
Capitol 1: Sr Sherlock Holmes


Sr Sherlock Holmes, ci ia tende leva se multe tarda en la matinas, estra en acel avenis no nonfrecuente cuando el ia pasa tota la note sin dormi, ia senta a la table de come prima. Me ia sta sur la tapeto de ximineria e ia prende la basto lasada par nosa visitor en la sera presedente. Lo ia es un peso bela de lenio spesa, con testa bulbin, de la spesie nomida un “avocato de Penang”. Direta su la testa ia es un banda de arjento, con largia de cuasi un diton. “A James Mortimer, M.C.R.S., de sua amis en la O.C.C.” ia es gravada sur lo, con la data “1884”. Lo ia es un basto esata tal como portada par dotores de familias en un eda pasada – diniosa, solida e corajinte.

“Bon, Watson, cual es tua opina sur lo?”

Holmes ia senta con sua dorso turnada a me, e me ia dona a el no sinia de mea ocupa.

“Como tu ia sabe lo cual me fa? Me crede ce tu ave oios en la retro de tua testa.”

“A la min, me ave ante me un vaso-de-cafe arjentida e bon limpida.” – el ia dise. “Ma dise a me, Watson, cual es tua opina sur la basto de nosa visitor? Car nos ia ave la mal fortuna de no encontra el e ave no comprende de sua taxe, esta suvenir nonintendeda deveni importante. Ta ce me oia tua reconstrui de la om par un esamina de lo.”

“Me opina” – me ia dise, seguente tan multe como posible la metodos de mea camerada – “ce Dr Mortimer es un om medical, vea e susedosa, e respetada si los ci conose el ia dona a el esta simbol de sua amira.”

“Bon!” – Holmes ia dise. “Eselente!”

“Me pensa ance ce, longo la probablia, el es un dotor campanial ci fa multe de sua visitas par pede.”

“Perce tal?”

“Car esta basto, an si orijinal multe bela, es tan bateda ce me pote apena imajina lo portada par un dotor urban. La metal spesa sirca la pede es gastada, donce lo es evidente ce el ia fa un cuantia grande de paseas usante lo.”

“Perfeta razonada!” – Holmes ia dise.

“E en ajunta, on ave la ‘amis en la O.C.C.’ Me divina ce esta es un club de cavalores, la club local de cual el ia dona cisa alga aida sirurjial a sua membros, e cual ia fa un presenta peti a el par intercambia.”

“Vera, Watson, tu esele tan.” – Holmes ia dise, puiante sua seja a retro e ensendente un sigareta. “Me es obligada a dise ce, en tota la racontas cual en tua jentilia grande tu ia dona sur mea propre atenis peti, tu ia suestima abitual tua propre talentos. Cisa tu mesma no es luminosa, ma tu condui la lus. Alga persones, sin posese jenia, ave un potia notable per stimula lo. Me confesa, mea cara bonom, ce me deta vera multe a tu.”

El ia dise ja nunca un tal cosa, e me debe confesa ce sua parolas ia dona a me un plaser intensa, car me ia es comun iritada par sua nonresponde a mea amira e a la atentas cual me ia fa per publici sua metodos. Me ia es orgulosa, ance, pensante ce me ia mestri sufisinte sua sistem per aplica lo en un manera cual ia gania sua aproba. El ia prende aora la basto de mea manos e ia esamina lo tra alga minutos par oios sin oculo. A pos, con fas interesada, el ia pone sua sigareta e, portante la basto a la fenetra, el ia esplora denova lo par un lupa convesa.

“Interesante, an si elementin.” – el ia dise en revade a sua angulo favoreda de la sofa. “On ave serta un o du indicas sur la basto. Lo dona a nos la funda per alga deduis.”

“Esce alga cosa ia evade me?” – me ia demanda con alga egosia. “Me espera ce on ave no partes major cual me ia fali atende, si?”

“Me teme, mea cara Watson, ce la plu de vosa concluis ia es erosa. Cuando me ia dise ce tu ia stimula me, me ia vole dise, franca parlante, ce, en nota vosa falasias, a veses me ia es gidada en dirije a la veria. Ma tu no razona intera falsa en esta caso. La om es serta un dotor campanial. E el pasea multe.”

“Donce me ia vade coreta.”

“A acel grado.”

“Ma acel ia es tota.”

“No, no, mea cara Watson, no tota – en no modo tota. Me ta sujesta, per esemplo, ce un presenta formal a un dotor ta veni plu probable de un ospital ca de un club de cavalores, e cuando la leteras ‘C.C.’ es poneda pos acel ospital, la parolas ‘Charing Cross’ es multe natural sujestada.”

“Cisa tu razona bon.”

“On va trova probablia en acel dirije. E si nos prende esta como un ipotese tempora, nos ave un funda fresca de cual nos pote comensa nosa construi de esta visitor nonconoseda.”

“Aora bon, si nos suposa ce ‘O.C.C.’ representa vera ‘Ospital de Charing Cross’, cual plu concluis nos pote dedui?”

“Esce no concluis proposa se? Tu conose mea metodos. Aplica los!”

“Me pote pensa sola a la conclui evidente ce la om ia servi como dotor en la urbe ante vade a la campania.”

“Me opina ce nos pote aventura pico plu ca esta. Considera lo en esta manera. A cual tempo lo ta es la plu probable ce on ta fa un tal presenta? Cuando sua amis ta uni per dona a el un representa de sua bonvole? Evidente a la momento cuando Dr Mortimer ia retira se de la servi de la ospital per comensa sua propre posto medical. Nos sabe ce on ia fa un presenta. Nos crede ce un cambia ia aveni de un ospital urban a un posto campanial. Esce, aora, nos estende tro nosa indui en dise ce la presenta ia es fada en la tempo de la cambia?”

“Serta, esta pare multe probable.”

“Aora, tu va oserva ce el no ia pote es un empleada de la ospital, car sola un om bon instituida en un posto medical en London ta pote ave un tal posto, e un tal person no ta migra a la campania. De cual tipo el ia es, alora? Si el ia es en la ospital ma no un empleada, el ia pote es sola un sirurjiste o mediciste stajiante – apena plu ca un studiante de nivel alta. E el ia parti a sinco anios pasada – la data es sur la basto. Donce tua dotor de familia, seria e de eda media, desapare sin trasa, mea cara Watson, e el ci emerji es un om joven de min ca tredes anios, amin, nonaspirante, distraeda, e la posesor de un can favoreda, cual me ta descrive aprosima como plu grande ca un terier e plu peti ca un mastin.”

Me ia rie noncredente en cuando Sherlock Holmes ia apoia a retro sur sua sofa e ia sofla anelos peti de fuma tremante en asende a la sofito.

“A tema de la parte final, me ave no metodo de esamina tu,” – me ia dise – “ma a la min lo no es difisil ce on descovre alga detalias sur la eda e carera profesal de la om.”

De mea scafal peti medical me ia estrae la Cataloga Medical e ia foraje la nom. Lo ia conteni plu ca un Mortimer, ma sola un ci ia pote es nosa visitor. Me ia leje sua descrive a vose:

Mortimer, James. Membro de la Corpora Reial de Sirurjistes, 1882, Grimpen (Stepe Dartmoor, Devon). Sirurjiste stajiante, de 1882 a 1884, a la Ospital de Charing Cross. Ganior de la Premio Jackson per Patolojia Comparante, con esajo titulida ‘Esce maladia es un retrosede?’ Membro corespondente de la Sosia Patolojial Svensce. Autor de ‘Esemplos strana de atavisme’ (Bisturi, 1882), ‘Esce nos progresa?’ (Jornal de psicolojia, marto 1883). Ofisior medical per la parocias Grimpen, Thorsley e Tumulo Alta.
“Con no refere a acel club de cavalores, Watson,” – Holmes ia dise con surie juosa – “ma un dotor campanial, como tu ia oserva multe astuta. Me opina ce mea deduis es relativa justida. En pertine a la ajetivos, me ia dise, si me recorda bon: amin, nonaspirante e distraeda. Lo es mea esperia ce un person amin es la sola en esta mundo ci reseta tribuis, un nonaspirante es la sola ci abandona un carera en London per vade a la campania, e un distraeda es la sola ci lasa sua basto e no sua carta de visita pos espeta tra un ora en la sala de algun.”

“E la can?”

“Ia abitua porta esta basto pos sua mestre. Car la basto es pesosa, la can ia teni forte la media de lo, e la marcas de sua dentes es multe clar vidable. La mandibula de la can, como mostrada par la spasio entre esta marcas, es tro larga en mea opina per un terier e no sufisinte larga per un mastin. Cisa lo ia es – si, Jupiter santa!, lo es un spaniel de capeles risa.”

El ia sta ja e ia pasea tra la sala en parla. Aora el ia para en la alcova de la fenetra. Un tal cualia de convinse ia presenta se en sua vose ce me ia regarda el con surprende.

“Mea cara bonom, como lo pote aveni ce tu es tan serta sur esta?”

“Par la causa multe simple ce me vide la can mesma a nosa propre porte, e aora on oia la tintina par sua posesor. No sorti, me solisita, Watson. El es un de tua frates profesal, e tua presentia va es cisa aidante a me. Aora es la momento dramosa de la destina, Watson, cuando nos oia un paso sur la grado cual pasea prosiminte a nosa vive, e nos no sabe esce per bon o mal. Cual cosa Dotor James Mortimer, om de siensa, va demanda de Sherlock Holmes, la spesialiste de crimin? Entra!”

La aspeta de nosa visitor ia es un surprende per me, car me ia espeta un dotor tipal de la campania. El ia es un om magra e multe alta, con un nas longa como un beco, cual ia protende entre du oios gris e agu, prosima locada a lunlotra e briliante sintilinte pos un oculo de montur de oro. El ia es vestida en modo profesal ma alga noncurada, car sua jacon ia es pico susia e sua pantalon gastada. An si joven, sua dorso longa ia es ja arcida, e el ia pasea con sua testa puiada a ante e un aira jeneral de bonvole miope. Cuando el ia entra, sua regarda ia cade a la basto en la mano de Holmes, e el ia core en dirije a lo con un esclama de joia.

“Me es tan multe contente.” – el ia dise. “Me no ia es serta esce me ia lasa lo asi o en la Ofisia de Barcones. Me no ta vole perde acel basto, an per la mundo.”

“Presentada, me vide.” – Holmes ia dise.

“Si, senior.”

“Par la Ospital de Charing Cross?”

“Par un o du amis ala a la tempo de mea sposi.”

“Ai, ai, lo es mal!” – Holmes ia dise, secutente la testa.

Dr Mortimer ia palpebri pos sua oculo con stona moderada. “Perce mal?”

“Sola car tu ia desordina nosa deduis peti. Tua sposi, tu dise?”

“Si, senior. Me ia sposi, e donce ia parti de la ospital, e ance de tota espera de un posto major. Me ia debe comensa mea propre casa.”

“E bon, nos no ia es tan erante, an tal.” – Holmes ia dise. “E aora, Dr James Mortimer —”

“Senior, mera Senior – un M.C.R.S. umil.”

“E un om de mente esata, evidente.”

“Un amator de siensa, Sr Holmes, un colior de concas sur la costas de la mar grande nonconoseda. Me suposa ce Sr Sherlock Holmes es el a ci me parla e no —”

“No, esta es mea ami Dr Watson.”

“Encantada, senior. Me ia oia referes a tua nom en relata con lo de tua ami. Tu interesa multe me, Sr Holmes. Me ia espeta apena un cranio tan dolicosefalica o un developa supraorbital tan asentuada. Esce tu ta oposa si me ta tira mea dito longo tua fesur parietal? Un moldida de tua cranio, senior, asta cuando la orijinal es disponable, ta orna vera cualce museo antropolojial. Me no intende adula, ma me confesa ce me anela posese tua cranio.”

Sherlock Holmes ia jesti nosa visitor strana a un seja.

“Tu es tan zelosa sur tua ramo de pensa, me persepi, senior, como me es sur mea.” – el ia dise. “Me oserva par tua dito indicante ce tu prepara tua propre sigaretas. No esita ensende un de los.”

La om ia estrae paper e tabaco e ia jira la un en la otra con destrosia surprendente. El ia ave ditos longa e tremante, tan ajil e ajitada como la antenas de un inseto.

Holmes ia silenti, ma sua regardetas dardin ia mostra a me la interesa cual el senti sur nosa acompanior noncomun.

“Me suposa, senior,” – el ia dise final – “ce lo no ia es mera con la intende de esamina mea cranio ce tu ia onora me par visita asi en la sera de ier e denova oji?”

“No, senior, no, an si me es felis ce me ia ave la capasia de fa ance acel. Me ia veni a tu, Sr Holmes, car me ia reconose ce me mesma es un om nonpratical e car me es subita frontida par un problem la plu grave e estracomun. Seguente mea reconose ce tu es la esperta du de la plu altas en Europa —”

“Vera, senior! Esce me pote demanda ci ave la onora de es la prima?” – Holmes ia demanda con alga severia.

“A un om de mente esata siensal, la labora de Sr Bertillon debe sempre impresa forte.”

“Donce esce tu no debe plu bon consulta el?”

“Me ia dise, senior: a la mente esata siensal. Ma como un om de casos pratical, on aseta ce tu sta solitar. Me espera, senior, ce, contra intende, me no ia —”

“Sola pico.” – Holmes ia dise. “Me opina, Dr Mortimer, ce tu ta ata saja si, sin plu pospone, tu ta informa me, per favore, clar sur la natur esata de la problem sur cual tu esije mea aida.”



Capitol 2: La maldise de la Baskervilles


“En mea pox me ave un manoscrito.” – Dr James Mortimer ia dise.

“Me ia oserva lo cuando tu ia entra a la sala.” – Holmes ia dise.

“Lo es un manoscrito vea.”

“Temprana de la sentenio des-oto, si lo no es falsida.”

“Como tu pote dise esta, senior?”

“Tu ia presenta alga sentimetres de lo a mea esamina tra tota la tempo cuando tu ia parla. El ta es un esperta povre ci no ta pote dona la data de un documento sin era de plu ca sirca un desenio. Cisa tu ia leje mea monografia peti sur la tema. Me atribui acel a 1730.”

“La data esata es 1742.” Dr Mortimer ia tira lo de sua pox de peto. “Esta documento de familia ia es transfereda a mea cura par Sir Charles Baskerville, de ci sua mori subita e trajedin a sirca tre menses pasada ia crea tan multe stimula en la contia Devon. Me ta dise ce me ia es sua ami personal como ance sua curor medical. El ia es un om de mente forte, senior, astuta, pratical e tan nonimajinosa como me mesma. An tal, el ia trata esta documento en modo multe seria, e sua mente ia es preparada per esata un tal fini como lo par cual el ia es ultima prendeda.”

Holmes ia estende sua mano per la manoscrito e ia plani lo sur sua jeno.

“Tu va oserva, Watson, la usa alternante de la s longa e la corta. Lo es un de la indicas diversa cual ia permete ce me determina la data.”

Me ia regarda de pos sua spala la paper jala e la scrive palida.

A la comensa on ia scrive “Cason Baskerville” e, a su, en dijitos grande e malscriveda, “1742”.

“Lo pare es un declara de alga spesie.”

“Si, lo es un declara de un lejenda cual es eritada en la familia Baskerville.”

“Ma me comprende ce sur un cosa plu moderna e pratical tu vole consulta me?”

“Multe moderna. Un cosa la plu pratical e urjente, cual on debe deside en min ca dudes-cuatro oras. Ma la manoscrito es corta e es intima liada a la cosa. Si tu permete, me va leje lo a tu.”

Holmes ia apoia a retro sur sua seja, ia junta sua puntos de ditos e ia clui sua oios, con un espresa de resinia. Dr Mortimer ia turna la manoscrito a la lus e ia leje, en vose alta e rompente, la nara strana de moda pasada cual segue:

 

 

 

Sur la orijina de la Can de la Baskervilles on ia fa multe declaras, ma car me desende en linia direta de Hugo Baskerville, e car me ia oia la raconta de mea padre, ci ia oia lo ance de sua, me ia scrive lo en tota crede ce lo ia aveni esata como lo es asi presentada. E me ta vole ce vos crede, mea fios, ce la mesma Justia cual puni la pecas pote ance pardona los en modo la plu compatiosa, e ce no proibi es tan pesosa ce on no pote elimina lo par prea e repenti. Aprende donce, de esta raconta, ce vos no ta teme la frutas de la pasada, ma ce en loca vos ta cauti en la futur, afin acel pasiones repulsante par cual nosa familia ia sufri tan grave no va pote denova es librida per ruina nos.

Sabe donce ce, en la epoca de la Rebela Grande (de cual me recomenda a vosa atende sua istoria par la erudita Baron Clarendon), esta Cason de Baskerville ia es poseseda par Hugo de acel nom, e lo es noncontradisable ce el ia es un om la plu savaje, secular e sin dio. Cisa, en veria, sua visinas ia ta pardona esta, considerante ce santas ia flori nunca en acel rejion, ma on ia ave en el un umor promiscua e cruel par cual sua nom ia deveni malfamosa tra la Ueste. Lo ia aveni ce esta Hugo ia cade en ama (si, en efeto, on pote nomi un pasion tan oscur par un nom tan briliante) con la fia de un ioman ci ia posese tera prosima a la imobila Baskerville. Ma la virjin joven, esente discreta e bonreputada, ia evita sempre el, car el ia teme sua mal fama. Donce lo ia aveni ce, a un Festa de Arcanjeles, esta Hugo, con sinco o ses de sua acompaniores pigra e pecosa, ia vade furtiva a la cultiveria e ia porta la xica a via, cuando sua padre e frates no ia es a casa, como el ia sabe bon. Pos cuando los ia trae el a la Cason, la xica ia es locada en un sala alta, e Hugo e sua amis ia senta se per un enebria longa, seguente sua abitua de cada sera. Aora, la xica povre a supra ia perde cuasi sua mente en oia la cantas e la crias e la blasfemas orible cual ia asende a el de su, car on dise ce la parolas usada par Hugo Baskerville, cuando el ia bevi multe, ia es tal cual ta colpa par lampo el ci ta dise los. Final, presada par sua teme, el ia fa lo cual ia ta esita cisa un om la plu corajosa o ativa, car aidada par la crese de edera cual ia covre (e covre ancora) la mur sude, el ia desende de su la cornisa, e tal ia dirije se a casa, traversante la stepe, con distantia de tre legas entre la Cason e la cultiveria de sua padre.

Lo ia aveni acaso ce, a un tempo pico plu tarda, Hugo ia parti de sua ospitadas per porta comedas e bevidas – como ance otra cosas min bon, cisa – a sua prisonida, e donce ia trova ce la caje es vacua e la avia ia fuji. A pos, lo pare, el ia sembla un person abitada par un diablo, car, fretosa desendente la scalera a la salon de come, el ia salta a sur la table grande, tal ce carafas e platos ia vola a via de el, e el ia cria forte ante tota la acompaniores ce en acel note mesma el ta sede sua corpo e alma a la Potias de Malia si el ta pote sola suprapasa la xica. E en cuando la selebrores ia sta xocada par la furia de esta om, algun plu malvolente o, cisa, plu enebriada ca la otras ia esclama ce los debe libri la canes contra la xica. A esta, Hugo ia core de la casa, criante a sua stalores ce los debe ensela sua cavalo e destali la canes, e, donante a estas un teleta de la xica, el ia colie los en manada e ia galopa tal a via sur la stepe en la lus de luna.

Bon, tra alga tempo la selebrores ia sta stonada, no potente comprende tota cual ia es fada en tal freta. Ma, pos corta, sua mentes aturdida ia velia a la natur de la ata cual va aveni probable sur la stepe. Tota ia es aora en un tumulta: algas ia clama per sua pistoles, algas per sua cavalos, e algas per un plu botela de vino. Ma ultima alga bon judi ia reveni a sua mentes confusada, e tota de los, des-tre en soma, ia monta cavalos e ia parti per segue. La luna ia brilia clar supra los, e los ia cavali rapida con lado a lado, usante acel curso cual la xica ia debe eleje si el ia intende ateni sua propre casa.

Los ia viaja tra du o tre cilometres cuando los ia pasa un de la pastores noturna sur la stepe, e los ia cria a el per sabe esce el ia vide la xasa. E la om, longo la raconta, ia es tan demente asustada ce el ia pote apena parla, ma final el ia dise ce si, el ia vide la xica nonfelis, con la canes trasante el. ‘Ma me ia vide multe plu ca esta,’ – el ia dise – ‘car Hugo Baskerville ia pasa me sur sua cavalo negra, e on ia ave, corente pos el, un tal can de enferno ce me prea ce Dio proibi sempre ce lo ta trasa me.’

Donce la nobiles enebriada ia maldise la pastor e ia cavali plu. Ma, pos corta, sua peles ia fri, car un galopa ia veni traversante la stepe, e la cavalo negra, manxada par spuma blanca, ia vade pasante con brida pendente e sela vacua. Pos esta, la selebrores ia cavali prosima a lunlotra, car un teme grande ia pleni los, ma an tal los ia continua segue longo la stepe, an si cadun, si el ta es solitar, ia ta es deletada en redirije la testa de sua cavalo. Lenta viajante en esta modo, los ia trova ultima la canes. Estas, an si famosa par sua coraje e sua raza, ia ploreta en un grupo a la borda de un canion profonda sur la stepe, tal ce algas ia move furtiva a via e algas, con capeletas erijente e oios larga, ia regarda longo la vale streta ante se.

La acompaniores ia para, omes plu sobre, como vos pote suposa, ca cuando los ia comensa. La plu de los ia refusa avansa en cualce modo, ma tre de los, la plu corajosas, o posible la plu enebriadas, ia cavali a ante e a su en la canion. Aora lo ia abri en un spasio larga en cual du de acel petras grande ia sta, ancora ala vidable, cual ia es poneda par alga poplas oblidada en un epoca pasada. La luna ia brilia forte a la pradeta, e ala en la sentro la xica nonfelis ia reclina do el ia cade, mor par teme e par fatiga. Ma no la vide de sua corpo, e ance no la vide, prosima a el, de la corpo reclinante de Hugo Baskerville, ia es lo cual ia erije la capeles sur la testas de esta tre amaperiles enebriada, ma lo ce, stante supra Hugo, e mordente a sua garga, un animal orible ia sta, un bestia grande e negra, con forma de can, ma plu grande ca cualce can videda asta alora par oio mortal. E en cuando los ia regarda, la animal ia aranca la garga a via de Hugo Baskerville, e alora, cuando lo ia dirije a los sua oios ardente e mandibulas gotante, la tre ia xilia en teme e ia cavali per salva sua vives, ancora criante, en traversa la stepe. La un, on dise, ia mori en acel note mesma par causa de lo cual el ia vide, e la otra du ia es no plu ca omes rompeda tra sua dias restante.

Tal es la raconta, mea fios, sur la ariva de la can cual, on dise, es sempre un tormenta tan dolosa a la familia a pos. Me ia presenta lo en scrive car cosas cual es clar conoseda porta min teror ca los cual es sola sujestada e divinada.

E lo no es negable ce multe de la familianes ia esperia moris nonfelis, cual ia es subita, sanguosa e misteriosa. An tal, ta ce nos refuja nos en la bonia infinita de Providensia, cual no intende puni persones nonculpable ultra acel jenera tre o cuatro cual es menasada en la Scrivedas Santa. A acel Providensia, mea fios, par esta me recomenda vos, e me consela ce par cautia vos ta asteni de traversa la stepe en acel oras oscur cuando la potias de malia es altida.

[Esta de Hugo Baskerville a sua fios Rodger e John, con instruis ce los ta fa no refere a lo ante sua sore Elizabeth.]

 

 

 

Cuando Dr Mortimer ia fini leje esta nara unica, el ia puia sua oculo a supra sur sua fronte e ia fisa un regarda traversante a Sr Sherlock Holmes. Esta ia balia e ia lansa la peseta de sua sigareta a la foco.

“E bon?” – el ia dise.

“Esce tu no trova ce lo es interesante?”

“A un colior de fables.”

Dr Mortimer ia estrae de sua pox un jornal pliada.

“Bon, Sr Holmes, me va dona a tu alga cosa pico plu resente. Esta es la Cronolojia de la Contia Devon de des-cuatro de maio de esta anio. Lo es un reporta corta sur la fatos descovreda a la mori de Sir Charles Baskerville cual ia aveni a no multe dias ante acel data.”

Mea ami ia apoia pico a ante e sua espresa ia deveni focada. Nosa visitor ia reajusta sua oculo e ia comensa:

La mori subita resente de Sir Charles Baskerville, de ci on ia nota sua nom como probable la aspiror libraliste per la seja Media-Devon en la eleje seguente, ia lansa un ombra sur la contia. An si Sir Charles ia abita en Cason Baskerville tra un periodo relativa corta, la aminia de sua carater e sua jenerosia estrema ia gania la gusta e respeta de tota ci ia es portada a contata con el. En esta dias de persones rica nova, lo es refrescinte ce on trova un caso do la desendente de un familia vea de la contia, cadeda a dias povrida, pote crea sua propre ricia e retrae lo con se per restora la grandiosia perdeda de sua linia. Sir Charles, como on sabe bon, ia oteni somas grande de mone par divinas finansial en Sudafrica. Plu saja ca los ci continua asta la rota turna contra los, el ia reali sua ganias e ia reveni a England con los. Sola du anios ia pasa de cuando el ia comensa sua abita en Cason Baskerville, e un tema de parla comun es la grandia de acel scemas de reconstrui e boni cual ia es interompeda par sua mori. Esente mesma sin fie, lo ia es sua desira publica espresada ce la campania intera debe, en sua propre vive, profita par sua bon fortuna, e multe persones va ave razonas personal per lamenta sua parti tro temprana. Sua donas jenerosa a caritales local e de la contia ia es frecuente reportada en esta pajes.
On no pote dise ce la situa relatada con la mori de Sir Charles ia es intera clarida par la investiga, ma a la min on ia fa ja sufisinte per rejeta acel rumores inisiada par un superstisio local. On ave tota no razona per suspeta un ata violente, o per imajina ce la mori ia pote resulta de cualce otra cosa ca causas natural. Sir Charles ia es un vidua, e un om sur ci on pote dise ce el ia ave en alga modos un disposa nonusual de mente. An con sua ricia considerable, el ia es simple en sua preferes personal, e sua servores de casa a Cason Baskerville ia es composada de un duple sposida con la nom Barrymore, de ci la om ia labora como servor xef e la fem como cosinor e limpor. Sua atesta, suportada par lo de amis plural, tende mostra ce la sania de Sir Charles ia es debilida tra alga tempo, e indica spesial alga disturba de la cor, revelante se en cambias de color, respira difisil, e atacas acuta de depresa nervosa. Dr James Mortimer, la ami e curor medical de la mor, ia atesta simil.
La fatos de la caso es simple. Sir Charles Baskerville ia ave la abitua, a cada sera ante vade a leto, de pasea longo la rueta famosa de taxos de Cason Baskerville. La atesta par la Barrymores mostra ce esta ia es sua costum. A cuatro de maio, Sir Charles ia declara sua intende de parti a la dia seguente per London, e ia comanda Barrymore a prepara sua bagaje. En acel note el ia sorti como usual per sua pasea noturna, en curso de cual el ia ave la abitua de fumi un sigar. El ia reveni nunca. A medianote, Barrymore, trovante ce la porte de la cason es ancora abrida, ia deveni alarmada, e, ensendente un lampa, ia vade per xerca sua mestre. La dia ia es pluvosa, e la impresas de pede de Sir Charles ia es fasil trasada longo la rueta. A la media de esta paseria, on ave un porteta cual abri a la stepe. On ia ave indicas ce Sir Charles ia sta ala tra alga tempo corta. A pos, el ia continua longo la rueta, e a la estrema distante on ia descovre sua corpo.
Un fato cual on ancora no ia esplica es la declara par Barrymore ce la impresas de pede de sua mestre ia altera sua cualia pos cuando el ia pasa la porteta de stepe, e ce lo ia pare ce de acel punto el ia pasea sur sua orteos. Un om nomida Murphy, un comersior romani de cavalos, ia es sur la stepe a no distantia grande a acel tempo, ma par sua propre confesa lo pare ce el ia es alga enebriada. El declara ce el ia oia crias ma no pote dise de cual dirije los ia veni. On ia descovre no sinias de violentia sur la corpo de Sir Charles, e an si la atesta par la dotor ia indica un contorse cuasi noncredable de la fas – tan grande ce Dr Mortimer ia refusa inisial crede ce el ci reclina ante el es vera sua ami e pasiente – on ia esplica ce esta es un sintom cual no es nonusual en casos de respira difisil e mori par fatiga de cor. Esta esplica ia es confirmada par la esamina autopsiante, cual ia mostra un maladia longa de organo, e la juria de la investiga forense ia presenta un judi acordante con la atestas medical. Lo es bon ce lo es tal, car evidente lo es masima importante ce la eritor de Sir Charles ta comensa abita en la Cason e ta continua la bon labora cual ia es tan triste interompeda. Si la deside prosin de la forensiste no ia ta fini ultima la racontas melodramosa cual ia es xuxada en pertine a la caso, on ia ta ave cisa difisilia en trova un abitor per Cason Baskerville. On comprende ce la relatada la plu prosima es Sr Henry Baskerville, si el es ancora vivente, la fio de la frate plu joven de Sir Charles Baskerville. Esta om joven, cuando on ia oia de el a la plu resente, ia es en America, e on institui esploras con intende de informa el sur sua bon fortuna.
Dr Mortimer ia replia sua jornal e ia repone lo en sua pox.

“Aceles es la fatos publica, Sr Holmes, cual pertine a la mori de Sir Charles Baskerville.”

“Me debe grasia tu” – Sherlock Holmes ia dise – “car tu ia atrae mea atende a un caso cual presenta serta alga cualias de interesa. Me ia oserva alga comentas jornaliste a acel tempo, ma me ia es suprapasante preocupada par acel caso peti de la cameos vatican, e en mea ansia per aida la Pape me ia perde contata con alga casos interesante engles. Esta article, tu dise, conteni tota la fatos publica?”

“Si.”

“Aora informa me sur la privatas.” El ia apoia a retro, ia junta sua puntos de ditos e ia adota sua espresa la plu nonemosiosa e judal.

“En fa esta,” – Dr Mortimer ia dise, comensante mostra sinias de alga emosia forte – “me raconta un cosa cual me ia confida a no person. Mea motiva per reteni lo de la investiga forense es ce un om de siensa evita pone se en la posa publica de pare confirma un superstisio poplal. Me ia ave plu la motiva ce Cason Baskerville, como la jornal dise, ta resta serta sin abitor si on ta fa cualce cosa per ajunta a sua reputa ja alga sombre. Per ambos de esta razonas, me ia crede justi me en dise alga min ca me ia sabe, car no bon cosa pratical ta pote resulta de lo, ma con tu me ave no razona per no parla intera franca.

“La stepe es vera poca abitada, e los ci abita prosima a lunlotra es jeneral multe en contata. Per esta razona, me ia encontra frecuente Sir Charles Baskerville. Con eseta de Sr Frankland, de Cason Lafter, e Sr Stapleton, la naturiste, on ave no otra omes educada tra multe cilometres. Sir Charles ia es un om retirada, ma la acaso de sua maladia ia pone nos en junta, e la comunia de nosa interesas a siensa ia teni nos en junta. El ia retrae multe informa siensal de Sudafrica, e nos ia pasa juntada multe seras encantante en discute la anatomia comparada de la sanes e la coicois.

“En la menses pasada, lo ia deveni sempre plu clar a me ce la sistem nerval de Sir Charles ia es tensada asta la punto de rompe. El ia es estrema afetada par esta lejenda cual me ia leje a vos – tan ce, an si el ia pasea volente sur sua propre tereno, no cosa ta indui el a vade sur la stepe a note. An si lo pare cisa noncredable a tu, Sr Holmes, el ia es asoluta convinseda ce un destina orible menasa sua familia, e serta la reportas cual el ia pote dona sur sua asendentes no ia es corajinte. La idea de alga fantasma macabre ia es constante presente en sua mente, e a plu ca un ves, el ia demanda a me esce, en mea viajas medical a note, me ia vide cualce animal strana o ia oia la ulula de un can. El ia fa esta demanda ultima a me a veses plural, e sempre con un vose cual ia vibra stimulada.

“Me recorda bon ce me ia viaja a sua casa en la sera a sirca tre semanas ante la aveni matante. El ia es acaso a la porte de sua cason. Me ia desende de mea caro e ia sta ante el, cuando me ia vide sua oios fisada a pos mea spala e regardante ultra me con un espresa de teror la plu asustada. Me ia turna rapida e ia ave apena la tempo per videta alga cosa sur cual me ia suposa ce lo es un grande boveta negra, pasante la abri de la via de entra. El ia es tan stimulada e alarmada ce me ia es compulsada a sorti asta la punto do la animal ia es e a xerca lo asi e ala. Lo ia parti, an tal, e la aveni ia pare fa un impresa la plu mal a la mente de Sir Charles. Me ia resta con el tra tota la sera, e acel ia es la ves cuando, per esplica la emosia cual el ia mostra, el ia confida a mea garda acel nara cual me ia leje a tu cuando me ia ariva prima. Me nota esta episodio peti car lo reseta alga importa en pertine a la trajedia cual ia segue, ma me ia es convinseda a acel tempo ce lo es un cosa intera trivial e ce sua stimula ave no merita.

“Lo ia es par mea consela ce Sir Charles ia es a punto de vade a London. Sua cor ia es, me ia sabe, afetada, e la ansia constante en cual el ia vive, an si la causa de lo ia es cisa tan fantasin, ia fa evidente un efeto grava a sua sania. Me ia suposa ce alga menses entre la distraes de la urbe va reenvia el como un om refrescida. Sr Stapleton, un ami mutua ci ia es multe consernada par la state de sua sania, ia ave la mesma opina. A la instante final, esta desastre orible ia aveni.

“A la note de la mori de Sir Charles, la servor xef Barrymore, ci ia fa la descovre, ia envia Perkins la stalor sur cavalo a me, e car me ancora no ia vade a leto, me ia pote ateni Cason Baskerville a min ca un ora pos la aveni. Me ia serti e confirma tota la fatos cual ia es presentada a la investiga. Me ia segue la impresas de pede longo la rueta de taxos, me ia vide la loca a la porteta de stepe do el ia pare pausa, me ia persepi la cambia en la forma de la impresas pos acel punto, me ia nota ce on ave no otra impresas de pede estra los de Barrymore sur la calculos mol, e final me ia esamina atendente la corpo, cual no ia es tocada ante mea ariva. Sir Charles ia reclina sur fronte, con brasos estendeda, sua ditos puxada a en la tera, e sua fas convulsada par alga emosia forte a tal grado ce me ia pote apena afirma sua identia. El ia ave serta no feri fisical de cualce tipo. Ma un declara falsa ia es fada par Barrymore a la investiga. El ia dise ce on ia ave no impresas sur la tera sirca la corpo. El no ia oserva los. Ma me ia oserva los – a alga distantia peti, ma fresca e clar.”

“De pede?”

“De pede.”

“De om o de fem?”

Dr Mortimer ia regarda nos en modo strana per un momento, e sua vose ia diminui a cuasi un xuxa cuando el ia responde:

“Sr Holmes, los ia es la impresas de pede de un can jigante!”



Capitol 3: La problem


Me confesa ce a esta parolas un trema ia pasa tra me. La vose de la dotor ia conteni un vibra cual ia mostra ce el mesma es profonda emosiada par lo cual el ia raconta a nos. Holmes ia apoia a ante en sua stimula e sua oios ia ave la sintili dur e seca cual ia xuta de los cuando el ia es interesada a grado agu.

“Tu ia vide esta?”

“Tan clar como me vide tu.”

“E tu ia dise no cosa?”

“Cual ta es la valua?”

“Como lo ia aveni ce no otra person ia vide lo?”

“La impresas ia es a sirca dudes metres de la corpo e nun ia considera los. Me suposa ce ance me no ia ta considera los, si me no ia ta conose esta lejenda.”

“On ave multe canes de pastor sur la stepe?”

“Sin duta, ma esta ia es no can de pastor.”

“Tu dise ce lo ia es grande?”

“Enorme.”

“Ma lo no ia prosimi a la corpo?”

“No.”

“La note ia es de cual tipo?”

“Moiada e multe fria.”

“Ma lo no ia pluve vera?”

“No.”

“Como es la rueta?”

“On ave du linias de sepe de taxos vea, con altia de cuatro metres e nonpenetrable. La via en media es larga de sirca du metres e un dui.”

“Esce on ave cualce cosa entre la sepes e la via?”

“Si, on ave un banda de erba, larga de sirca du metres, a cada lado.”

“Me comprende ce la sepe de taxo es penetrada a un punto par un porteta?”

“Si, la porteta minor cual abri a la stepe.”

“Esce on ave cualce otra asede?”

“No.”

“Donce, per ateni la rueta de taxos, on debe o vade longo lo de la casa o entra a lo tra la porteta de stepe?”

“On ave un sorti tra un caseta de estate a la estrema distante.”

“Esce Sir Charles ia ateni esta?”

“No; el ia reposa a sirca sincodes metres de lo.”

“Bon, dise a me, Dr Mortimer – e esta es importante – la impresas cual tu ia vide ia es sur la via e no sur la erba?”

“No impresas ia ta pote mostra se sur la erba.”

“Esce los ia es a la mesma lado de la via como la porteta?”

“Si; los ia es a la borda de la via, a la mesma lado como la porteta.”

“Tu interesa me a grado esedente. Un plu punto. Esce la porteta ia es cluida?”

“Cluida e securida.”

“Cuanto alta lo ia es?”

“Sirca un metre e un cuatri.”

“Donce cualcun ia ta pote traversa lo par trepa?”

“Si.”

“E cual impresas tu ia vide prosima a la porteta?”

“No impresas spesial.”

“Bon sielo! Esce nun ia esamina?”

“Si, me mesma ia esamina.”

“E ia trova no cosa?”

“Tota ia es multe confusada. Evidente, Sir Charles ia sta ala tra sinco o des minutos.”

“Como tu sabe esta?”

“Car la sene ia cade de sua sigar a du veses.”

“Eselente! Esta es un colega, Watson, de nosa propre tipo. Ma la impresas?”

“El ia lasa sua propre impresas sur tota acel tereno peti de calculos. Me ia pote persepi no otras.”

Sherlock Holmes ia colpa sua mano contra sua jeno en jesti nonpasiente.

“Si sola me ia ta es ala!” – el ia esclama. “Lo es evidente un caso de interesa estracomun, e un cual ia presenta posibles vasta a un esperta siensal. Acel via de calculos, sur cual me ia ta leje cisa tan multe, es ja longa manxada par la pluve e danada par la zocos de campanianes curiosa. O, Dr Mortimer, Dr Mortimer, me regrete pensa ce tu no ia clama per me! Tu es vera multe culpable.”

“Me no ia pote clama per tu, Sr Holmes, sin revela esta fatos a la mundo, e me ia dona ja mea razonas per no desira fa tal. En ajunta, en ajunta —”

“Perce tu esita?”

“On ave un rena en cual la plu agu e la plu esperiosa de detetores es sin capasia.”

“Tu vole dise ce la caso es supranatural?”

“Me no ia dise positiva lo.”

“No, ma evidente tu opina tal.”

“Pos la trajedia, Sr Holmes, me ia oia reportas de alga avenis cual es difisil per reconsilia con la ordina constante de la Natur.”

“Per esemplo?”

“Me trova ce, ante acel aveni orible, persones plural ia vide sur la stepe un bestia cual coresponde con esta demon de la Baskervilles, e cual pote es no animal conoseda a siensa. Tota de los ia acorda ce lo es un bestia enorme, luminosa, macabre e fantasmin. Me ia contrainteroga esta omes, de ci esta es un campanian pratical, acel un forjor, e la otra un cultivor de la stepe, e de ci tota fa la mesma raconta sur esta monstro asustante, esata corespondente a la can de enferno de la lejenda. Me serti tu ce on ave un rena de teror en la distrito, e ce el es un om corajosa ci vole traversa la stepe a note.”

“E tu, un siensiste educada, crede ce lo es supranatural?”

“Me no sabe como me ta crede.”

Holmes ia leva sua spalas.

“Me asta aora ia restrinje mea investigas a esta mundo.” – el ia dise. “En modo modesta me ia combate la malia, ma defia mesma la Padre de Malia ta es, cisa, un taxe tro aspirante. An tal, tu debe confesa ce la impresa de pede es material.”

“La can orijinal ia es sufisinte material per tira a via la garga de un om, e ance el ia es diablosa, an tal.”

“Me vide ce tu ia traversa intera a la lado de la supranaturalistes. Ma aora, Dr Mortimer, dise a me esta. Si tua opinas es tal, perce tu ia veni an per consulta me? Tu informa me a la mesma respira ce un investiga de la mori de Sir Charles es futil, e ce tu desira ce me fa lo.”

“Me no ia dise ce me desira ce tu fa lo.”

“Donce como me pote aida tu?”

“Par consela me sur lo cual me debe fa en relata con Sir Henry Baskerville, ci va ariva a Stasion Waterloo” – Dr Mortimer ia regarda sua orolojeta – “pos esata un ora e un cuatri.”

“El es la eritor?”

“Si. Pos la mori de Sir Charles, nos ia esplora en pertine a esta senior joven e ia trova ce el es un cultivor en Canada. Longo la descrives cual ia ateni nos, el es un om eselente en cada manera. Me parla aora no como un om medical ma como un fidusior e esecutor de la atesta final de Sir Charles.”

“On ave no otra reclamor, me suposa?”

“Zero. La sola otra relatada ci nos ia pote trasa es Rodger Baskerville, la plu joven de tre frates de ci la povre Sir Charles ia es la plu vea. La frate du, ci ia mori joven, es la padre de esta xico Henry. La numero tre, Rodger, ia es la ovea negra de la familia. El ia veni de la linia vea de Baskervilles nondominable e ia aspeta esata, on informa me, como la imaje familial de la vea Hugo. El ia peca tro per pote plu abita en England, ia fuji a America Sentral, e ia mori ala en 1876 par febre jala. Henry es la ultima de la Baskervilles. Pos un ora e sinco minutos, me va encontra el a Stasion Waterloo. On ia avisa me par telegram ce el ia ariva a Southampton a esta matina. Aora, Sr Holmes, tu ta consela ce me fa cual cosa en relata con el?”

“Perce el no ta vade a la casa de sua asendentes?”

“Lo pare natural, no? E an tal, considera ce cada Baskerville ci vade ala encontra un mal destina. Me senti serta ce, si Sir Charles ia ta pote parla con me ante sua mori, el ia ta averti me contra trae esta, la ultima de la raza vea, e la eritor de ricia grande, a acel loca matante. E an tal, on no pote nega ce la bonstate de la campania intera, povre e sombre, depende de sua presentia. Tota la bon labora cual ia es fada par Sir Charles va cade a la tera si on ave no person ci abita la Cason. Me teme ce me ta es tro multe influeda par mea propre interesa a la tema, e per esta razona me pone la caso ante tu e solisita tua consela.”

Holmes ia considera tra un tempo corta.

“Poneda en parolas clar, la problem es esta.” – el ia dise. “En tua opina, on ave un ajente diablin cual fa ce Dartmoor es un abiteria nonsecur per un Baskerville – esta es tua opina?”

“A la min, me ta osa dise ce on ave alga atestas ce la situa es cisa tal.”

“Esata. Ma serta, si tua teoria supranatural es coreta, lo ta pote fa mal a la joven tan fasil en London como en Devon. Un diablo con potias mera local, como un asosia de parocianes, ta es un cosa tro nonconsetable.”

“Tu espresa la situa con min respeta, Sr Holmes, ca probable tu ta fa si on ta trae tu a contata personal con esta cosas. Tua consela, donce, como me comprende lo, es ce la joven va es tan secur en Devon como en London. El va veni pos sincodes minutos. Cual curso tu recomenda?”

“Me recomenda, senior, ce tu lua un caro, reproxa tua spaniel ci rasca a mea porte xef, e vade a Waterloo per encontra Sir Henry Baskerville.”

“E a pos?”

“E a pos, tu va dise tota no cosa a el asta pos cuando me va ariva a un deside sur la caso.”

“Cuanto tempo tu va nesesa per deside?”

“Dudes-cuatro oras. A la ora des doman, Dr Mortimer, me va es multe grasiosa a tu si tu va visita me asi, e lo va aida me en mea intendes per la futur si tu va fa ce Sir Henry Baskerville acompania tu.”

“Me va fa tal, Sr Holmes.”

El ia scriveta la taxe sur la polso de sua camisa e ia freta a via en sua manera strana, miope e distraeda. Holmes ia para el a la culmina de la scalera.

“Sola un plu demanda, Dr Mortimer. Tu dise ce, ante la mori de Sir Charles Baskerville, alga persones ia vide esta apare sur la stepe?”

“Tre persones.”

“Esce cualcun ia vide lo a pos?”

“Me no ia oia tal.”

“Grasias. Bon matina.”

Holmes ia revade a sua seja con acel espresa cuieta de sasia interna cual ia sinifia ce el ave ante se un taxe plasente.

“Tu sorti, Watson?”

“Si me no pote aida tu.”

“No, mea cara bonom, lo es en oras de ativia ce me turna a tu per aida. Ma esta es eselente, vera unica de alga puntos de vista. En pasa la boteca de Bradley, esce tu ta demanda ce el envia un duicilogram de tabaco fina la plu forte? Grasias. Lo ta es bon si tu ta organiza ce tu no va reveni ante la sera. Alora me va es multe contente en compara impresas sur esta problem la plu interesante cual ia es presentada a nos en esta matina.”

Me ia sabe ce privatia e solitaria es multe nesesada par mea ami en acel oras de consentra mental intensa en cual el pesa cada particula de atesta, construi teorias alternativa, ecuilibra la un contra la otra, e ariva a un deside sur cual puntos es esensal e cual es nonpertinente.

Donce me ia pasa la dia a mea club e no ia revade a Strada Baker asta la sera. Lo ia es cuasi la ora nove cuando me ia trova me denova en la salon.

Mea impresa prima cuando me ia abri la porte ia es ce un focon ia ensende, car la sala ia es tan plenida par fuma ce la lus de la lampa sur la table ia es neblida par lo. Cuando me ia entra, an tal, mea temes ia es reposada, car lo ia es la fuma amarga de tabaco bruta forte cual ia saisi mea garga e ia causa ce me tose. Tra la nebleta, me ia reseta un vide nonclar de Holmes en sua roba de matina, enrolada en un sejon con sua pipa de arjila negra entre sua labios. Alga silindres de paper ia reclina sirca el.

“Tu ave cataro, Watson?” – el ia dise.

“No, ma esta aira es venenosa.”

“Me suposa ce lo es alga densa en fato, seguente tua indica.”

“Densa! Lo es nontolerable.”

“Abri la fenetra, alora! Tu ia es a tua club tra tota la dia, me persepi.”

“Mea cara Holmes!”

“Me ia dise coreta?”

“Serta, ma como?”

El ia rie a mea fas aturdida.

“On ave en tu un frescia deletosa, Watson, cual crea un plaser cuando me eserse cualce capasias peti cual me posese per confonde tu. Un senior sorti en un dia pluvetante e fangosa. El reveni sin manxa en la sera con sua xapo e sua botas ancora briliante. El ia es, donce, nonmovente tra la dia intera. El no es un om con amis intima. Alora, do el ia pote es? Esce lo no es evidente?”

“Si, lo es alga evidente.”

“La mundo es plen de cosas evidente cual la persones oserva nunca per cualce razona. Do me ia es, en tua opina?”

“Ance nonmovente.”

“Contrastada, me ia visita la contia Devon.”

“En spirito?”

“Esata. Mea corpo ia resta en esta sejon e, me regrete oserva, ia consuma en mea asentia du vasos grande de cafe e un cuantia noncredable de tabaco. Pos tua sorti, me ia comanda de la boteca de Stamford la mapa nasional de esta rejion de la stepe, e mea spirito ia flota supra lo tra tota la dia. Me es sasiada ce me ta es bon orientada si me ta pasea ala.”

“Un mapa de scala grande, me suposa?”

“Multe grande.” El ia desenrola un parte e ia teni lo sur sua jeno. “Asi tu vide la distrito par cual nos es spesial consernada. Acel es Cason Baskerville en la media.”

“Con bosce ensircante?”

“Esata. Me imajina ce la rueta de taxos, an si no indicada con acel nom, debe estende longo esta linia, con la stepe, como tu persepi, a destra de lo. Esta grupo peti de construidas asi es la vileta pico Grimpen, do nosa ami Dr Mortimer ave sua base. En raio de oto cilometres on ave, como tu vide, sola abiterias sperdeda e vera noncuantiosa. Asi es Cason Lafter, cual ia apare en la raconta. On ave un casa indicada asi cual es cisa do la naturiste abita – Stapleton, si me recorda bon, ia es sua nom. Asi on ave du casas de cultiveria sur la stepe, Roca Alta e Malfango. Ala, a distantia de 22 cilometres, la grande prison de condenadas a Princetown. Entre e sirca esta puntos sperdeda, la stepe estende sombre e sin vive. Esta, donce, es la stadio sur cual trajedia ia es presentada, e sur cual nos va aida cisa a presenta lo denova.”

“Lo es sin duta un loca savaje.”

“Si, la situa es conveninte. Si la diablo ta desira vera manipula la atas umana —”

“Donce tu mesma inclina a la esplica supranatural.”

“La ajentes de la diablo pote es de carne e sangue, no? Nos ave du demandas cual fronti nos a la comensa. La un es: esce un crimin de cualce spesie ia aveni vera; la otra es: cual es la crimin e como on ia reali lo? Comprendable, si la suposa de Dr Mortimer ta es coreta, e nos es consernada par fortes ultra la leges comun de la Natur, ala es la fini de nosa investiga. Ma nos es obligada a esplora tota otra ipoteses ante aseta esta como nonevitable. Me opina ce nos ta clui denova acel fenetra, si tu no oposa. Lo es un cualia strana, ma me trova ce un aira consentrada aida un consentra de pensa. Me no ia xasa la idea a tal grado ce me ta pone me en un caxa per pensa, ma esta es la conclui lojical de mea credes. Esce tu ia revisa la caso en tua mente?”

“Si, me ia pensa multe a lo en curso de la dia.”

“Como tu judi lo?”

“Lo es multe confondente.”

“Lo ave serta un propre carater. On ave puntos distinguinte en lo. Acel cambia de la impresas de pede, per esemplo. Cual es tua opina de acel?”

“Mortimer ia dise ce la om ia paseta sur ditos de pede longo acel parte de la rueta.”

“El ia repete sola lo cual alga fol ia dise en la investiga judal. Perce un om ta pasea sur ditos de pede longo la rueta?”

“Como, alora?”

“El ia es corente, Watson, corente en despera, corente per salva sua vive, corente asta cuando el ia creve sua cor – e ia cade mor sur sua fas.”

“Corente de cual cosa?”

“Ala es nosa problem. On ave indicas ce la om ia es demente asustada ante cuando el ia comensa an core.”

“Como tu pote dise esta?”

“Me suposa ce la causa de sua temes ia traversa la stepe a el. Si lo ia es tal, e esta pare la plu probable, sola un om ci ia perde sua mente ia ta core de la casa e no en dirije a lo. Si la atesta de la romani es asetable como vera, el ia core con crias per aida en la dirije do lo ia es la min probable ce el va trova aida. Ma plu, cual person el ia espeta en acel note, e perce el ia espeta el en la rueta de taxos e no en sua propre casa?”

“Tu opina ce el ia espeta algun?”

“La om ia es vea e debil. Nos pote comprende ce el ia pasea alga en la sera, ma la tera ia es moiada e la note fria. Esce lo es natural ce el ta sta tra sinco o des minutos, como Dr Mortimer, con plu judi pratical ca me ia ta atribui a el, ia dedui par la sene de sigar?”

“Ma el ia sorti a cada sera.”

“Lo pare a me nonprobable ce el ia pausa a la porteta de stepe a cada sera. Oposada, la atesta es ce el ia evita la stepe. En acel note el ia pausa ala. Lo ia es la note ante sua parti a London. La caso prende un forma, Watson. Lo deveni coerente. Me ta solisita ce tu pasa a me mea violin, e nos va pospone tota plu considera de esta conserna asta pos cuando nos va ave la vantaje de encontra Dr Mortimer e Sir Henry Baskerville en la matina.”



Capitol 4: Sir Henry Baskerville


Nosa table de come prima ia es temprana limpida, e Holmes ia espeta en sua roba de matina la consenta prometeda. Nosa clientes ia veni puntual a sua taxe, car la orolojo ia veni de sona la ora des cuando Dr Mortimer ia es entrada, segueda par la baroneta joven. Esta ia es un om peti e atendente con oios oscur, de sirca tredes anios, con corpo multe solida, suprasiles negra densa e un fas forte combatosa. El ia porta un completa de tuid con tinje rojin e ia ave la aspeta airida de un person ci ia pasa la plu de sua tempo su la sielo, e an tal sua regarda firma e la autofida cuieta de sua manera ia conteni alga cosa indicante un nobil.

“Esta es Sir Henry Baskerville,” Dr Mortimer ia dise.

“He si,” – el ia dise – “e la parte strana es, Sr Sherlock Holmes, ce si mea ami asi no ia ta proposa visita tu a esta matina, me mesma ia ta veni solitar. Me comprende ce par serebri tu solve rompetestas peti, e me ia esperia un a esta matina cual esije plu serebri ca me es capas de dona a lo.”

“Senta tu, per favore, Sir Henry. Esce me comprende ce tu dise ce tu mesma ia esperia alga cosa estracomun pos tua ariva en London?”

“No un cosa multe importante, Sr Holmes. Sola un broma, a la plu probable. Lo ia es esta letera, si on pote nomi lo un letera, cual ia ateni me a esta matina.”

El ia pone un envelopa sur la table, e tota de nos ia apoia supra lo. Lo ia es de cualia comun, grisin de color. La adirije, “Sir Henry Baskerville, Otel Northumberland”, ia es scriveda en sinias bruta; la marca postal ia es “Charing Cross”, e la data de posta la sera presedente.

“Ci ia sabe ce tu vade a Otel Northumberland?” – Holmes ia demanda, lansante un regarda curiosa a nosa visitor.

“Nun ia pote sabe. Nos ia deside lo sola pos cuando me ia encontra Dr Mortimer.”

“Ma Dr Mortimer ia es sin duta ja ospitada ala?”

“No, me ia reposa con un ami.” – la dotor la dise. “On ia ave no indica posible ce nos intende vade a esta otel.”

“Hm! Algun pare multe profonda interesada par tua moves.” De la envelopa el ia prende un duifolia de paper grande, pliada a cuatris. El ia abri esta e ia plani lo sur la table. Tra sua media, un frase solitar ia es formida par la metodo de coli sur lo parolas primida. La testo ia es: “Si tu valua tua vive o tua razona, teni tu a via de la stepe.”

Sola la parola “stepe” ia es scriveda en inca.

“Bon,” – Sir Henry Baskerville ia dise – “cisa tu va dise a me, Sr Holmes: cual de enferno acel sinifia, e ci es la person ci es tan interesada par mea atas?”

“Cual es tua opina sur lo, Dr Mortimer? Tu debe acorda ce esta conteni no parte supranatural, a la min?”

“No, senior, ma lo es multe posible ce lo ia veni de algun ci es convinseda ce la conserna es supranatural.”

“Cual conserna?” – Sir Henry ia demanda agu. “Lo pare a me ce tota vos seniores sabe un plu monton ca me sur mea propre ativia.”

“Tu va comparti nosa sabes ante tua parti de esta sala, Sir Henry. Me promete esta a tu.” – Sherlock Holmes ia dise. “Nos va restrinje nos a presente, pos tua permete, a esta documento multe interesante, cual on ia debe composa e posta en la sera de ier. Esce tu ave la Times de ier, Watson?”

“Lo es asi en la angulo.”

“Esce me ta pote solisita lo de tu – la paje interna, per favore, con la articles xef?” El ia regarda rapida a tra, corente sua oios a su e supra longo la colonas. “Esta es un article eselente sur comersia libre. Permete ce me leje un estraeda de lo. ‘Si tu es cisa convinseda a imajina ce tua propre comersia spesial o tua propre industria va es stimulada par un tarifa spesial, tu pote razona ce ultima tal leges va debe teni a via la ricia de la pais, diminui la valua de nosa emportas, e basi la state jeneral de vive en esta isola.’ Cual es tua opina sur esta, Watson?” – Holmes ia esclama en deleta alta, frotante sua manos a lunlotra con sasia. “Esce tu no crede ce esta es un punto de vista amirable?”

Dr Mortimer ia regarda Holmes con un espresa de interesa profesal, e Sir Henry Baskerville ia turna a me un duple de oios oscur e confondeda.

“Me no sabe multe sur la tarifa e cosas de acel spesie,” – el ia dise – “ma lo pare a me ce nos ia devia alga de la trasa pertinente a acel nota.”

“Par contrasta, me opina ce nos segue spesial zelosa la trasa, Sir Henry. Watson asi sabe plu sur mea metodos ca tu, ma me teme ce an el no ia comprende completa la sinifia de esta frase.”

“No, me confesa ce me vide no lia.”

“E an tal, mea cara Watson, on ave un lia tan multe prosima ce la un es estraeda de la otra. ‘Si’, ‘tu’, ‘tu’, ‘tua’, ‘tua’, ‘vive’, ‘o’, ‘razona’, ‘valua’, ‘teni a via’, ‘de la’. Esce tu no vide aora de do esta parolas ia es prendeda?”

“Tona de stona, tu dise coreta! Bon, esce acel no es astuta?” – Sir Henry ia esclama.

“Si cualce duta posible ia resta, lo es reposada par la fato ce ‘teni a via’ e ‘de la’ es taliada en un peso.”

“He, bon – lo es tal!”

“Vera, Sr Holmes, esta esede cualce cosa cual me ia ta pote imajina.” – Dr Mortimer ia dise, contemplante mea ami en stona. “Me ta pote comprende si algun ta dise ce la parolas ia veni de un jornal; ma ce tu pote nomi la jornal, e ajunta ce lo ia veni de la article xef, es vera un de la cosas la plu notable cual me ia esperia en la vive. Como tu ia fa lo?”

“Me suposa, Dotor, ce tu ta pote distingui la cranio de un person negra de lo de un inuit, si?”

“Multe serta.”

“Ma como?”

“Car esta es mea pasatempo spesial. La diferes es evidente. La cresta supraorbital, la angulo de la fas, la curva de la masila, la —”

“Ma esta es mea pasatempo spesial, e la diferes es egal evidente. On ave a mea oios tan multe difere, entre la tipo burjes spasida de un article en la Times e la primi desordinada de un jornal seral de duisentim, como on ta pote ave entre tua negra e tua inuit. La deteta de tipos de letera es un de la ramos de sabe la plu elementin per la esperta spesial de crimines, an si me confesa ce a un ves, cuando me ia es multe joven, me ia confusa la Mercurio de Leeds e la Novas Matinal Ueste. Ma un article xef en la Times es intera distinguida, e esta parolas ia pote es prendeda de no otra loca. Car lo ia es fada ier, lo ia es forte probable ce nos va trova la parolas en la numero de ier.”

“Donce cuanto me pote segue tu, Sr Holmes,” – Sir Henry Baskerville ia dise – “algun ia talia esta mesaje par un sisor —”

“Sisor de ungia.” – Holmes ia dise. “On pote vide ce lo ia es un sisor de lama multe corta, car la person usante lo ia debe fa du sisoris supra ‘teni a via’.”

“Lo es tal. Algun, alora, ia talia la mesaje par un sisor de lama corta, ia coli lo par cola —”

“Goma.” – Holmes ia dise.

“Par goma a la paper. Ma me vole sabe perce la parola ‘stepe’ ia es scriveda?”

“Car el no ia pote trova lo primida. Tota la otra parolas ia es simple e on ta pote trova los en cualce numero, ma ‘stepe’ ia es min comun.”

“He, natural, esta esplica lo. Esce tu ia leje cualce otra cosa en esta mesaje, Sr Holmes?”

“On ave un o du indicas, e an tal on ia labora estrema per elimina tota trasas. La adirije, tu oserva, es scriveda en sinias bruta. Ma la Times es un paper cual on trova rara en cualce otra manos ca los de la alta educadas. Nos pote suposa, donce, ce la letera ia es composada par un om educada ci ia desira finje un noneducada, e sua labora per asconde sua propre scrive sujesta ce acel scrive es cisa conoseda, o va es conoseda, par tu. Plu, tu va oserva ce la parolas no es colida longo un linia esata, ma ce algas es plu alta ca otras. ‘Vive’, per esemplo, es intera estra sua bon loca. Esta pote indica un nonatende o lo pote indica un ajita e freta a la lado de la person taliante. Jeneral me inclina a la suposa du, car la conserna ia es evidente importante, e lo es nonprobable ce la composor de un tal letera ta es nonatendente. Si el ia es fretante, esta abri la demanda interesante sur perce el ia es fretante, car cualce letera postada asta la temprana de la matina ta ateni Sir Henry ante cuando el ta parti de sua otel. Esce la composor ia teme un interompe – e par ci?”

“Nos veni aora alga a la rejion de divinas.” – Dr Mortimer ia dise.

“Dise, plu coreta, a la rejion do nos pesa la posibles e eleje la plu probable. Lo es la usa siensal de la imajina, ma nos ave sempre alga funda material sur cual nos comensa nosa esplora. Bon, tu ta nomi lo un divina, sin duta, ma me es cuasi serta ce esta adirije ia es scriveda en un otel.”

“Como de mundo tu pote dise esta?”

“Si tu esamina atendente lo, tu va vide ce e la pen e la inca ia dona problemes a la scrivor. La pen ia sputa a du veses en un sola parola e ia deveni seca a tre veses en un adirije corta, mostrante ce la botela ia conteni vera poca inca. Bon, on no permete comun ce un pen o botela privata de inca ave un tal state, e la combina de la du debe es vera rara. Ma tu conose la inca de otel e la pen de otel, do on trova rara cualce otra tipo. Si, me esita vera poca en dise ce, si nos ta pote esamina la sestos de dejetadas de la oteles sirca Charing Cross asta trova la restas de la article xef mutilada de la Times, nos ta pote catura sin pausa la person ci ia envia esta mesaje unica. He, he! Cual es esta?”

El ia esamina atendente la folia sur cual la parolas ia es colida, teninte lo a sola un pico de sentimetres de sua oios.

“E?”

“No cosa.” – el ia dise, dejetante lo. “Lo es un duifolia blanca de paper, sin an un filigrana sur se. Me crede ce nos ia estrae tan multe como nos pote de esta letera strana; e aora, Sir Henry, esce cualce otra cosa interesante ia aveni a tu en cuando tu es en London?”

“Ma no, Sr Holmes. Me pensa ce no.”

“Tu no ia oserva algun ci segue o oserva tu?”

“Lo pare ce me ia pasea direta a la media de un novela supradramosa.” – nosa visitor ia dise. “Perce de enferno cualcun ta segue o oserva me?”

“Nos veni a esta. Tu ave no otra cosa per reporta a nos ante cuando nos entra a esta conserna?”

“Bon, lo depende de lo cual merita es reportada, en tua opina.”

“Me opina ce cualce cosa estra la costum normal de la vive merita es reportada.”

Sir Henry ia surie.

“Me ancora no conose multe la vive brites, car me ia pasa cuasi tota mea tempo en la Statos Unida e en Canada. Ma me espera ce la perde de un bota no parteni a la costum normal de la vive asi.”

“Tu ia perde un de tua botas?”

“Mea cara senior,” – Dr Mortimer ia esclama – “lo es mera malponeda. Tu va trova lo cuando tu reveni a la otel. Cual es la valua de disturba Sr Holmes par tal triviales?”

“Ma el ia demanda a me per cualce cosa estra la costum normal.”

“Esata,” – Holmes ia dise – “an si la aveni pote pare fol. Tu ia perde un de tua botas, tu dise?”

“Bon, ia malpone lo, en cualce caso. Me ia pone ambos estra mea porte a la sera ier, e sola un ia es ala a la matina. Me ia pote oteni no bon informa de la om ci limpi los. La parte la plu mal es ce me ia compra la duple a sola la sera pasada en Strada Strand, e me ia usa nunca los.”

“Si tu ia usa nunca los, perce tu ia pone los a estra per limpi?”

“Los ia es botas tanada e ia es nunca vernisida. Per esta razona me ia pone los.”

“Donce me comprende ce, pos tua ariva en London ier, tu ia sorti direta e ia compra un duple de botas?”

“Me ia fa un monton de compra. Dr Mortimer ia acompania me. Tu vide, si me va es la imobilor ala en Devon, me debe ave vestes conveninte, e cisa me ia deveni pico nonatendente a mea abituas en la Statos distante. Entre otra cosas, me ia compra esta botas brun – ia dona ses dolares per los – e un ia es furada de me an ante cuando me ia ave los sur mea pedes.

“Lo pare un furada notable nonusosa.” – Sherlock Holmes ia dise. “Me confesa ce me comparti la crede de Dr Mortimer ce pos no longa la bota mancante va es trovada.”

“E aora, seniores,” – la baroneta ia dise desidente – “lo pare a me ce me ia parla ja plen sufisinte sur la poca cual me sabe. La tempo ia veni cuando vos debe reali tua promete e dona a me un esplica completa de lo a cual tota pertine.”

“Tua solisita es multe asetable.” – Holmes ia responde. – “Dr Mortimer, me crede ce tu va ata la plu bon si tu raconta tua nara tal como tu ia raconta lo a nos.”

Tal corajida, nosa ami siensal ia estrae sua paperes de sua pox e ia presenta la caso intera como el ia fa a la matina presedente. Sir Henry Baskerville ia escuta con atende la plu profonda e con un esclama surprendeda de ves a ves.

“Bon, lo pare ce me ia entra a un erita intensa.” – el ia dise cuando la nara longa ia es finida. “Natural, me oia ja parla sur la can de cuando me ia es en la enfanteria. Lo es la raconta favoreda de la familia, an si me ia pensa nunca a ante ce me debe trata seria lo. Ma sur la mori de mea tio – aora, tota pare boli en mea testa, e me ancora no pote comprende clar lo. Lo pare ce tu ancora no ia deside completa esce lo es un caso per un polisior o un eglesor.”

“Esata.”

“E aora on ave esta conserna de la letera a me a la otel. Me suposa ce acel cabe a sua loca.”

“Lo pare mostra ce algun sabe plu ca nos sur lo cual aveni sur la stepe.” – Dr Mortimer ia dise.

“E ance” – Holmes ia dise – “ce algun no es nonsimpatiosa a tu, car el averti tu contra peril.”

“O cisa el desira, per sua propre intendes, asusta me a via.”

“Bon, natural, ance esta es posible. Me deta vera multe a tu, Dr Mortimer, car tu ia presenta a me un problem cual esibi alga alternativas interesante. Ma la punto pratical cual nos debe aora deside, Sir Henry, es esce lo es conselable o no ce tu vade a Cason Baskerville.”

“Perce me no ta vade?”

“On pare ave un peril.”

“Esce tu vole dise un peril de esta monstro familial o tu vole dise un peril de umanas?”

“Bon, esta es lo cual nos debe descovre.”

“Cual ta es la peril, mea responde es fisada. On ave no diablo en enferno, Sr Holmes, e on ave no person sur la tera ci pote preveni me de vade a la casa de mea propre familia, e tu pote aseta esta como mea responde final.” Sua suprasiles oscur ia deveni fronsida e sua fas ia roji profonda en sua parla. Lo ia es evidente ce la tempera focosa de la Baskervilles no ia es estinguida en esta, sua representor ultima. “Entretempo,” – el ia dise – “me ia ave apena la tempo per considera tota cual vos ia dise a me. Lo es tro grande per es comprendeda e desideda en sola un consenta. Me ta desira ave un ora cuieta en solitaria per fa mea conclui. Bon, vide, Sr Holmes, lo es aora un dui pos des-un, e me va revade direta a mea otel. Me proposa ce tu e tua ami, Dr Watson, ariva per come media con nos a la ora du. Me va pote alora dise plu clar a vos como esta conserna pare a me.”

“Esce lo es oportun per tu, Watson?”

“Perfeta.”

“Donce tu pote espeta nos. Me ta clama un caro?”

“Me ta prefere pasea, car esta situa ia ajita me e alga grado.”

“Me va pasea con tu, con plaser.” – sua acompanior ia dise.

“Alora nos va encontra nos denova a la ora du. Asta revide, e bon matina!”

Nos ia oia la pasos de nosa visitores desendente la scalera e la pum de la porte xef. En un momento, Holmes ia cambia ja de un fantasior pigra a un om ativa.

“Tua xapo e botas, Watson, rapida! No perde un momento!”

El ia freta a sua sala en sua roba de matina e ia reveni pos un pico de secondos en un jacon. Nos ia freta juntada en desende de la scalera e en sorti a la strada. Dr Mortimer e Baskerville ia es ancora vidable a sirca dusento metros ante nos en la dirije de Strada Oxford.

“Esce me ta core a ante e para los?”

“En no modo de mundo, mea cara Watson. Me es intera sasiada par tua acompania si tu va tolera la mea. Nosa amis es saja, car lo es serta un matina multe bela per pasea.”

El ia rapidi sua pasos asta cuando nos ia redui la distantia dividente nos asta sirca un dui. A pos, ancora manteninte un distantia de sento metros, nos ia segue en Strada Oxford e tal longo Strada Regent. A un ves, nosa amis ia para e ia regarda tra la fenetra de un boteca, a cual Holmes ia fa la mesma. A un instante plu tarda, el ia fa un esclama peti de contenti, e, seguente la dirije de sua oios zelosa, me ia vide ce un taxi-caro conteninte un om, cual ia para a la otra lado de la strada, continua aora avansa lenta denova.

“Ala es nosa om, Watson! Veni con me! Nos va fa un bon regarda a el, an si nos no pote ata plu.”

A acel momento, me ia es consensa de un barba negra brosin e un duple de oios agu dirijeda a nos tra la fenetra ladal de la caro. Instante, la porte orizonal a la teto ia xuta a supra, alga cosa ia es xiliada a la gidor, e la caro ia vola a via nonfrenida longo Strada Regent. Holmes ia xerca zelosa un otra caro, ma un vacua no ia es vidable. Alora el ia core en xasa savaje entre la flue de la trafica, ma la vantaje ia es tro grande, e ja la caro ia desapare.

“Tal lo vade!” – Holmes ia dise amarga cuando el ia emerji, con respira rapida e palia iritada, de la marea de veculos. “A cual ves pasada on ia es tan malfortunosa e ance tan malmanejada? Watson, Watson, si tu es un om onesta, tu va rejistra ance esta e contrapesa par lo mea susedes!”

“Ci ia es la om?”

“Me ave no idea.”

“Spior?”

“Bon, lo ia es clar, de lo cual nos ia oia, ce Baskerville es multe prosima segueda par algun de pos sua ariva en la site. Par cual otra modo on ta sabe tan rapida ce Otel Northumberland es lo cual el ia eleje? Si esta person ia segue el a la dia prima, me ia razona ce esta va segue el ance a la dia du. Tu ia oserva cisa ce me ia pasea a la fenetra a du veses en cuando Dr Mortimer ia leje sua lejenda.”

“Si, me recorda.”

“Me ia regarda a estra per persones pigrinte sur la strada, ma me ia vide nun. La om pertinente es astuta, Watson. Esta conserna afeta multe profonda, e an si me no ia deside final esce el ci es en contata con nos es un ajente bonvolente o un malvolente, me es sempre consensa de potes e intendes. Cuando nosa amis ia parti, me ia segue direta los con la espera de identifia sua atendor nonvidable. El ia es tan rusosa ce el no ia fida se a pede, ma el ia dispone a se un caro per pote lenti pos los o freta a ultra e evade tal sua oserva. Sua metodo ia ave la vantaje ajuntada ce, si los ta usa un caro, el ta es bon preparada per segue los. Lo ave, an tal, un nonvantaje evidente.”

“Lo pone el a la potia de la taxiste.”

“Esata.”

“Tan triste ce nos no ia nota la numero!”

“Mea cara Watson, an si me ia es torpe, serta tu no suposa seria ce me ia fali nota la numero? Numero 2704 es nosa om. Ma esta ave no valua a nos a esta momento.”

“Me no comprende como tu ia ta pote fa plu.”

“Oservante la caro, me ia debe turna sin pausa per pasea en la otra dirije. A pos, me ia debe nonfretada lua un caro du per segue la prima a distantia respetosa, o, an plu bon, ia debe viaja a Otel Northumberland per espeta ala. Cuando nosa nonconoseda ia segue Baskerville a casa, nos ia ta ave la posible de fa sua propre jua contra el mesma e vide do el vade. En realia, par un zelo nondiscreta, cual ia es esplotada con rapidia e enerjia estracomun par nosa oposor, nos ia revela nos e ia perde nosa om.”

Nos ia pasea pigra longo Strada Regent en esta conversa, e Dr Mortimer, con sua acompanior, ia desapare de ante nos a tempo longa pasada.

“Nos va ave no valua en segue los.” – Holmes ia dise. “La spior ia parti e no va reveni. Nos debe vide cual plu cartas nos ave en nosa manos e jua los en modo desidente. Esce tu ta pote jura reconose la fas de acel om en la caro?”

“Me ta pote jura sola a tema de la barba.”

“Como ance me – e de esta me conclui ce, con tota probablia, lo ia es falsa. A un om astuta en un taxe tan delicata, un barba es usosa sola per asconde la cualias de sua fas. Entra asi, Watson!”

El ia turna a en un de la ofisias distrital de mesajores, do el ia es amin salutada par la manejor.

“A, Wilson, me vide ce tu no ia oblida la caso peti en cual me ia ave la bon fortuna de aida tu?”

“No, senior, vera me no ia oblida. Tu ia salva mea bon reputa, e cisa mea vive.”

“Mea cara bonom, tu esajera. Me ave un recorda, Wilson, ce tu ave entre tua jovenes un xico nomida Cartwright, ci ia mostra alga capasia en la investiga.”

“Si, senior, el labora ancora asi.”

“Tu ta pote clama el? – grasias! E me ta desira cambia esta bileta de sinco paundes a monetas.”

Un xico de des-cuatro anios, con fas zelosa animada, ia obedi la clama de la manejor. El ia sta aora regardante con respeta grande la detetor famosa.

“Ta ce me ave la Cataloga de Oteles.” – Holmes ia dise. “Grasias! Aora, Cartwright, on ave asi la nomes de dudes-tre oteles, tota direta visina a Charing Cross. Tu vide?”

“Si, senior.”

“Tu va visita cada de estas pos lunlotra.”

“Si, senior.”

“Tu va comensa en cada caso par dona un xiling a la portor esterna. Prende esta dudes-tre xilinges.”

“Si, senior.”

“Tu va dise a el ce tu vole vide la paperes ier dejetada. Tu va dise ce un telegram importante ia es maldirijeda e ce tu xerca lo. Tu comprende?”

“Si, senior.”

“Ma lo cual tu xerca vera es la paje sentral de la Times con alga bucos taliada en lo par sisor. Prende esta copia de la Times. Esta es la paje. Tu va pote reconose fasil lo, no?”

“Si, senior.”

“En cada caso, la portor esterna va clama la portor interna, a ci ance tu va dona un xiling. Prende esta dudes-tre xilinges. Tu va es alora informada, en cisa dudes casos de la dudes-tre, ce on ia arde o sutrae ja la dejetadas de la dia presedente. En la tre otra casos, on va mostra a tu un monton de paperes e tu va xerca esta paje de la Times entre los. La probablia es enorme oposada a tua trova de lo. Prende plu esta des xilinges per caso de problemes. Ta ce me ave un reporta par telegram a Strada Baker ante fini de la posmedia. E aora, Watson, la sola cosa cual resta a nos es descovre par telegram la identia de la taxiste, numero 2704, e pos esta nos va fa un visita a un de la galerias de depintas a Strada Bond per ocupa la tempo asta cuando on espeta nos a la otel.”



Capitol 5: Tre filos rompeda


Sherlock Holmes ia ave, a grado multe notable, la capasia de desfisa sua mente a vole. Tra du oras, la conserna strana en cual nos ia es envolveda ia pare es oblidada, e el ia es intera asorbeda en la depintas de la mestres beljes moderna. El ia desira parla a no otra tema ca arte, sur cual el ia ave ideas la plu cru, de cuando nos ia parti de la galeria asta cuando nos ia trova nos a Otel Northumberland.

“Sir Henry Baskerville es a supra e espeta vos.” – la resetiste ia dise. “El ia demanda ce me gida vos a supra, direta pos vosa ariva.”

“Esce tu oposa ce me regarda tua libro de rejistra?” – Holmes ia dise.

“An no pico.”

La libro ia mostra ce du nomes ia es ajuntada pos lo de Baskerville. La un ia es Teophilus Johnson e familia, de Newcastle; la otra ia es S-ra Oldmore e servor de Lojia Alta, en Alton.

“Serta esta debe es la mesma Johnson ci me ia conose pasada.” – Holmes ia dise a la portor. “El es un avocato, no, de capeles gris, e pasea coxeante?”

“No, senior, esta es Sr Johnson, la posesor de carbon, un senior multe ativa, no plu vea ca tu mesma.”

“Ma serta tu era sur sua comersia?”

“No, senior! El ia usa esta otel tra multe anios, e el es multe bon conoseda a nos.”

“A, esta serti lo. Sra Oldmore, ance; me pare recorda la nom. Escusa mea curiosia, ma comun en visita un ami on trova un otra.”

“El es descapasida par maladia, senior. Sua sposo ia es la maior de Gloucester a ves pasada. El veni sempre a nos cuando el es en la urbe.”

“Grasias; me regrete ce me no pote declara conose el. Nos ia fundi un fato la plu importante par esta demandas, Watson.” – el ia continua en vose cuieta en cuando nos ia vade a supra en junta. “Nos sabe aora ce los ci es tan interesada a nosa ami no ia prende un sala en la propre otel de el. Esta sinifia ce, an si los es, como nos ia vide, multe desirante per oserva el, los es egal desirante ce el no ta vide los. Bon, esta es un fato la plu sujestante.”

“Cual lo sujesta?”

“Lo sujesta – alo, mea cara bonom, cual de mundo es mal?”

Sircoveninte la culmina de la scalera, nos ia encontra subita Sir Henry Baskerville mesma. Sua fas ia es rojida par coleria, e el ia teni un bota vea e polvosa en un de sua manos. El ia furia tan ce el ia es apena capas de parla, e cuando el ia vosi vera, lo ia es en un dialeto multe plu forte e plu ueste ce cualce cual nos ia oia de el en la matina.

“Lo pare ce en esta otel on burla me como ganso enganable.” – el ia esclama. “Si on no atende, on va descovre ce on ia entra a marania con un xico noncabente. Tona de stona, si acel om no susede trova mea bota mancante, me va crea un turba. Me pote aseta un broma como persones la plu bon, Sr Holmes, ma a esta ves on ia suprapasa pico la blanco.”

“Tu xerca ancora tua bota?”

“Si, senior, e me intende trova lo.”

“Ma, serta, tu ia dise ce lo es un bota nova e brun.”

“Tal lo ia es, senior. E aora lo es vea e negra.”

“Como! Tu no vole dise …?”

“Me vole dise esata lo. Me ia ave sola tre duples en la mundo – la brunes nova, la negras vea, e los de cuoro vernisida, cual me porta. En la note ier, on ia prende un de mea brunes, e oji on ia fura un de la negras. Bon, esce tu ave lo? Parla, xico, e no sta regardante!”

Un servor deutx ajitada ia apare en la sena.

“No, senior; me ia fa demandas tra tota la otel, ma me pote oia no cosa sur lo.”

“An tal, o acel bota va reveni ante la reposa de sol, o me va visita la manejor e dise a el ce me va parti direta instante de esta otel.”

“Lo va es trovada, senior – Me promete a tu ce, si tu va teni un pico de pasientia, lo va es trovada.”

“Serti lo, car lo es mea poseseda final cual me intende perde en esta nido de furores. E bon, Sr Holmes, tu va escusa ce me disturba tu sur un cosa tan trivial —”

“Me opina ce lo merita multe ce on disturba se per lo.”

“He, tu aspeta multe seria a la tema.”

“Como tu esplica lo?”

“Me simple no atenta esplica lo. Lo pare la cosa la plu loco, la plu bizara cual ia aveni a me en la vive.”

“La plu bizara, cisa —” Holmes ia dise pensosa.

“Cual es tua propre opina sur lo?”

“Bon, me ancora no reclama ce me comprende lo. Esta tua caso es multe complicada, Sir Henry. Regardante lo en relata con la mori de tua tio, me no es serta ce, entre tota la sincosento casos de importa enorme cual me ia trata, on ave un con afeta tan profonda. Ma nos teni filos plural en nosa manos, e lo es probable ce la un o la otra de los va gida nos a la fatos. Cisa nos va peri tempo en segue un filo erante, ma tarda o temprana nos va debe encontra la filo coreta.”

Nos ia fa un come media plasente en cual poca ia es diseda sur la conserna cual ia asembla nos. Ma en la salon privata a cual nos ia migra a pos, Holmes ia demanda a Baskerville cual es sua intendes.

“Me va vade a Cason Baskerville.”

“E cuando?”

“A la fini de la semana.”

“Jeneral,” – Holmes ia dise – “me opina ce tua deside es saja. Me ave atestas bastante ce tu es spiada en London, e, entre la miliones de esta site grande, difisil es descovre ci es esta persones o cual pote es sua ojeto. Si sua intendes es malvolente, cisa los ta reali un mal ata contra tu, e nos ta es sin capasia de preveni lo. Tu no ia sabe, Dr Mortimer, ce tu ia es segueda a esta matina de mea casa?”

Dr Mortimer ia salteta forte.

“Segueda! Par ci?”

“Esta es, nonfortunosa, lo cual me no pote dise a tu. Esce tu ave entre tua visinas o conosedas sur Dartmoor cualce om con barba negra plen?”

“No – ma ta ce me pensa – o! si. Barrymore, la servor xef de Sir Charles, es un om con barba negra plen.

“Ha! Do es Barrymore?”

“El maneja la Cason.”

“La plu bon, ta ce nos descovre esce el es vera ala, o si, par cualce modo posible, el es cisa en London.

“Como tu pote fa esta?”

“Dona a me un formulario de telegram. ‘Esce tota es preparada per Sir Henry?’ Esta va sufisi. Adirije lo a Sr Barrymore, Cason Baskerville. Cual ofisia de telegrafia es la plu prosima? Grimpen. Multe bon, nos va envia un telegram du a la xef de posteria en Grimpen: ‘Telegram a Sr Barrymore ta es direta donada a sua propre mano. Si asente, pf retelegrafi a Sir Henry Baskerville, Otel Northumberland.’ Esta debe informa nos ante la sera esce Barrymore es a sua posto en Devon o no.”

“Lo es tal.” – Baskerville ia dise. “En pasa, Dr Mortimer, ci es esta Barrymore, en fato?”

“El es la fio de la mantenor vea, ci es mor. Los cura la Cason tra ja cuatro jeneras. Cuanto me sabe, el e sua sposa es un duple tan respetable como cualce en la contia.”

“A la mesma tempo,” – Baskerville ia dise – “lo es sufisinte clar ce, si nun de la familia ocupa la Cason, esta persones ave un casa forte bela e no taxes per fa.”

“Lo es vera.”

“Esce Barrymore ia profita en cualce modo par la atesta final de Sir Charles?” – Holmes ia demanda.

“De el e sua sposa, cada ia gania sinco sento paundes.”

“Ha! Esce los ia sabe ce los va reseta esta?”

“Si; Sir Charles ia gusta multe parla sur la spesifas de sua atesta final.”

“Esta es multe interesante.”

“Me espera” – Dr Mortimer ia dise – “ce tu no regarda tra oios suspetante cadun ci ia reseta un lega de Sir Charles, car mil paundes ia es asiniada ance a me.”

“Vera! E a cualcun otra?”

“On ia ave multe donas nonimportante a individuas, e a un cuantia grande de asosias carital publica. Tota la resta ia vade a Sir Henry.”

“E cuanto ia es la resta?”

“Setesento-cuatrodes mil paundes.”

Holmes ia leva sua suprasiles, surprendeda.

“Me ia ave no suposa ce lo pertine a un cuantia tan jigante.”

“Sir Charles ia ave un reputa de ricia, ma nos no ia sabe cuanto estrema rica el ia es asta cuando nos ia comensa esamina sua finansias. La valua somada de la propria ia es prosima a milion.”

“Ai! Lo es un apostada per cual on ta risca cisa fa un jua perilosa. E un plu demanda, Dr Mortimer. Si cualce cosa ta aveni a nosa ami joven asi – vos ta pardona la ipotese nonplasente! – ci ta erita la propria?”

“Car Rodger Baskerville, la frate joven de Sir Charles, ia mori sin sposa, la propria ta pasa a la Desmondes, ci es sobrines nonprosima. James Desmond es un eglesor senesente en la contia Westmorland.”

“Grasias. Tota esta detalias es multe interesante. Esce tu ia encontra Senior James Desmond?”

“Si; el ia veni a un ves per visita Sir Charles. El es un om de aspeta profonda respetable e de vive virtuosa. Me recorda ce el ia refusa aseta cualce repaia de Sir Charles, an si lo ia es firma proposada a el.”

“E esta om de gustas simple ta es la eritor de la miles de Sir Charles.”

“El ta es la eritor de la propria, car lo es nonalienable. El ta erita ance la mone, estra si esta ta es diferente asiniada par la posesor presente, ci pote, natural, trata lo seguente sua desira.”

“E esce tu ia scrive tua atesta final, Sir Henry?”

“No, Sr Holmes, me no ia fa. Me ia ave no tempo, car sola ier me ia descovre la state de la situa. Ma an tal, me senti ce la mone debe acompania la titulo e propria. Esta ia es la idea de mea tio povre. Como la posesor va restora la glorias de la Baskervilles si el no ave mone sufisinte per manteni la imobila? Casa, tereno e dolares debe vade juntada.”

“Esata tal. Bon, Sir Henry, me comparti tua opina ce lo es recomendable ce tu viaja a Devon sin pospone. Me debe spesifa sola un restrinje. Tu debe serta no viaja sola.”

“Dr Mortimer va reveni con me.”

“Ma Dr Mortimer debe labora a sua posto medical, e sua casa es a alga cilometres de la tua. An con tota la bonvole de la mundo, cisa el no va pote aida tu. No, Sir Henry, tu debe prende con tu algun, un om fidable, ci va es sempre a tua lado.”

“Esce lo es posible ce tu mesma ta pote veni, Sr Holmes?”

“Si la situa ta veni a un punto de crise, me ta atenta es personal presente; ma tu pote comprende ce, con mea labora estendosa de consultas e con la apelas constante cual ateni me de multe locas, lo es nonposible ce me ta es asente de London per un tempo nondefinida. A la momento presente, un de la nomes la plu onorada en England deveni susida par un estorsor, e sola me pote preveni un scandal desastrosa. Tu va vide como nonposible lo es ce me ta vade a Dartmoor.”

“Ci tu ta recomenda, alora?”

Holmes ia pone sua mano sur mea braso.

“Si mea ami ta emprende lo, no om esiste ci es plu bon valuada a lado de on cuando on trova se en un situa difisil. Nun pote dise esta con plu fida ca me.”

Me ia es completa surprendeda par la proposa, ma ante cuando me ia ave tempo per responde, Baskerville ia saisi mea mano e ia torse enerjiosa lo.

“Bon, aora, esta es tota jentil par tu, Dr Watson.” – el ia dise. “Tu vide mea situa, e tu sabe esata tan multe sur la conserna como me. Si tu va viaja a Cason Baskerville per suporta me, me va oblida nunca lo.”

La sujesta de aventura ia fasina sempre me, e me ia senti lodada par la parolas de Holmes e par la zelo con cual la baroneta ia saluta me como acompanior.

“Me va veni, con plaser.” – me ia dise. “Me no sabe como me ta pote usa plu bon mea tempo.”

“E tu va reporta multe atendosa a me.” – Holmes ia dise. “Cuando un crise va aveni, e lo va aveni serta, me va dirije como tu debe ata. Me suposa ce tota pote es ja preparada ante saturdi?”

“Esce esta ta conveni a Dr Watson?”

“Perfeta.”

“Donce a saturdi, estra si tu va oia a contra, nos va encontra a la tren a un dui pos des de Stasion Paddington.”

Nos ia sta ja per parti cuando Baskerville ia fa un cria de vinse, e tufante a un de la angulos de la sala, el ia estrae un bota brun de su un armario.

“Mea bota mancante!” – el ia esclama.

“Ta ce tota nosa difisiles desapare tan fasil!” – Sherlock Holmes ia dise.

“Ma esta es un cosa multe strana.” – Dr Mortimer ia comenta. “Me ia xerca esta atendosa sala ante la come media.”

“Como ance me.” – Baskerville ia dise. “Cada peseta de lo.”

“Lo ia conteni serta no bota alora.”

“Si tal, probable la servor ia pone lo ala cuando nos ia come.”

La deutx ia es venida, ma ia declara ce el sabe no cosa a la tema, e ce ance no investiga ia pote solve lo. Un plu article ia es ajuntada a acel serie constante e parente nonrazonada de misterios peti cual ia segue tan rapida lunlotra. Iniorante tota la raconta macabre sur la mori de Sir Charles, nos ia ave un filo de avenis nonesplicable, tota entre la limitas de du dias, cual ia inclui la reseta de la letera primida, la spior de barba negra en la taxi-caro, la perde de la bota nova brun, la perde de la bota vea negra, e aora la reveni de la bota nova brun. Holmes ia senta silente en la caro cuando nos ia reviaja a Strada Baker, e me ia sabe par sua fronte pliada e fas zelosa ce sua mente, como la mea, ia es ocupada en atenta construi alga scema en cual on ta pote cabe tota esta episodios strana e parente nonrelatada. Tra tota la posmedia asta la tarda de la sera, el ia senta perdeda en tabaco e pensas.

Direta ante la come de sera, du telegrames ia es traeda. La prima ia dise:

Veni de oia ce Barrymore es a la Cason. BASKERVILLE.
La otra:

Ia visita dudes-tre oteles como dirijeda, ma regrete reporta ce no pote trova folia taliada de Times. CARTER.
“Aora du de mea filos es rompeda, Watson. No cosa es plu stimulante ca un caso en cual on es oposada par tota cosas. Nos debe esplora sirca nos per un trasa nova.”

“Nos ave ancora la taxiste ci ia porta la spior.”

“Esata. Me ia telegrafi per oteni sua nom e adirije de la Cataloga Ofisial. Me no va es surprendeda si esta va es la responde a mea demanda.”

La sona de la campaneta ia revela se como un cosa an plu sasiante ca un responde, an tal, car la porte ia abri e un om de aspeta bruta ia entra, evidente la taxiste mesma.

“Me ia reseta un mesaje de la ofisia xef ce un senior a esta adirije ia demanda sur numero 2704.” – el ia dise. “Me gida mea caro ja tra sete anios, con nunca un parola cexante. Me ia veni direta asi de la careria per demanda, a tua fas, cual tu ave contra me.”

“Me ave no cosa de mundo contra tu, mea bonom.” – Holmes ia dise. “Par contrasta, me ave un duipaund per tu si tu va dona a me un responde clar a mea demandas.”

“He, me ia pasa un bon dia, en fato serta.” – la taxiste ia dise con surion. “Cual tu ia desira demanda, senior?”

“Prima de tota, tua nom e adirije, per caso ce me va nesesa denova tu.”

“John Clayton, 3 Strada Turpey, la Munisipa. Mea caro veni de Careria Shipley, prosima a Stasion Waterloo.”

Sherlock Holmes ia fa un nota de lo.

“Aora, Clayton, dise tota a me sur la cliente ci ia veni per oserva esta casa a la ora des de esta matina e ia segue la du seniores longo Strada Regent a pos.”

La om ia aspeta surprendeda e pico embarasada.

“He, me no nesesa informa tu, car tu pare sabe tan multe como me ja.” – el ia dise. “La vera es ce la senior ia informa me ce el es un detetor e ce me debe dise no cosa sur el a cualce person.”

“Mea bonom; esta es un conserna multe grave, e cisa tu va trova tu en un situa alga mal si tu atenta asconde cualce cosa de me. Tu dise ce tua cliente ia informa tu ce el es un detetor?”

“Si, tal.”

“Cuando el ia dise esta?”

“Cuando el ia parti de me.”

“Esce el ia dise cualce otra cosa?”

“El ia vosi sua nom.”

Holmes ia lansa a me un regarda rapida de vinse.

“O, el ia vosi sua nom, si? Acel ia es noncauta. Cual ia es la nom vosida?”

“Sua nom” – la taxiste ia dise – “ia es Senior Sherlock Holmes.”

Nunca me ia vide mea ami plu completa surprendeda ca par la responde de la taxiste. Per un instante el ia senta silente stonada. A pos, el ia esplode con rie zelosa.

“Tocada, Watson – nonegable tocada!” el ia dise. “Me sensa un epe tan rapida e flexable como la mea. El ia susede multe bela colpa me a esta ves. Donce sua nom ia es Sherlock Holmes, si?”

“Si, senior, esta ia es la nom de la senior.”

“Eselente! Dise a me do tu ia aseta el e tota cual ia aveni.”

“El ia clama me a un dui pos nove en Plaza Trafalgar. El ia dise ce el es un detetor, e el ia ofre a me cuatrodes xilinges si me va fa esata lo cual el esije tra tota la dia, sin fa demandas. Me ia acorda plen contente. Prima, nos ia viaja asta Otel Northumberland e ia espeta ala asta cuando du seniores ia emerji e ia lua un caro de la filo. Nos ia segue sua caro asta cuando lo ia para en un loca prosima a asi.”

“Esta porte mesma.” – Holmes ia dise.

“Bon, me no ia pote es serta sur acel, ma me osa dise ce mea cliente ia sabe la detalias. Nos ia para a distantia corta sur la strada e ia espeta tra un ora e un dui. Alora la du seniores ia pasa nos, paseante, e nos ia segue longo Strada Baker e longo —”

“Me sabe.” – Holmes ia dise.

“Asta pasa tra tre cuatris de Strada Regent. Alora mea senior ia abri subita la porte de teto, e el ia cria ce me ta viaja sin pausa a Stasion Waterloo, tan rapida como posible. Me ia flajeli la cavalo e nos ia ariva ala pos min ca des minutos. Alora el ia paia sua cuatrodes xilinges, como un bon om, e el ia vade a via en la stasion. Ma a sua momento de parti, el ia turna e el ia dise: ‘Cisa lo va interesa tu ce tu ia porta Senior Sherlock Holmes.’ Tal lo ia aveni ce me sabe la nom.”

“Me comprende. E tu ia vide el no plu?”

“No pos cuando el ia entra a la stasion.”

“E como tu ta descrive Senior Sherlock Holmes?”

La taxiste ia rasca sua testa.

“Bon, en fato, el no ia es un senior multe fasil per descrive. Me ta judi sua eda como cuatrodes anios, e el ia es de altia media, plu corta ca tu, senior, par du o tre ditones. El ia es vestida como un nobil, e el ia ave un barba negra, retangulo taliada a su, e un fas pal. Me no sabe ce me pote dise plu ca esta.”

“Color de sua oios?”

“No, me no pote dise lo.”

“Tu pote recorda no plu detalias?”

“No, senior; no cosa.”

“Bon, donce asi es tua duipaund. Un plu va espeta tu si tu pote trae cualce plu informa. Bon note!”

“Bon note, senior, e grasias!”

John Clayton ia parti cacaretante, e Holmes ia turna a me con un leva de sua spalas e un surie regretosa.

“Crac a nosa filo tre, e nos fini do nos ia comensa.” – el ia dise. “Un vil tan rusosa! El ia sabe nosa numero, ia sabe ce Sir Henry Baskerville ia consulta me, ia reconose ci me es en Strada Regent, ia divina ce me ia nota la numero de la caro e va spini la taxiste, e donce ia reenvia esta mesaje osante. Me dise a tu, Watson, a esta ves, nos ave un antagoniste ci merita nosa scrima. On ia xacemata me en London. Me pote sola desira a tu fortunas plu bon en Devon. Ma mea mente no es comfortosa en relata.”

“En relata con cual?”

“Ce me envia tu. Lo es un situa fea, Watson, un situa fea e perilosa, e plu me vide lo, min me gusta lo. Si, mea cara bonom, cisa tu rie, ma me serti a tu ce me va es multe felisida par reave tu secur e sana en Strada Baker denova.”



Capitol 6: Cason Baskerville


Sir Henry Baskerville e Dr Mortimer ia es preparada a la dia asiniada, e como organizada nos ia comensa en via a Devon. Sr Sherlock Holmes ia viaja con me a la stasion e ia dona a me sua instruis final e conselas de parti.

“Me no va influe tua mente par sujesta teorias o suspetas, Watson.” – el ia dise. “Me vole simple ce tu reporta a me fatos en manera tan completa como posible, e tu pote lasa a me la teori.”

“Cual tipo de fatos?” – me ia demanda.

“Cualce cosa cual va pare ave cisa un pertine, an si nondireta, a la caso, e spesial la relatas entre la joven Baskerville e sua visinas o cualce detalias nova a tema de la mori de Sir Charles. Me mesma ia fa alga demandas en la poca dias pasada, ma la resultas ia es, regretable, negativa. Un sola cosa pare es serta, e esta es ce Sr James Desmond, ci es la eritor seguente, es un senior vea de disposa multe amin, tal ce esta persegue no orijina de el. Me opina vera ce nos pote intera elimina el de nosa calculas. Restante es la persones ci en efeto va ensirca Sir Henry Baskerville sur la stepe.”

“Esce lo no ta es bon si inisial nos ta desprende acel duple Barrymore?”

“En no modo. On no ta pote era plu. Si los es inosente, lo ta es cruel nonjusta, e si los es culpable, nos ta sede tota posible de revela sua partisipa. No, no, nos va conserva los en nosa lista de suspetadas. Plu, on ave un stalor a la Cason, si me recorda bon. On ave du cultivores de stepe. On ave nosa ami Dr Mortimer, ci a mea crede es intera onesta, e on ave sua sposa, sur ci nos sabe no cosa. On ave plu acel naturiste, Stapleton, e on ave sua sore, ci on descrive como un fem joven e atraosa. On ave Sr Frankland, de Cason Lafter, ci es ance un fator nonconoseda, e on ave un o du otra visinas. Estas es la persones ci tu debe studia multe spesial.”

“Me va fa la plu bon cual me pote.”

“Tu ave un arma, me suposa?”

“Si, lo ia pare bon a me ce me porta lo.”

“Multe serta. Teni prosima tua revolver tra note e dia, e cade nunca tua cautia.”

Nosa amis ia oteni ja un vagon de clase prima e ia espeta nos sur la plataforma.

“No, nos ave no novas de cualce spesie.” – Dr Mortimer ia dise en responde a la demandas de mea ami. “Me pote jura un sola cosa, e esta es ce nos no ia es segueda en la du dias pasada. Nos ia sorti nunca sin vijila agu, e no person ia ta pote evita nosa persepi.”

“Vos ia resta sempre con lunlotra, me suposa?”

“Estra en la posmedia ier. Me dedica usual un dia a sola divertis cuando me veni a London, donce me ia pasa lo en la Museo de la Scola de Sirurjistes.”

“E me ia vade per regarda la popla en la parce.” – Baskerville ia dise. “Ma nos no ia encontra turbas de cualce tipo.”

“Lo ia es noncauta, an tal.” – Holmes ia dise, secutente sua testa con aspeta multe seria. “Me prea, Sir Henry, ce tu no va pasea solitar. Alga mal fortuna grande va aveni a tu si tu fa tal. Esce tu ia trova tua otra bota?”

“No, senior, lo es perdeda per sempre.”

“Vera. Esta es multe interesante. Bon, adio.” – el ia ajunta cuando la tren ia comensa lisca longo la plataforma. “Teni en mente, Sir Henry, un de la frases en acel vea lejenda strana cual Dr Mortimer ia leje a nos, e evita la stepe en acel oras de oscuria cuando la potias de malia es altida.”

Me ia regarda denova la plataforma cuando nos ia distanti multe de lo e ia vide la figur alta e sever de Holmes ci ia sta nonmovente con fas dirijeda a nos.

La viaja ia es rapida e plasente, e me ia pasa lo en conose plu intima mea du acompaniores e en jua con la spaniel de Dr Mortimer. Pos vera poca oras, la tera brun ia deveni rojin, la brices ia cambia a granito, e boves roja ia come a pasto en campos de sepes bela do la erbas rica e plantas plu abundante ia anunsia un clima plu lusosa, an si plu umida. La joven Baskerville ia fisa sua regarda zelosa tra la fenetra e ia esclama a vose deletada cuando el ia reconose la cualias familiar de la vista de Devon.

“Me ia traversa un parte grande de la mundo pos parti de asi, Dr Watson,” – el ia dise – “ma me ia vide nunca un loca comparable.”

“Me ia vide nunca un om de Devon ci no es fidosa a sua contia.” – me ia comenta.

“Lo depende tan multe de la tipo de person como de la contia.” – Dr Mortimer ia dise. “Un regardeta a nosa ami asi revela la testa ronda de la celtas, cual porta en se la zelo e potia liante celta. La testa de la povre Sir Charles ia es de tipo multe rara, partal gailica, partal eres en sua cualias. Ma tu ia es multe joven a la ves ultima cuando tu ia vide Cason Baskerville, no?”

“Me ia es un xico adolesente a la tempo de la mori de mea padre, e ia vide nunca la Cason, car el ia abita un caseta peti a la costa sude. De ala me ia vade direta a un ami en la Statos Unida. Me afirma ce tota es egal nova a me como a Dr Watson, e me es masima zelosa per vide la stepe.”

“Si? Alora, tua desira es fasil per reali, car on ave asi tua vide prima de la stepe.” – Dr Mortimer ia dise, indicante tra la fenetra de la vagon.

Supra la cuadros verde de la campos e la curva basa de un bosce, un colina gris e melancolica ia leva en la distantia, con culmina strana e sierin, nonclar e neblin en la distantia, como alga vista fantasin en un sonia. Baskerville ia senta tra tempo longa, con sua oios fisada a lo, e me ia leje de sua fas zelosa cuanto esta sinifia a el, esta vide prima de acel loca strana do la persones de sua sangue ia domina tan longa e ia lasa sua marca tan profonda. Ala el ia senta, con sua completa de tuid e sua vose american, en la angulo de un vagon de ferovia prosin, e an tal, cuando me ia regarda sua fas oscur e espresosa, me ia senti an plu ce el es un desendente tan vera de acel linia longa de omes nobil, focosa e mestrin. Orgulo, coraje e fortia ia es contenida en sua suprasiles densa, sua narinas delicata e sua oios grande de color de nozeta. Si sur acel stepe menasante un aventura difisil e perilosa ta sta ante nos, esta ia es a la min un camerada per ci on ta pote emprende un risca con la sabe serta ce el ta comparti corajosa lo.

La tren ia para a un stasion peti a lado de un via, e tota de nos ia sorti. A estra, ultra la serca basa e blanca, un vagoneta ia espeta con un duple de cavalos. Nosa ariva ia es evidente un aveni major, car la xef de stasion e la portores ia asembla sirca nos per porta nosa bagaje a estra. Lo ia es un loca dulse e simple de campania, ma me ia es surprendeda par oserva ce du omes soldatin en uniformas oscur ia sta a la sorti, apoiante se sur sua fusiles corta e regardante nos con atende cuando nos ia pasa. La caror, un om peti de fas dur e ru, ia saluta Sir Henry Baskerville, e pos un pico de minutos nos ia freta rapida longo la via larga e blanca. Pastos ondin ia curvi a supra a cada lado de nos, e la frontones de casas vea ia es videtable tra la folias densa verde, ma, ultra la campania pasosa solosa, ia es sempre levante, oscur contra la sielo de sera, la curva longa e sombre de la stepe, interompeda par la colinas sierin menasante.

La vagoneta ia pivote a sur un via ladal, e nos ia curvi a supra longo ruas profonda, gastada par sentenios de rotas, con inclinadas alta a cada lado, pesosa con mos gotante e filises spesa linguin. Rubos manxosa e filises bronzin ia sintili en la lus de la sol reposante. Ancora constante asendente, nos ia traversa un ponte streta de granito e ia contorni un rieta ruidosa cual ia jeta rapida a su, spumante e rujinte entre la rocones gris. La via como ance la rieta ia serpe a supra tra un vale densa con abetos e cuercos arboretin. A cada turna, Baskerville ia emete un esclama de deleta, zelosa regardante sirca se con demandas noncontable. A sua oios, tota ia pare bela, ma a me un tinje de melancolia ia covre la campania, cual ia mostra tan clar la marcas de la anio descresente. Folias jala ia tapeti la ruas e ia desende en voleta a nos ci pasa. La clace de nosa rotas ia es estinguida cuando nos ia viaja tra montones de plantas putrinte – donadas triste, en mea opina, lansada par la Natur ante la caro de la eritor reveninte de la Baskervilles.

“Alo!” – Dr Mortimer ia esclama. “Cual es esta?”

Un curva presipe de tera covreda par erica, un protende distante de la stepe, ia estende ante nos. Sur la culmina, dur e clar como un sculta de cavalor sur sua pedestal, ia es un soldato montante, oscur e sever, con sua fusil posada e preparada sur sua braso basa. El ia vijila la via longo cual nos viaja.

“Cual es esta, Perkins?” – Dr Mortimer ia demanda.

Nosa caror ia turna partal sur sua seja.

“Un prisonida ia fuji de la prison en Princetown, senior. El es libre tra tre dias ja, e la gardores vijila cada via e cada stasion, ma los ancora no ia vide el. La cultivores en esta parte no gusta lo, senior, e acel es vera.”

“Ma me comprende ce los reseta sinco paundes si los pote dona informa.”

“Si, senior, ma la posible de sinco paundes es mera un cosa povre en compara con la posible de un garga taliada. Vide, el no es un prisonida de tipo comun. Esta es un om ci va esita ante no cosa.”

“Ci el es, alora?”

“El es Selden, la mator de Notting Hill.”

Me ia recorda bon la caso, car lo ia es un cual ia interesa Holmes par causa de la ferosia noncomun de la crimin e la violentia savaje cual ia marca tota la atas de la asasinor. La redui de sua condena de mori ia resulta de alga dutas sur la completia de sua sania mental, car sua condui ia es tan odiable. Nosa vagoneta ia ateni la culmina de un colineta e ante nos la estende vasta de la stepe ia leva, manxada par tumuletas e apicos ru e presipe. Un venta fria ia desende forte de lo e ia fa ce nos trema. A alga loca ala, sur acel plano desertin, esta om vil ia furtivi, ascondente en un buco como un bestia savaje, con cor plen de malvole contra la raza intera cual ia espulsa el. Sola esta ia manca per completi la sujestosia macabre de la tereno esposada, la venta frinte e la sielo oscurinte. An Baskerville ia silenti e ia tira plu prosima a se sua jacon.

Nos ia lasa la campania fertil pos e su nos. Aora nos ia reregarda lo, con ce la raios diagonal de un sol basa ia cambia la rietas a filos de oro e ia brilia sur la tera roja de aradi nova e la marania larga de la bosces. La via ante nos ia deveni plu sombre e savaje sur inclinadas enorme de brun rojin e oliva, con rocones jigante sperdeda. De ves a ves nos ia pasa un caseta de stepe, con mures e teto de petra, sin planta rampente per interompe sua contorno dur. Subita nos ia regarda a su en un depresa tasin, con asi e ala cuercos e abetos malcreseda cual ia es torseda e curvida par la furia de anios de tempestas. Du tores alta e streta ia leva supra la arbores. La caror ia indica par sua flajelo.

“Cason Baskerville.” – el ia dise.

Sua mestre ia sta se e ia es regardante con jenas rojida e oios briliante. Pos alga minutos nos ia ateni la portones de entra, un labirinto de traseria fantasin en fero forjada, con colonas gastada par clima a cada lado, manxada par licenes, e suportante la senglares eraldial de la Baskervilles. La casa de porton ia es un ruinada de granito negra e costelas de faxones esposada, ma fasante lo ia es un construida nova, partal completa, la fruta prima de la oro sudafrican de Sir Charles.

Tra la porton nos ia pasa sur la rueta de asede, do la rotas ia es denova mudida entre la folias, e la arbores vea ia xuta sua ramos en un tunel sombre supra nosa testas. Baskerville ia fa un trema en regarda la rua longa e oscur asta do la casa ia sintili como un fantasma a la fini plu distante.

“Esce lo ia aveni asi?” – el ia demanda en vose cuieta.

“No, no, la rueta de taxos es a la otra lado.”

La eritor joven ia regarda sirca se con fas lamentin.

“Lo no es stonante ce mea tio ia senti como si turbas menasa el en un tal loca como esta.” – el ia dise. “Lo sufisi per asusta cualcun. Me va erije un linia de lampas eletrical asi en min ca ses menses, e vos no va reconose la loca, con un jenerador de mil candelas asi, direta ante la porte de la cason.”

La rueta ia abri a un estende larga de sespe, e la casa ia sta ante nos. En la lus diminuinte, me ia pote vide ce la sentro ia es un construida blocin pesosa de cual un portico ia protende. La fronte intera ia porta un cortina de edera, con asi e ala un peso cortida a nudia do un fenetra o un scermo eraldial ia penetra la velo oscur. De esta bloco sentral la tores jemelo ia leva, antica, merlonida e perforada par multe ranures de flexa. A destra e sinistra de la toretas ia es alas plu moderna de granito negra. Un lus mate ia veni tra fenetras de maineles pesosa, e, de la ximines alta cual ia asende de la teto presipe e alta angulida, un sola colona negra de fuma ia salta.

“Bonveni, Sir Henry! Bonveni a Cason Baskerville!”

Un om alta ia emerji de la ombra de la portico per abri la porte de la vagoneta. La figur de un fem ia es siluetada contra la lus jala de la atrio. El ia sorti e ia aida la om a basi nosa sacos.

“Lo no va irita tu si me viaja direta a casa, Sir Henry?” – Dr Mortimer ia dise. “Mea sposa espeta me.”

“Ma serta tu va resta per alga come de sera?”

“No, me debe vade. Probable me va trova alga labora espetante me. Me ta resta per mostra a vos la casa, ma Barrymore va es un gidor plu bon ca me. Asta revide, e esita nunca ante clama me en note o dia si me pote servi vos.”

La sona de la rotas ia mudi longo la rueta en cuando Sir Henry e me ia diverje a la atrio, e la porte ia pumi pesosa pos nos. Lo ia es un sala bela en cual nos ia trova nos, grande, alta, e forte xevronida con faxones enorme de cuerco negrida par tempo. En la ximineria grande e anticin pos la portatroncos de fero alta, un foco de ramones ia crepita e clica. Sir Henry e me ia estende nosa manos a lo, car nos ia es nonsensosa pos nosa viaja longa. Alora nos ia regarda sirca nos la fenetra alta e streta de vitro colorida vea, la paneles de cuerco, la testas de servos, la scermos eraldial sur la mures, tota oscur e sombre en la lus mate de la lampa sentral.

“Lo es esata como me ia imajina lo.” – Sir Henry ia dise. “Esce lo no es la imaje mesma de un casa vea de familia? La idea ce esta es la mesma cason en cual tra sincosento anios mea relatadas ia abita! Me es colpada par sentis seria en pensa lo.”

Me ia vide ce sua fas oscur es luminada par un zelo enfantin cuando el regarda sirca se. La lus ia brilia forte a el do el ia sta, ma ombras longa ia desende la mures e ia pende como un baldacin negra supra el. Barrymore ia reveni pos prende nosa bagaje a nosa salas. El ia sta ante nos aora con la manera discreta de un servor bon instruida. El ia es un om de aspeta notable, alta, bela, con barba negra cuadro e cualias pal e diniosa.

“Esce tu desira ce on servi la come aora, senior?”

“Lo es preparada?”

“Pos vera poca minutos, senior. Tu va trova acua calda en vosa salas. Mea sposa e me va resta con plaser con tu, Sir Henry, asta cuando tu va completi tua reordina de la cosas, ma tu va comprende ce, en la situa nova, esta casa va nesesa un ecipo sustantial de empleadas.”

“Cual situa nova?”

“Me ia vole mera dise, senior, ce Sir Charles ia ave un vive multe retirada, e nos ia pote contenti sua desiras. Tu, natural, va vole ave plu acompania, e donce tu va nesesa cambias en tua ecipo de empleadas.”

“Esce tu intende ce tua sposa e tu desira parti?”

“Sola cuando lo va conveni plen a tu, senior.”

“Ma tua familia es ja con nos tra jeneras plural, no? Me ta regrete comensa mea vive asi par rompe un lia vea de la familia.”

Me ia pare deteta alga sinias de emosia sur la fas blanca de la servor xef.

“Ance me senti esta, senior, e ance mea sposa. Ma en parla franca, senior, ambos de nos ia gusta vera multe Sir Charles, e sua mori ia xoca nos e ia fa ce esta ambiente dole multe nos. Me teme ce nos va es nunca denova calma de mente en Cason Baskerville.”

“Ma cual vos intende fa?”

“Me ave no duta, senior, ce nos va susede institui nos en alga comersia. La jenerosia de Sir Charles ia dona a nos la recursos per esta. E aora, senior, cisa la plu bon me ta mostra la via a vosa salas.”

Un galeria cuadro con rel de balustres ia ensirca la parte alta de la cason vea, asedable par un scalera duple. De esta punto sentral, estendente tra la mesura intera de la construida, ia es du coredores longa, de cual tota la salas de dormi ia abri. Mea propre ia es en la mesma ala como lo de Baskerville e cuasi visina a lo. Esta salas ia pare es multe plu moderna ca la parte sentral de la casa, e la paper briliante e candelas cuantiosa ia sutrae a alga grado la impresa sombre cual nosa ariva ia lasa en mea mente.

Ma la sala de come cual ia abri de la atrio ia es un loca de ombra e oscuria. Lo ia es un cambra longa con un grado separante la plataforma do la familia ia senta e la parte plu basa reservada per sua dependentes. A un fini, un balcon per musicistes ia regarda lo de supra. Faxones negra ia xuta traversante supra nosa testas, con un sofito negrida par fuma a ultra. Con series de torxas flaminte per lumina lo, e la color e joia cru de un banceta de moda pasada, lo ia ta deveni cisa plu suave; ma aora, cuando du seniores negra vestida ia senta en la sirculo peti de lus lansada par un lampa covreda, mea vose ia cuieti e mea spirito ia afonda. Un linia nonclar de asendentes, en cada tipo de vestes, de un cavalor elizabetan asta un om brava de la Rejentia, ia basi sua regardas a nos e ia timidi nos par sua acompania silente. Nos ia parla poca, e me, a la min, ia es felis cuando la come ia es finida e nos ia pote retira nos a la biliarderia moderna e fumi un sigareta.

“Par la sielo, lo no es un loca multe felisinte.” – Sir Henry ia dise. “Me suposa ce on pote ajusta se per acorda con lo, ma a presente me senti ce me es alga estra la sena. Me no mervelia ce mea tio ia deveni pico nervosa si el ia vive tota solitar en un tal casa como esta. An tal, si lo conveni a tu, nos va vade temprana a leto a esta sera, e cisa la situa va pare plu felisinte en la matina.”

Me ia tira mea cortinas a lado ante vade a leto e ia regarda a estra tra mea fenetra. Lo ia abri a la spasio erbosa locada ante la porte de la cason. A ultra, du bosces de arbores ia jemi e osila en un venta fortinte. Un duiluna ia penetra la fesures de nubes corsante. En sua lus fria, me ia vide ultra la arbores un franje rompeda de rocas e la curva longa e basa de la stepe melancolica. Me ia clui la cortina, sentinte ce mea impresa ultima conforma a la otras.

E an tal, lo no ia es esata la ultima. Me ia trova ce me es fatigada ma veliada, returnante sin reposa de lado a lado, xercante la dormi cual no ia vole veni. Distante, un campana de orolojo ia bate la cuatris de la oras, ma con esta eseta, un silentia morin ia covre la casa vea. E alora, subita, en la media mesma de la note, un sona ia veni a mea oios, clar, resonante e no malreconosable. Lo ia es la sanglota de un fem, la enspireta amortida e strangulada de algun ci es trinxada par un tristia noncontrolable. Me ia senta me en leto e ia escuta intensa. La ruido no ia pote es distante e ia es serta en la casa. Tra un dui de ora me ia espeta con cada nervo vijilante, ma no otra sona ia veni ultra la campana de la orolojo e la xuxa de la edera sur la mur.



Capitol 7: La Stapletones de Casa Merripit


La belia fresca de la matina seguente ia susede alga sutrae de nosa mentes la impresa sombre e gris cual ia es lasada en ambos de nos par nosa esperia prima de Cason Baskerville. Cuando Sir Henry e me ia senta a come de matina, la lus de sol ia entra versante entre la maineles de la fenetras alta, lansante manxas acuin de color de la scermos eraldial cual ia covre los. La paneles oscur ia brilia como bronze en la raios oro, e difisil ia es la comprende ce esta es vera la sala cual ia colpa un tal sombria a nosa spiritos en la sera presedente.

“Me suposa ce nos debe culpa nos mesma e no la casa!” – la baroneta ia dise. “Nos ia es fatigada par nosa viaja e frida par nosa vade, donce nos ia regarda gris la loca. Aora nos es fresca e sana, donce tota es denova plasente.”

“E an tal, lo no ia es intera un caso de imajina.” – me ia responde. “Esce, per esemplo, lo ia aveni ce tu ia oia algun, me crede un fem, sanglotante en la note?”

“Esta es strana, car cuando me ia es partal dorminte, me ia pare oia alga tal cosa. Me ia espeta tra un bon tempo, ma lo no ia reaveni, donce me ia conclui ce lo ia es tota un sonia.”

“Me ia oia clar lo, e me es serta ce lo ia es vera la sanglota de un fem.”

“Nos debe demanda sur esta sin retarda.”

El ia sona la campana e ia demanda a Barrymore esce el pote esplica nosa esperia. Lo ia pare a me ce la fas pal de la servor xef ia deveni ancora pico plu pal cuando el ia escuta la demanda de sua mestre.

“On ave sola du femes en la casa, Sir Henry.” – el ia responde. “La un es la servor de cosina, ci dormi en la otra ala. La otra es mea sposa, e me pote afirma ce la sona no ia pote veni de el.”

E an tal, el ia menti en dise lo, car acaso pos la come de matina me ia encontra Sra Barrymore en la coredor longa con la sol plen a sua fas. El ia es un fem grande e nonemosiosa con fas pesosa e un espresa de boca sever fisada. Ma sua oios tradosa ia es roja e ia regardeta me de entre palpebras inflada. Donce el ia es la person ci ia plora en la note, e si el ia fa tal, sua sposo debe sabe lo. Ma el ia eleje la risca evidente de es descovreda en declara ce lo no es tal. Perce el ia fa esta? E perce el ia plora tan amarga? Ja sirca esta om bela de fas pel e barba negra, un aira de misterio e sombria ia es forminte. El ia es la prima ci ia descovre la corpo de Sir Charles, e nos ia ave sola sua dise sur tota la situa cual ia gida a la mori de la om vea. Esce lo ia es posible ce, an con tota, Barrymore ia es el ci nos ia vide en la caro en Strada Regent? Serta la barba ia pote es la mesma. La taxiste ia descrive un om alga plu corta, ma un tal impresa ia pote era fasil. Como me ta pote deside la punto per sempre? Evidente la ata prima ia debe es consulta la xef de posteria de Grimpen per trova esce la telegram de proba ia es vera poneda en la propre manos de Barrymore. Sin depende de la responde, me ta ave a la min alga cosa per reporta a Sherlock Holmes.

Sir Henry ia debe esamina multe paperes pos la come de matina, tal ce la tempo ia es vantajosa per mea escurso. Lo ia es un pasea plasente de ses cilometres longo la borda de la stepe, ultima gidante me a un vileta peti e gris en cual du construidas plu grande, cual ia es revelada como la otel e la casa de Dr Mortimer, ia sta alta supra la otras. La xef de posteria, ci ia es ance la comedor de la vileta, ia ave un recorda clar de la telegram.

“Serta, senior,” – el ia dise – “me ia fa ce on trae la telegram a Sr Barrymore, esata como dirijeda.”

“Ci ia trae lo?”

“Mea fio asi. James, tu ia trae acel telegram a Sr Barrymore a la Cason en la semana pasada, no?”

“Si, padre, me ia trae lo.”

“A sua propre manos?” – me ia demanda.

“Bon, el ia es a supra en la suteto a acel tempo, donce me no ia pone lo a sua propre manos, ma me ia dona lo a la manos de Sra Barrymore, e el ia promete trae lo sin pausa.”

“Esce tu ia vide Sr Barrymore?”

“No, senior; como me ia dise, el ia es en la suteto.”

“Si tu no ia vide el, como tu sabe ce el ia es en la suteto?”

“Bon, serta sua propre sposa debe sabe do el es.” – la xef de posteria ia dise iritada. “Esce el no ia reseta la telegram? Si un era ia aveni, Sr Barrymore mem debe cexa.”

Continua plu la demandas ia pare futil, ma lo ia es clar ce, an con la rus par Holmes, nos ave no demostra ce Barrymore no ia es en London tra tota la tempo. Suposa ce lo ia es tal – suposa ce la mesma om ia es la ultima ci ia vide Sir Charles vivente, e la prima ci ia segue la eritor nova cuando el ia reveni a England. Cual resulta, alora? Esce el ia es la ajente de otras, o esce el ia ave alga propre projeta malvolente? Cual razona el ia pote ave per persegue la familia Baskerville? Me ia pensa a la averti strana sisorida de la article xef de la Times. Esce esta ia es fada par el o esce lo ia pote es fada par algun con intende forte de oposa sua scemas? La sola motiva consetable ia es lo cual ia es sujestada par Sir Henry, ce si la familia ta pote es asustada a via, un casa comfortosa e permanente ta es securida per la Barrymores. Ma serta un tal esplica como esta ta es intera nonsufisinte per esplica la scemi profonda e sutil cual ia pare texe un rede nonvidable sirca la baroneta joven. Holmes mem ia dise ce no caso plu complicada ia veni a el en tota la serie longa de sua investigas dramosa. Me ia prea, en cuando me ia repasea longo la rua gris e solitar, ce pos corta mea ami va es librida de sua preocupas e va pote ariva per prende esta pesa grande de encarga a via de mea spalas.

Subita mea pensas ia es interompeda par la sona de pedes corente pos me e par un vose cual ia clama me par nom. Me ia turna, espetante vide Dr Mortimer, ma a mea surprende, el ci segue me ia es un nonconoseda. El ia es un om peti e grasil, de fas rasada e formal, con capeles jalin brun e mandibulas magra, de eda entre tredes e cuatrodes anios, vestida en un veston gris e portante un capel de palia. Un caxa de stanio per samples botanical ia pende de sua spala, e el ia ave un rede verde per papilios en un de sua manos.

“Tu, me es serta, va pardona mea desrespeta, Dr Watson.” – el ia dise, veninte con respira rapida a do me ia sta. “Asi sur la stepe nos es persones familin e no espeta presentas formal. Cisa tu ia oia mea nom diseda par nosa ami mutua, Mortimer. Me es Stapleton, de Casa Merripit.”

“Tua rede e caxa ia ta espresa egal lo a me,” – me ia dise – “car me ia sabe ce Sr Stapleton es un naturiste. Ma como tu ia reconose me?”

“Me ia visita Mortimer, e el ia indica tu a me tra la fenetra de sua consulteria cuando tu ia pasa. Car nosa cursos ave la mesma dirije, me ia deside ateni tu e presenta me. Me espera ce Sir Henry es en bon sania pos sua viaja?”

“El es multe sana, grasias.”

“Tota de nos ia teme alga ce, pos la mori triste de Sir Charles, la baroneta nova va refusa cisa abita asi. Lo esije multe de un om rica ce el ta viaja per tombi se en un loca como esta, ma me no nesesa informa tu ce lo ave un sinifia vera enorme a la campania. Sir Henry ave, me suposa, no temes superstisiosa en la situa?”

“Me no pensa ce acel es probable.”

“Natural, tu conose la lejenda de la can demonin cual segue la familia?”

“Me ia oia lo.”

“Lo es stonante ce la campanianes en esta rejion es tan credosa! Un bon cuantia de los es preparada per jura ce los ia vide un tal bestia sur la stepe.” El ia parla con surie, ma lo ia pare ce me leje en sua oios ce el trata plu seria la tema. “La raconta ia catura grande la imajina de Sir Charles, e me ave no duta ce lo ia gida a sua fini trajedin.”

“Ma como?”

“Sua nervos ia es tan tisada ce la apare de cualce can ia ta fa cisa un efeto matante a sua cor malada. Me opina ce el ia vide vera alga tal cosa en acel note final en la rueta de taxos. Me ia teme ce alga desastre va aveni cisa, car me ia gusta multe la om vea, e me ia sabe ce sua cor es debil.”

“Como tu ia sabe esta?”

“Mea ami Mortimer ia informa me.”

“Tu pensa, alora, ce alga can ia xasa Sir Charles, e ce el ia mori par teme en resulta?”

“Tu ave cualce esplica plu bon?”

“Me no ia veni a un conclui.”

“E Sherlock Holmes?”

La parolas ia aturdi mea respira per un instante, ma un regardeta a la fas pasosa e oios constante de mea acompanior ia mostra ce no surprende ia es intendeda.

“Lo ta es futil si nos ta finje ce nos no conose tu, Dr Watson,” – el ia dise. “La reportas de tua detetor ia ateni nos asi, e tu no ia pote loda el sin ce tu mesma deveni conoseda. Cuando Mortimer ia dise a me tua nom, el no ia pote nega tua identia. Si tu es asi, alora lo segue ce Sr Sherlock Holmes interesa se a la tema, e me es natural curiosa per sabe cual opina el ave cisa.

“Me regrete ce me no pote responde a acel demanda.”

“Ta ce me demanda esce el va onora nos par un propre visita?”

“El no pote parti de London a presente. El ave otra casos cual ocupa sua atende.”

“Tan triste! El ta lansa cisa alga lus a lo cual es tan oscur per nos. Ma en pertine a tua propre esploras, si en cualce modo posible me pote servi tu, me espera ce tu va comanda me. Si me ta ave cualce indica de la natur de tua suspetas o como tu proposa investiga la caso, cisa an aora me ta dona a tu alga aida o consela.”

“Me afirma a tu ce me es simple asi per visita mea ami, Sir Henry, e ce me nesesa no aida de cualce spesie.”

“Eselente!” – Stapleton ia dise. “Tu ata perfeta coreta con cautia e discretia. Me es justa reproxada per lo cual ia es, me senti, un intrui nonsuportable, e me promete a tu ce me no va parla denova a la tema.”

Nos ia veni a un loca do un vieta streta e erbosa ia separa de la rua e ia serpe en parti traversante la stepe. A destra on ia ave un colina presipe con rocones sperdeda, cual en dias pasada ia es taliada a un escaveria de granito. La fas dirijeda a nos ia formi un falesa oscur, con filises e rubos cresente en sua nixes. De pos un alta distante, un plumon de fuma ia flota.

“Un pasea moderada longo esta vieta de stepe gida nos a Casa Merripit.” – el ia dise. “Cisa tu va sede un ora afin me ta ave la plaser de presenta tu a mea sore.”

Mea pensa prima ia es ce me debe es a lado de Sir Henry. Ma a pos me ia recorda la cumula de paperes e faturas par cual sua table de studio ia es covreda. Lo ia es serta ce me no pote aida con aceles. E Holmes ia dise franca ce me debe studia la visinas sur la stepe. Me ia aseta la invita de Stapleton, e nos ia turna en junta a la vieta.

“Un loca merveliosa es la stepe.” – el ia dise, regardante sirca se la colinas ondante, longa e verde con valetas, con crestas sierin de granito spumante a supra en surjes fantasin. “On es nunca noiada par la stepe. On no ta pote imajina la secretas merveliosa cual lo conteni. Lo es tan vasta, e tan esposada, e tan misteriosa.”

“Alora, tu conose bon lo?”

“Me es asi tra sola du anios. La abitores ta nomi me un arivor nova. Nos ia veni corta pos cuando Sir Charles ia comensa sua abita. Ma mea preferes ia gida me a esplora cada parte de la tereno ambiente, e me ta opina ce poca persones ave un conose plu bon de lo ca me.”

“Esce conose lo es difisil?”

“Multe difisil. Vide, per esemplo, esta plano grande a la norde asi con colinas strana cual eruta de lo. Esce tu oserva cualce cosa notable en relata?”

“Lo ta es un loca noncomun bon per galopa.”

“On ta pensa natural esta, e la pensa ia prende la vive de alga persones ante aora. Tu nota acel puntos forte verde cual covre lo en sperde densa?”

“Si, los pare plu fertil ca la otra partes.”

Stapleton ia rie.

“Acel es la Pantan Grande de Grimpen.” – el ia dise. “Un mal paso ala sinifia moria per persones e bestias. Mera ier, me ia vide un de la cavalos peti de stepe vagante a en lo. El ia sorti nunca. Me ia vide sua testa estendente de acel buco de fango tra tempo alga longa, ma ultima lo ia suca el a su. An en saisones seca, traversa lo es perilosa, ma pos esta pluves de autono lo es un loca orible. E an tal, me pote trova la via a sua sentro mesma e reveni vivente. Par santia, on ave ala un plu de acel cavalos misera!”

Un cosa brun ia es rolante e turnante entre la siperos verde. A pos, un colo longa, angusada e contorsente ia xuta a supra e un cria asustante ia resona tra la stepe. Lo ia fri me con teror, ma la nervos de mea acompanior ia pare es plu forte ca la meas.

“Lo ia desapare!” – el ia dise. “La pantan ia catura el. Du en du dias, e multe plu, cisa, car los vade abitual ala en la clima seca e sabe nunca la difere asta cuando la pantan ave los en sua saisi. Un mal loca es acel, la Pantan Grande de Grimpen.”

“E tu dise ce tu sabe penetra lo?”

“Si, on ave un o du vietas cual un om multe ativa pote usa. Me ia descovre los.”

“Ma perce tu ta desira vade a un loca tan orible?”

“Bon, tu vide la colinas a ultra? Los es vera isolas separada a tota lados par la pantan nontraversable, cual ia rampe per ensirca los en la curso de anios. Acel es do on ave la plantas rara e la papilios, si on es sufisinte astuta per ateni los.”

“Me va proba la risca a alga dia.”

El ia regarda me con fas surprendeda.

“Par Dio, espulsa un tal idea de tua mente.” – el ia dise. “Me ta es culpable de tua sangue. Me serti a tu ce tu ta ave an no la posible la plu pico de reveni vivente. Lo es sola par recorda alga puntos complicada de orienta ce me pote fa lo.”

“Alo!” – me ia esclama. “Cual es acel?”

Un jemi longa e basa, nondescrivable triste, ia pasa tra la stepe. Lo ia pleni tota la aira, e an tal on no ia pote dise de do lo veni. De un murmura nonclar, lo ia crese a un ruji profonda, ante diminui denova a un murmura melancolica palpitante. Stapleton ia regarda me con espresa strana en sua fas.

“Un loca bizara, la stepe!” – el ia dise.

“Ma lo es cual?”

“La campanianes dise ce lo es la Can de la Baskervilles criante a sua preda. Me ia oia lo a un o du veses pasada, ma nunca tan multe forte.”

Me ia regarda a sirca, con un jela de teme en mea cor, a la plano enorme estendente, manxada par la rejiones verde de juncos. No cosa ia move sur la tereno vasta estra un duple de corvones, cual ia cuaci forte de un roca alta pos nos.

“Tu es un om educada. Tu no crede tal babelas como acel?” – me ia dise. “Cual, en tua opina, es la causa de un sona tan strana?”

“Pantanes emete ruidos strana a veses. Un caso de fango afondante, o acua levante, o simil.”

“No, no, acel ia es un vose vivente.”

“Bon, cisa tal. Tu ia oia ja la sona profonda de un botor?”

“No, nunca.”

“Lo es un avia multe rara – cuasi estinguida – en England aora, ma tota cosas es posible sur la stepe. Si, me no ta es stonada par aprende ce lo cual nos ia oia es la vose de la ultima de la botores.”

“Lo es la cosa la plu strana e bizara cual me ia oia en tota mea vive.”

“Si, esta es jeneral un loca alga misteriosa. Regarda la lado de la colina ala. Como tu interprete aceles?”

La intera de la inclinada presipe ia es covreda par anelos sirculo de petra gris, a la min dudes.

“Los es cual? Ensircas per oveas?”

“No, los es la abiterias de nosa asendentes brava. Umanas preistorial ia abita densa sur la stepe, e car nun notable ia abita ala a pos, nos trova tota sua posadas peti, esata como lasada. Estas es sua uiguames con la tetos sutraeda. On pote vide an sua ximinerias e sua letos si on es sufisinte curiosa per entra.

“Ma lo es un vila alga grande. Cuando lo ia es abitada?”

“Umanas neolitica – sin data.”

“Cual los ia fa?”

“Los ia dona pasto a sua boves sur esta inclinadas, e los ia aprende escava per stanio cuando la spada de bronze ia comensa suprapasa la axa de petra. Regarda la foso grande en la colina fasante. Acel es sua marca. Si, tu va trova alga puntos multe unica en pertine a la stepe, Dr Watson. O, pardona me per un momento! Acel es serta un siclopido.”

Un mosca o papilio peti ia voleta traversante nosa curso, e instante Stapleton ia es fretante con enerjia e rapidia estracomun per xasa lo. Ansiante me, la animal ia vola en dirije direta a la pantan grande, e mea conoseda ia pausa nunca per un momento, bondinte de mexa a mexa pos lo, brandinte sua rede verde en la aira. Par sua vestes gris e progresa arancante, zigzagante, nonpredisable, el mesma no ia pare nonsimil a alga papilio jigante. Me ia sta regardante sua xasa con un misca de amira a sua ativia estracomun e teme ce el va fa un mal paso en la pantan tradosa, cuando me ia oia la sona de pasos e, turnante, ia trova un fem prosima a me sur la vieta. El ia veni de la dirije en cual la plumon de fuma ia indica la loca de Casa Merripit, ma la basi de la stepe ia asconde el asta cuando el ia es sufisinte prosima.

Me no ia pote duta ce esta es la Senioreta Stapleton sur ci on ia informa me, car femes de cualce spesie ia es suposable poca sur la stepe, e me ia recorda ce me ia oia algun descrivente el como un bela. La fem ci ia prosimi a me ia es serta tal, e de tipo multe noncomun. On no ia pote ave un contrasta grande entre frate e sore, car Stapleton ia es de tinje neutra, con capeles pal e oios gris, ma sua sore ia es plu oscur ca cualce capelbrun ci me ia vide en England – grasil, elegante e alta. El ia ave un fas orgulosa de forma refinada, tan regulada ce lo ta pare cisa sin emosia, si lo no ta ave la boca delicata e la oios bela, oscur e zelosa. Con sua figur perfeta e roba elegante, el ia es, vera, un apare strana sur un vieta solitar de stepe. Sua oios ia regarda sua frate cuando me ia turna, e pos esta el ia rapidi sua pasos a me. Me ia leva ja mea xapo, e ia es a punto de fa alga comenta esplicante, cuando sua propre parolas ia verje tota mea pensas a un curso nova.

“Revade!” – el ia dise. “Revade direta a London, instante.”

Me ia pote sola regarda el con surprende stupida. Sua oios ia flami a me, e el ia bateta nonpasiente la tera par sua pede.

“Perce me debe revade?” – me ia demanda.

“Me no pote esplica.” El ia parla en vose cuieta e stimulada, con un zezea strana en sua pronunsia. “Ma par Dio, fa como me solisita. Revade e pone nunca denova tua pede sur la stepe.”

“Ma me es mera a fini de ariva.”

“Senior, senior!” – el ia esclama. “Esce tu no sabe cuando un averti es per tua propre bonstate? Revade a London! Comensa a esta note! Fuji de esta loca en cualce modo! Xux, mea frate veni! Repete no parola de lo cual me ia dise. Esce tu ta vole estrae per me acel orcidea de entre la ecuisitos ala? Nos es multe rica par orcideas sur la stepe, an si, natural, tu es alga tro tarda per vide la belias de la loca.”

Stapleton ia abandona ja la xasa e ia reveni a nos, forte respirante e rojida par sua eserses.

“Alo, Beryl!” – el ia dise, e lo ia pare a me ce la tono de sua saluta no es intera amin.

“Bon, Jack, tu es multe calda.”

“Si, me ia xasa un siclopido. Los es multe rara e noncomun trovada en la tarda de autono. Tan triste ce me ia perde lo!”

El ia parla sin conserna, ma sua oios peti e pal ia turna nonsesante de la fem joven a me.

“Vos ia presenta vos, me vide.”

“Si. Me ia dise a Sir Henry ce el es alga tro tarda per vide la belias vera de la stepe.”

“Ma ci es esta, en tua opina?”

“Me suposa ce el debe es Sir Henry Baskerville.”

“No, no.” – me ia dise. “Mera un comunor umil, ma sua ami. Mea nom es Dr Watson.”

Un roji de ajita ia traversa la fas espresosa de la fem.

“Nos ia conversa en malcomprende mutua.” – el ia dise.

“Ma vos no ia ave multe tempo per conversa.” – sua frate ia comenta con la mesma oios curiosa.

“Me ia parla como si Dr Watson ta es un abitor en loca de mera un visitor.” – el ia dise. “Lo no pote importa multe a el esce el es tro temprana o tarda per la orcideas. Ma tu va continua, no, e vide Casa Merripit?”

Un pasea corta ia trae nos a lo, un casa sombre de stepe, a ves pasada la cultiveria de alga pastor en la dias antica rica, ma aora reparada e cambiada a un abiteria moderna. Un bosce de frutas ia ensirca lo, ma la arbores, como usual sur la stepe, ia es sucreseda e danada par fria, e la efeto de la loca intera ia es gastada e melancolica. Nos ia es entrada par un servor strana e plietosa, en jaca descolorida, un om ci ia pare conveni a la casa. A interna, an tal, on ia ave salas grande, mobilida con un elegantia en cual me ia pare reconose la preferes de la seniora. Regardante de esta fenetras a la stepe nonfininte con sua manxas de granito, ondante sin interompe asta la orizon la plu distante, me no ia pote no mervelia sur la motiva cual ia gida esta om educada e esta fem bela a abita en un tal loca.

“Un eleje strana de loca, no?” – el ia dise, como si en responde a mea pensa. “E an tal, nos susede fa ce nos es sufisinte felis, no, Beryl?”

“Intera felis.” – el ia dise, ma sua parolas ia ave no tono convinseda.

“Me ia ave un scola.” – Stapleton ia dise. “Lo ia es en la norde de la pais. La labora a un om de mea tempera ia es macinal e noninteresante, ma la benefica de vive con jovenes, de aida moldi acel mentes joven, e de impresa los con sua propre carater e ideales ia es multe cara a me. An tal, la fortuna no ia favore nos. Un epidemica grave ia eruta en la scola, e tre de la xicos ia mori. Lo ia recovre nunca pos acel bate, e multe de mea capital ia es nonreganiable engolida. Ma ancora, con eseta de la perde de la acompania encantante de la xicos, me ta pote joia mea propre mal fortuna, car, con mea tendes forte a botanica e zolojia, me trova asi un campo nonlimitada de labora, e mea sore es tan dedicada a la Natur como me. Tota de esta, Dr Watson, es poneda a tua testa par causa de tua espresa cuando tu ia oserva la stepe tra nosa fenetra.

“Serta lo ia veni a mea mente ce lo es cisa pico noiante – min per tu, cisa, ca per tua sore.”

“No, no, me es nunca noiada.” – el ia dise rapida.

“Nos ave libros, nos ave nosa studias, e nos ave visinas interesante. Dr Mortimer es un om multe erudita en sua propre ramo. La povre Sir Charles ia es ance un acompanior amirable. Nos ia conose bon el e nos senti plu sua manca ca me pote dise. Esce tu opina ce me ta intrui si me ta visita a esta posmedia per comensa conose Sir Henry?”

“Me es serta ce el ta es deletada.”

“Alora cisa tu ta indica ce me intende fa tal. En nosa modo umil, nos va fa cisa alga cosa afin la situa deveni plu fasil per el asta cuando el es abituada a sua ambiente nova. Esce tu ta veni a supra, Dr Watson, per esamina mea colie de papilios? Me crede ce lo es la plu completa en la sude-ueste de England. Pos cuando tu ia esplora los, la come media va es cuasi preparada.”

Ma me ia desira forte revade a mea curada. La melancolia de la stepe, la mori de la cavalo malfortunosa, la ruido strana cual ia deveni asosiada con la lejenda macabre de la Baskervilles, tota esta cosas ia tinje mea pensas con tristia. Plu, en ajunta a esta impresa plu o min neblosa, me ia reseta la averti direta e clar par Senioreta Stapleton, vosida con seria tan intensa ce me no ia pote duta ce lo es fundida sur alga razona grave e profonda. Me ia resiste tota urjes ce me ta resta per come, e me ia comensa sin pausa mea viaja de revade, seguente la vieta erbosa longo cual nos ia ariva.

Lo ia pare clar, an tal, ce alga via rapida es usable par los ci conose lo, car ante cuando me ia ateni la rua, me ia es stonada en vide Senioreta Stapleton sentante sur un roca a lado de la vieta. Sua fas ia es bela rojida par sua eserse, e el ia teni sua mano a sua lado.

“Me ia core tra tota la via per suprapasa tu, Dr Watson.” – el ia dise. “Me ia ave an no la tempo per apone mea xapo. Me debe no pausa, o cisa mea frate va nota mea asentia. Me ia vole dise a tu ce me regrete tan la era stupida cual me ia fa en suposa ce tu es Sir Henry. Per favore, oblida la parolas cual me ia dise, cual ave tota no pertine a tu.”

“Ma me no pote oblida los, Senioreta Stapleton.” – me ia dise. “Me es la ami de Sir Henry, e sua bonstate es un conserna multe prosima a me. Dise a me per cual razona tu ia insiste tan ce Sir Henry debe revade a London.”

“La capris de un fem, Dr Watson. Cuando tu conose plu bon me, tu va comprende ce me no pote sempre dona razonas per lo cual me dise o fa.”

“No, no. Me recorda la stimula en tua vose. Me recorda la espresa en tua oios. Per favore, me prea, parla franca a me, Senioreta Stapleton, car sempre pos mea ariva asi, me es consensa de ombras ensircante me. La vive ia deveni simil a acel Pantan Grande de Grimpen, con peti rejiones verde sempre presente en cual on pote afonda, e sin gidor ci ta indica la via. Donce dise a me lo cual tu ia intende, e me va promete reporta tua averti a Sir Henry.”

Un espresa de vasila ia pasa momental tra sua fas, ma sua oios ia duri ja denova cuando el ia responde a me.

“Tu esajera la situa, Dr Watson.” – el ia dise. “Mea frate e me ia es vera multe xocada par la mori de Sir Charles. Nos ia conose multe intima el, car sua pasea prefereda ia traversa la stepe a nosa casa. El ia es profonda impresada par la maldise cual pende supra la familia, e cuando esta trajedia ia aveni, me ia senti natural ce on debe ave alga funda per la temes cual el ia espresa. Me ia es angusada, alora, cuando un otra membro de la familia ia veni per abita asi, e me ia senti ce el debe es avertida sur la peril cual el va risca. Esta ia es tota cual me ia intende dise.”

“Ma cual es la peril?”

“Tu conose la raconta de la can?”

“Me no crede tal babelas.”

“Ma me crede. Si tu ave cualce influe a Sir Henry, gida el a via de un loca cual es ja sempre desastrosa per sua familia. La mundo es larga. Perce el ta desira vive en la loca de peril?”

“Car lo es la loca de peril. Tal es la natur de Sir Henry. Me teme ce, estra si tu pote dona a me alga informa plu spesifante ca esta, lo va es nonposible ce on move el a via.”

“Me pote dise no cosa spesifante, car me sabe no cosa spesifante.”

“Me vole fa un plu demanda a tu, Senioreta Stapleton. Si tu ia intende no plu ca esta cuando tu ia parla prima a me, perce tu no ia vole ce tua frate oia lo cual tu dise? Lo conteni no cosa cual el, o cualce otra person, ta pote oposa.”

“Mea frate es multe zelosa ce la Cason deveni abitada, car el opina ce lo va benefica la persones povre sur la stepe. El ta es multe coler si el ta sabe ce me ia dise cualce cosa cual ta indui Sir Henry a parti. Ma me ia fa aora mea debe e me va dise no plu. Me nesesa revade, o el va nota mea asentia e va suspeta ce me ia vide tu. Bon dia!”

El ia turna, e pos un pico de minutos ia desapare entre la rocones sperdeda, en cuando me, con spirito plen de temes nonclar, ia segue mea via a Cason Baskerville.



Capitol 8: Reporta prima par Dr Watson


Comensante de esta punto, me va segue la curso de avenis par transcrive mea propre leteras a Sr Sherlock Holmes cual reposa ante me sur la table. Un paje manca, ma en otra modos los es esata como scriveda, e mostra mea sentis e suspetas de la momento en modo plu fidosa ca mea memoria es capas de fa, an si lo es clar sur esta avenis trajedin.

 

Cason Baskerville, 13 otobre. 

Mea cara Holmes,

 

Mea leteras e telegrames presedente ia manteni bon tua corentia sur tota cual ia aveni en esta angulo de la mundo tan abandonada par Dio. Plu on resta asi, plu la spirito de la stepe afonda en la alma – sua vastia, e ance sua encanta sombre. Direta cuando on sorti sur la cor de lo, on lasa ja tota trasas de England moderna pos se, ma, a la otra lado, on es consensa en tota locas sur la abita e la labora de la popla preistorial. A tota lados de on, cuando on pasea, es la casas de esta persones oblidada, con sua tombas e la monolitos enorme par cual, longo la suposa, los ia marca sua templos. Regardante sua cabanas de petra gris contra la lados de la colinas manxada, on lasa sua propre eda pos se, e si on ta vide un om pelosa en vestes de pel ci emerji rampente de la porte basa, ponente un flexa con punto de silica a la corda de sua arco, on ta senti ce la presentia ala de el es plu natural ca sua propre. La cualia strana es ce esta persones ia abita tan densa sur lo cual ia es serta un tereno la plu nonfertil. Me no es esperta sur anticas, ma me pote imajina ce los ia es alga raza nongerosa e persegueda, obligada a aseta lo cual no otra popla ia vole ocupa.

Tota esta, an tal, es stranjer a la mision a cual tu ia envia me, e va es probable multe noninteresante a tua mente sever pratical. Me recorda ancora tua manca completa de interesa sur esce la sol move sirca la tera o la tera sirca la sol. Donce, ta ce me reveni a la fatos consernante Sir Henry Baskerville.

Si tu ia reseta no reporta en la pico de dias pasada, esta es car asta oji me ia ave no cosa importante per descrive. A pos, un caso multe surprendente ia aveni, cual me va raconta a tu pos alga tempo. Ma, prima, me debe manteni tua contata con alga de la otra fatores en la situa.

Un de estas, sur cual me ia dise poca, es la prisonida fujinte sur la stepe. On ave aora un motiva forte per crede ce el ia evade intera, lo cual es un lejeri considerable a la abitores solitar de esta distrito. Du semanas ia pasa pos sua fuji, e en esta tempo el no ia es videda e no cosa ia es oiada de el. Lo es serta nonconsetable ce el ia ta pote susta se sur la stepe tra tota acel tempo. Natural, cuanto pertine a sua asconde, tota no difisilia esiste. Cualce de esta cabanas de petra ta dona a el un asconderia. Ma no cosa es comable, estra si el ta catura e mata un de la oveas de stepe. Nos suposa, alora, ce el ia parti, e la cultivores sperdeda dormi plu bon par resulta.

Nos es cuatro omes de corpo forte en esta casa, donce nos ta pote defende nos a bon grado, ma me confesa ce me ia esperia momentos noncuieta cuando me ia pensa a la Stapletones. Los abita a distantia grande de cualce aida. Los es un servor fema, un servor mas vea, la sore, e la frate, de ci la ultima no es un om multe forte. Los ta es nonpotente su controla de un om desperante como esta criminor de Notting Hill si mera el ta reali un entra. E Sir Henry e me ia es ansiosa sur sua situa, e on ia sujesta ce Perkins la stalor debe vade ala per dormi, ma Stapleton ia rejeta la proposa.

Lo es un fato ce nosa ami, la baroneta, comensa esibi un interesa notable a nosa visina encantante. Ta ce on no mervelia a lo, car la tempo pasa pesosa en esta loca isolida per un om ativa como el, e esta fem es multe fasinante e bela. El ave en se alga cualia tropical e esotica cual formi un contrasta strana a sua frate fria e nonemosiosa. Ma ance esta dona un pare de focos ascondeda. El ave serta un influe multe clar a sua sore, car me ia vide la regardetas constante a la frate par la sore en parla, como si la sore xerca aprobas per lo cual el dise. Me espera ce la frate condui jentil a el. La oios de la frate conteni un sintili seca e sua labios ave un forma firma cual acompania un natur positiva e cisa sever. Tu ta trova en el un studia interesante.

El ia veni per visita Baskerville en acel dia prima, e en la matina direta seguente el ia gida ambos de nos per mostra a nos la loca do on suposa ce la lejenda de la pecosa Hugo ia ave sua orijina. Lo ia es un escurso de alga cilometres traversante la stepe a un loca tan sombre ce lo ia ta pote sujesta la raconta. Nos ia trova un vale corta entre apicos ru e rocosa, cual ia vade a un spasio abrida e erbosa, manxetada par la erbas blanca cotonin. En media de lo, du petras grande ia leva, gastada e agida a sua finis alta asta aspeta como la dentones jigante e corodente de alga bestia monstrin. En cada manera lo ia coresponde a la sena de la trajedia vea. Sir Henry ia es multe interesada e ia demanda a Stapleton a plu ca un ves esce el crede vera ce la supranatural pote interfere en la atas umana. El ia parla lejera, ma lo ia es evidente ce el es vera multe seria. Stapleton ia fa respondes gardada, ma on ia vide fasil ce el dise min ca el pote, e ce el no vole espresa completa sua opina car el considera la sentis de la baroneta. El ia informa nos sur casos simil, cuando familias ia sufri de alga influe malvolente, e el ia lasa en nos la impresa ce el comparti la opina popular sur la tema.

En nosa via de reveni, nos ia resta per come media en Casa Merripit, e esta ia es do Sir Henry ia encontra Sra Stapleton. De sua momento prima de vide la fem, el ia pare es forte atraeda par el, e me era multe si la senti no ia es mutua. Sempre denova el ia parla sur el cuando nos ia pasea a la cason, e pos alora apena un dia ia pasa cuando nos no ia vide alga la frate e sore. Los va come asi a esta sera, e on parla sur la idea ce nos va vade a los en la semana pasada. On ta imajina ce un tal duple ta es multe bonvenida par Stapleton, e an tal me ia persepi a plu ca un ves un espresa de desaproba la plu forte en sua fas cuando Sir Henry ia dirije alga atende a sua sore. El gusta multe sua sore, sin duta, e ta ave un vive solitar sin el, ma lo ta pare como la estrema de egosia si el ta impedi la via de sua sore a un sposi tan briliante. Ma me es serta ce la frate no desira ce la intimia de los maturi a ama, e me ia oserva a veses plural ce el ia atenta preveni ce los es privata con lunlotra. En pasa, tua instruis a me, ce me debe nunca permete ce Sir Henry sorti solitar, va deveni multe plu cargosa si un caso de ama va ajunta se a nosa otra difisiles. Mea popularia ta descrese pronto si me ta reali asoluta tua comandas.

Resente – jovedi, par dise plu esata — Dr Mortimer ia come media con nos. El ia escava un tumulo a Colina Longa e ia trova un cranio preistorial cual pleni el con joia grande. Nunca on ia ave un person tan zelosa e determinada como el! La Stapletones ia ariva a pos, e la bon dotor ia gida tota de nos a la rueta de taxos, solisitada par Sir Henry, per mostra a nos esata como tota ia aveni en acel note desastrosa. La rueta de taxos es un paseria longa e depresante entre du mures alta de sepe ordinada, con un banda streta de erba a cada lado. A la fini distante on ave un caseta de estate, vea e nonreparada. A media a longo es la porteta de stepe, do la senior vea ia lasa sua sene de sigar. Lo es un porteta de lenio blanca con un fisador. Ultra lo es la stepe vasta. Me ia recorda tua teoria de la caso e ia atenta imajina tota cual ia aveni. Cuando la om vea ia sta ala, el ia vide alga cosa veninte a traversa de la stepe, alga cosa par cual el ia es tan asustada ce el ia perde sua mente e ia core e core asta mori de sola teror e fatiga. Ala ia es la tunel longa e sombre longo cual el ia fuji. E de cual cosa? Un can de pastor de la stepe? O un fantasma de can, negra, silente e monstrin? Esce la caso ia envolve un ajente umana? Esce Barrymore, pal e vijilante, sabe plu ca el vole dise? Tota ia es nonclar e neblosa, ma sempre on ave la ombra oscur de crimin en la fondo.

Me ia encontra un plu visina pos mea scrive la plu resente. Esta es Sr Frankland, de Cason Lafter, ci abita a sirca ses cilometres a sude de nos. El es un om vea, de fas roja, capelblanca e disputosa. Sua zelo pertine a la leges brites, e el ia spende un cuantia grande de mone en litiga. El combate mera per la plaser de combate, e es egal preparada per suporta esta o acel lado de un demanda, tal ce lo no es stonante ce el ia trova en lo un diverti custosa. A alga veses, el ia clui un vieta publica e ia defia la parocia a obliga ce el reabri lo. A otra veses, el ia rompe par sua propre manos la porteta de un otra person e ia declara ce un vieta esiste ja ala de tempo nonrecordable, defiante la posesor a litiga el per sua intrui. El es erudita sur diretos vea feudal e comunial, e el aplica sua sabes a veses favorente la viletanes de Bonfilis e a veses oposante los, tal ce periodal on o porta el como vinsor longo la strada de la vileta o arde un pupa de el, dependente de sua aventura ultima. On dise ce el prosede sirca sete litigas a presente, cual va engoli probable la resta de sua ricia e donce va neutri sua pica e va lasa el sin peril en la futur. Estra sur la leges, el pare un person jentil e bondisposada, e me nota el sola car tu ia spesifa ce me ta envia alga descrive de la persones en nosa ambiente. El es strana ocupada a presente, car, esente un amator de astronomia, el ave un telescopio eselente, con cual el reclina sur la teto de sua casa e esplora la stepe tra tota la dia, esperante videta la prisonida fujinte. Si el ta restrinje sua enerjia a esta, tota ta es bon, ma on ave rumores ce el intende litiga Dr Mortimer car el ia abri un tomba sin la acorda de la relatadas vivente cuando el ia escava la cranio neolitica en la tumulo sur Colina Longa. El aida preveni ce nosa vives deveni monotonosa, e furni un pico de lejeria comedial do lo es forte nesesada.

E aora, pos corenti tu a tema de la prisonida fujinte, la Stapletones, Dr Mortimer, e Frankland de Cason Lafter, ta ce me fini con lo cual importa la plu, racontante a tu plu sur la Barrymores, e spesial sur la developa surprendente de la note pasada.

Ante tota, sur la telegram probante cual tu ia envia de London per serti ce Barrymore es vera asi. Me ia esplica ja ce la atesta de la xef de posteria mostra ce la proba ia es sin valua e ce nos ave no demostras en un dirije o la otra. Me ia raconta la situa a Sir Henry, e el, en sua modo franca, ia clama direta Barrymore e ia demanda a el esce el mesma ia reseta la telegram.

Barrymore ia dise ce si.

“Esce la xico ia trae lo a tua propre manos?” – Sir Henry ia demanda.

Barrymore ia aspeta surprendeda e ia considera tra un pico de tempo.

“No,” – el ia dise – “me ia es en la suteto a acel tempo, e mea sposa ia porta lo a me.”

“Esce tu mesma ia responde a lo?”

“Ne; me ia dise la responde a mea sposa, e el ia desende per scrive lo.”

En la sera el ia reveni a la tema par sua propre vole.

“Me no ia comprende intera la ojeto de tua demandas a esta matina, Sir Henry.” – el ia dise. “Me espera ce los no sinifia ce me ia ata en cualce modo cual ia perde tua fida?”

Sir Henry ia debe serti el ce lo no es tal e pasi el par dona a el un parte considerable de sua vestes vea, car aora tota sua vestes de London ia ariva.

Sra Barrymore interesa me. El es un person pesosa e solida, multe limitada, intensa respetable, e propensada a es moraliste. On ta pote apena imajina un person min emosiosa per studia. Ma me ia informa tu ce, en la note prima asi, me ia oia sua sanglotas amarga, e pos alora me ia oserva a plu ca un ves trasas de larmas sur sua fas. Alga tristia profonda rode nonsesante en sua cor. A veses me demanda a me esce el ave un recorda de culpa cual infesta el, e a veses me suspeta ce Barrymore es un tirano familial. Me ia senti sempre ce la carater de esta om conteni alga cosa strana e dutable, ma la aventura de la note pasada culmina tota mea suspetas.

E an tal, lo mesma pare cisa un cosa trivial. Tu sabe ce me no dormi multe profonda, e de cuando me vijila en esta casa, mea dormi es plu lejera an ca a ante. En la note pasada, a sirca la ora du de matina, me ia es veliada par un paso furtiva pasante mea sala. Me ia leva, ia abri mea porte, e ia regardeta a estra. Un ombra longa e negra ia es movente longo la coredor. Lo ia es creada par un om ci pasea cuieta longo la pasaje con un candela tenida en mano. El ia es en camisa e pantalon, con pedes noncovreda. Me ia pote vide mera la contorno, ma sua altia ia informa me ce el es Barrymore. El ia pasea multe lenta e cauta, e sua aspeta intera ia ave un cualia nondescrivable suspetosa e furtiva.

Me ia dise ja a tu ce la coredor es interompeda par la balcon cual estende sirca la cason, ma ce lo recomensa a la otra lado. Me ia pausa asta cuando el ia pasa ultra vista e alora me ia segue el. Cuando me ia traversa la balcon, el ia ateni ja la fini de la coredor a ultra, e me ia pote vide de la sintili de lus tra un porte abrida ce el ia entra a un de la salas. Aora, tota esta salas es nonmobilida e nonocupada, donce sua viaja ia deveni an plu misteriosa. La lus ia brilia constante como si el sta sin move. Me ia vade lenta longo la coredor, con tan poca sona como posible, e ia regardeta ultra la angulo de la porte.

Barrymore ia acrupi a la fenetra con la candela tenida a la vitro. Sua profil ia es partal dirijeda a me, e sua fas ia pare es rijida con espeta tra cuando el fisa sua regarda a la negria de la stepe. Tra alga minutos el ia sta con regarda intensa. A pos, el ia fa un jemi profonda e con jesti nonpasiente el ia estingui la lus. Instante me ia resegue la via a mea sala, e pos multe corta la pasos furtiva ia veni pasante a ves nova en sua viaja de reveni. Multe plu tarda, cuando me ia adormi lejera, me ia oia la turna de un clave en un securador en alga loca, ma me no ia pote dise de do la sona veni. Me no pote divina la sinifia de tota esta, ma on ave alga ativia secreta cual aveni en esta casa de ombras e, tarda o temprana, nos va trova la esplica de lo. Me no disturba tu par mea teorias, car tu ia solisita ce me furni a tu mera fatos. Me ia fa un conversa longa con Sir Henry en esta matina, e nos ia formi un projeta de opera fundida sur mea oservas de la note pasada. Me no va descrive lo per la presente, ma suposable lo va fa ce mea reporta seguente es interesante per leje.

Capitol 9: La lus sur la stepe (reporta du par Dr Watson)

Capitol 10: Estraeda de la jornal de Dr Watson


Asta aora me ia pote sita de la reportas cual me ia envia en esta dias temprana a Sherlock Holmes. Aora, an tal, me ia ariva a un punto en mea raconta do me es obligada a abandona esta metodo e a fida denova mea recordas, aidada par la jornal personal cual me ia scrive a acel tempo. Alga estraedas de esta va porta me asta acel senas cual es permanente fisada par cada detalia en mea memoria. Me continua, donce, de la matina cual ia segue nosa xasa abortada de la prisonida e nosa otra esperias strana sur la stepe.

 

16 otobre. 

 

Un dia nubosa e neblosa con pluveta cadente. La casa es ensircada par nubes rolante, cual leva de ves a ves per mostra la curvas sombre de la stepe, con venas magra e arjento a la lados de la colinas, e la rocones distante cual rebrilia do la lus colpa sua fases moiada. Lo es melancolica a estra e a en. La baroneta es en un reata negra pos la stimulas de la note. Me mesma es consiensa de un pesa a mea cor e un senti de peril prosiminte – peril sempre presente, cual es plu asustante car me es noncapas de defini lo.

E esce me no ave un causa per un tal senti? Considera la serie longa de avenis de cual tota ia indica alga influe malvolente cual opera sirca nos. On ave la mori de la ocupor presedente de la Cason, tan esata realinte la ambiente de la lejenda de la familia, e on ave la reportas repeteda par campanianes sur la apare de un bestia strana sur la stepe. A du veses, me ia oia par mea propre oreas la sona cual ia sembla la abaia distante de un can. Lo es noncredable, nonposible, ce lo ta es vera ultra la leges comun de natur. On debe serta no pensa a un can fantasmin cual lasa impresas material de pede e pleni la aira con sua ulula. Stapleton aseta cisa un tal superstisio, como ance Mortimer, ma si me posese un cualia en la mundo, lo es la praticalia, e no cosa va convinse me a crede un tal cosa. Fa tal ta sinifia desende a la nivel de esta campanianes povre, ci no es contente par mera un can demonin, ma nesesa descrive lo con foco de enferno xutante de sua boca e oios. Holmes no ta escuta tal fantasias, e me es sua ajente. Ma fatos es fatos, e a du veses me ia oia esta cria sur la stepe. Suposa ce vera alga can enorme ta es libre ala; esta ta progresa multe a un esplica de tota. Ma do un tal can ta pote resta ascondeda, do lo ta oteni sua nurintes, de do lo ta veni, como nun ta vide lo en la dia?

On debe confesa ce la esplica natural ofre cuasi tan multe difisiles como la otra. E sempre, ultra la can, on ave la fato de la ajente umana en London, la om en la taxi-caro, e la letera cual ia averti Sir Henry contra la stepe. Esta, a la min, ia es real, ma lo ia pote es tan fasil la labora de un ami protejente como de un enemi. Do es acel ami o enemi aora? Esce el ia resta en London, o esce el ia segue nos asi? Esce el – esce el pote es la nonconoseda ci me ia vide sur la monteta?

Lo es vera ce me ia fa sola un videta a el, e an tal on ave alga cosas cual me es preparada per jura. El es no person ci me ia oserva asi, e me ia encontra aora tota la visinas. La figur ia es multe plu alta ca lo de Stapleton, multe plu magra ca lo de Frankland. Barrymore el ia es cisa, posible, ma nos ia lasa el pos nos, e me es serta ce el no ia pote segue nos. Donce un nonconoseda trasa ancora nos, esata como un nonconoseda ia trasa nos en London. Nos ia secute el nunca a via. Si me ta pote catura acel om, alora cisa ultima nos ta trova nos a la fini de tota nosa difisiles. A esta sola ojeto me debe aora dedica tota mea enerjia.

Mea impulsa prima ia es dise a Sir Henry tota mea projetas. Mea impulsa du e plu saja es fa mea propre jua e parla tan poca como posible a cualcun. El es silente e distraeda. Sua nervos ia es strana secuteda par acel sona sur la stepe. Me va dise no cosa per ajunta a sua ansias, ma me va fa mea propre pasos per ateni mea propre ojeto.

Un sena peti ia aveni oji pos la come de matina. Barrymore ia solisita permete per parla con Sir Henry, e los ia es encluida en sua studio tra plu ca poca de tempo. Sentante en la biliarderia me ia oia a plu ca un ves la sona de voses forte, e me ia comprende sufisinte bon lo cual es la punto discuteda. Pos un tempo, la baroneta ia abri sua porte e ia clama per me.

“Barrymore opina ce el ave un causa per cexa,” – el ia dise. “El crede ce nos ia ata nonjusta en xasa sua frate par sposi cuando el, par sua volunta libre, ia dise a nos la secreta.”

La servor xef ia sta multe pal ma multe calma ante nos.

“Cisa me ia parla tro calda, senior,” – el ia dise – “e si tal, me demanda serta per tua pardona. A la mesma tempo, me ia es vera multe surprendeda cuando me ia oia la reveni de vos du seniores a esta matina e ia descovre ce tu ia xasa Selden. La om povre ave ja sufisinte contra cual el debe batalia, sin ce me pone plu persones a sua trasa.”

“Si tu ia informa nos par tua volunta libre, la situa ia ta es diferente.” – la baroneta ia dise. “Tu ia informa nos, o vera tua sposa ia informa nos, sola cuando lo ia es forsada de vos e vos no ia pote evita.”

“Me no ia suposa ce tu va esplota lo, Sir Henry, vera no.”

“Acel om es un peril per la popla. On ave casas solitar sperdeda tra la stepe, e el es un om ci va esita ante no cosa. On nesesa mera videta sua fas per comprende esta. Considera la casa de Sr Stapleton, per esemplo, con nun ultra el mesma per defende lo. Nun va es secur asta cuando la prisonida va es denova su clave.”

“El va entra par forsa a no casa, senior. Me dona a tu mea jura formal sur esta. Ma el va disturba nunca cualcun plu en esta pais. Me serti tu, Sir Henry, ce pos vera poca dias, la organizas nesesada va es realida e el va es en via a America Sude. Par Dio, senior, me suplica tu a no dise a la polisia ce el es ancora sur la stepe. Los ia abandona ala la xasa, e el pote reposa cuieta asta cuando la barcon es preparada per aseta el. Tu no pote informa contra el sin tira me e mea sposa a un situa difisil. Me suplica tu, senior, a dise no cosa a la polisia.”

“Cual es tua opina, Watson?”

Me ia leva mea spalas.

“Si el ta es secur estra la pais, esta ta sutrae un carga de la paiores de imposta.”

“Ma como de la posible ce el va ruba algun ante parti?”

“El no ta fa un cosa tan fol, senior. Nos ia furni a el tota cual el pote desira. Fa un crimin ta sinifia revela do el asconde.”

“Esta es vera.” – Sir Henry ia dise. “Bon, Barrymore —”

“Ta ce Dio bondise tu, senior, e grasias de mea cor! Lo ia ta mata mea sposa povre si sua frate ia ta es recaturada.”

“Me suposa ce nos aida e suporta un crimin, Watson? Ma pos lo cual nos ia oia, me no senti ce me ta pote trae el a la autoriosas, donce nos ave asi la fini. En ordina, Barrymore, tu pote parti.”

Pos alga parolas balbutada de grasia, la om ia turna, ma el ia esita e ia reveni a pos.

“Tu ia es tan jentil a nos, senior, ce me ta desira fa la plu bon cual me pote per tu par intercambia. Me sabe alga cosa, Sir Henry, e cisa me ia debe dise lo a ante, ma sola longa pos la investiga me ia descovre lo. Me ia espira ancora nunca un parola sur lo a cualce mortal. Lo conserna la mori de la povre Sir Charles.”

La baroneta e me ia sta nos, ambos.

“Esce tu sabe como el ia mori?”

“No, senior, me no sabe acel.”

“Cual tu sabe, alora?”

“Me sabe perce el ia es a la porteta a acel aora. Lo ia es per encontra un fem.”

“Per encontra un fem? El?”

“Si, senior.”

“E la nom de la fem?”

“Me no pote dona a tu la nom, senior, ma me pote dona a tu la inisiales. Sua inisiales es L. L.”

“Como tu sabe esta, Barrymore?”

“Bon, Sir Henry, tua tio ia reseta un letera en acel matina. El ia reseta usual vera multe leteras, car el ia es un om publica e bon conoseda per sua compatia, tal ce cadun en un situa difisil ia turna felis a el. Ma en acel matina, acaso, sola esta letera ia ariva, donce me ia atende plu lo. Lo ia veni de Vale Tracey, e lo ia es adirijeda en la scrive de mano de un fem.”

“E?”

“Bon, senior, me ia pensa no plu a lo, e ia ta pensa nunca si mea sposa no ia ta interveni. A no multe semanas ante aora, el ia limpi la studio de Sir Charles – lo ia es nunca tocada pos sua mori – e el ia trova la senes de un letera ardeda en la retro de la ximineria. La parte plu grande de lo ia es desintegrada par foco, ma un frato peti, la fini de un paje, ia resta juntada, e la scrive ia es ancora lejable, an si lo ia es gris sur un fondo negra. Lo ia pare a nos un epiloga a la fini de la letera e lo ia dise: ‘Per favore, me prea, car tu es un bon senior, arde esta letera, e veni a la porteta ante la ora des.’ Suscriveda a pos ia es la inisiales L. L.”

“Esce tu ave acel frato?”

“No, senior, lo ia cade tota en migas cuando nos ia move lo.”

“Esce Sir Charles ia reseta cualce otra leteras en la mesma scrive de mano?”

“Bon, senior, me no ia atende spesial sua leteras. Me no ia ta nota esta, ma lo ia veni acaso solitar.”

“E tu ave no idea ci es L. L.?”

“No, senior. No plu ca tu mesma. Ma me imajina ce si nos ta pote trova acel dama, nos ta sabe plu sur la mori de Sir Charles.”

“Me no pote comprende, Barrymore, como lo ia aveni ce tu ia asconde esta informa importante.”

“Bon, senior, direta pos acel, nosa propre situa difisil ia veni a nos. E ancora plu, senior, ambos de nos ia gusta multe Sir Charles, como conveni a nos, si on considera tota cual el ia fa per nos. La revela de esta no ia ta aida nosa mestre povre, e on debe es cauta cuando la caso envolve un dama. An la plu bon de nos —”

“Tu ia pensa ce lo va dana cisa sua reputa?”

“Bon, senior, me ia pensa ce no benefica va veni de lo. Ma aora tu ia es jentil a nos, e me senti ce me ta trata tu en modo nonjusta si me no ta dise a tu tota cual me sabe pertinente.”

“Multe bon, Barrymore; tu pote parti.”

Cuando la servor ia parti de nos, Sir Henry ia turna a me:

“Bon, Watson, cual es tua opina sur esta lus nova?”

“Lo pare lasa la oscuria alga plu negra ca a ante.”

“Tal me pensa. Ma si nos pote mera trasa L. L., la situa intera va deveni probable clar. Nos ia gania esta. Nos sabe ce algun esiste ci ave la fatos, si sola nos pote trova el. Como, en tua opina, nos debe ata?”

“Lasa ce Holmes sabe tota sin retarda. Lo va dona a el la aidasolve cual el ia xerca. Me era multe si lo no va trae el asi.”

Me ia vade direta a mea sala e ia prepara mea reporta de la conversa de la matina per Holmes. Lo ia es evidente a me ce resente el ia es multe ocupada, car la notas cual me ia reseta de Strada Baker ia es poca e corta, con no comentas sur la informa cual me ia furni e con apena un refere a mea mision. Sin duta sua caso de la estorsor asorbe tota sua capasias. E an tal, esta fator nova va debe serta saisi sua atende e renovi sua interesa. Me desira ce el ta es asi.

 

17 otobre. 

 

Tra tota la dia oji, la pluve ia cade torente, xuxante sur la edera e gotante de la teto. Me ia pensa a la prisonida a estra sur la stepe desertin, fria, sin proteje. La compatiable! Cual ta es sua crimines, el ia sufri alga per espia los. E a pos me ia pensa a acel otra – la fas en la taxi-caro, la figur contra la luna. Esce ance el ia es a estra en acel deluvia – la oservor nonvideda, la om de oscuria? En la sera, me ia apone mea jacon de pluve e me ia pasea vasta sur la stepe saturada, plen de imajinas oscur, con la pluve batente mea fas e la venta sibilante sirca mea oreas. Ta ce Dio aida cualcun ci vaga aora en la Pantan Grande, car an la tereno firma plu alta deveni acuosa. Me ia trova la monteta negra sur cual me ia vide la oservor solitar, e de sua culmina presipe me mesma ia regarda a traversa de la inclinas melancolica. Soflones pluvosa ia pasa traversante sua fas rojin brun, e la nubes pesosa de color ardosin ia pende basa supra la vista, desendente en garlandas gris la lados de la colinas fantasin. En la cava distante a sinistra, partal ascondeda par la nebleta, la du tores magra de Cason Baskerville ia asende supra la arbores. Los ia es la sola sinias de vive umana cual me ia pote vide, estra sola acel cabanas preistorial cual ia reposa densa sur la inclinas de la colinas. No loca ia ave un trasa de acel om solitar ci me ia vide a la mesma punto a du notes pasada.

En mea repasea, me ia es pasada par Dr Mortimer viajante en sua caro lejera longo un vieta ru de stepe cual gida de la casa de cultiveria bordante Malfango. El ia atende multe nos, e apena un dia ia pasa cuando el no ia visita la Cason per vide como nos vade. El ia insiste ce me trepa a sur sua caro, e el ia dona a me pasaje a casa. Me ia trova el en multe disturba sur la desapare de sua spaniel peti. Lo ia vaga sur la stepe e ia reveni nunca. Me ia dona a el tal consola como me ia pote, ma me ia pensa a la cavalo sur la Pantan de Grimpen, e me no suposa ce el va vide denova sua can peti.

“En pasa, Mortimer,” – me ia dise en nosa vade secuteda longo la vieta ru, – “me suposa ce en distantia viajable de asi poca persones abita ci tu no conose?”

“Apena un, me pensa.”

“Esce, alora, tu pote dise a me la nom de cualce fem de ci sua inisiales es L. L.?”

El ia pensa tra alga minutos.

“No.” – el ia dise. “On ave alga romanis e laborores sur ci me no pote responde, ma entre la cultivores o la clase alta on ave nun de ci sua inisiales es aceles. Un momento, an tal.” – el ia ajunta pos un pausa. “On ave Laura Lyons – sua inisiales es L. L. – ma el abita en Vale Tracey.

“Ci es el?” – me ia demanda.

“El es la fia de Frankland.”

“Como? La vea Frankland strana?”

“Esata. El ia sposi un artiste nomida Lyons, ci ia veni per desinia sur la stepe. La artiste ia es mostrada como un vil e ia abandona el. La culpa, longo mea oias, ia es cisa no intera a un lado. La padre de la fia ia refusa relata con el car el ia es sposida sin sua acorda e cisa ance per un o du otra razonas. Donce, entre la pecor vea e la joven, la fia ia pasa tra esperias alga mal.”

“Como el susta se?”

“Me divina ce la vea Frankland dona a el un pico de mone, ma lo no pote es plu, car sua propre consernas es considerable envolveda. Sin depende de lo cual la fia ia merita, on no ia pote permete ce el mali desperante. Sua istoria ia deveni conoseda, e alga de la persones asi ia contribui per capasi el a gania un susta onesta. Stapleton ia fa tal, per esemplo, e Sir Charles ance. Me mesma ia ajunta un graneta. Esta ia es per institui el en labora como tapor.”

El ia vole sabe la intende de mea demandas, ma me ia susede sasia sua curiosia sin dise tro multe a el, car nos ave no razona per confida detalias a cualcun. En la matina doman, me va segue la via a Vale Tracey, e si me va pote encontra esta Sra Laura Lyons, de reputa ambigua, un paso longa va es fada per clari un aveni en esta cadena de misterios. Serta me developa la sajia de la serpente, car cuando Mortimer ia persiste sua demandas a grado nonoportun, a el me ia demanda casual a cual tipo la cranio de Frankland parteni, e donce ia oia no otra cosa ca craniolojia tra la resta de nosa viaja. No futil me abita ja tra anios con Sherlock Holmes.

Me ave sola un plu aveni per rejistra en esta dia tempestosa e melancolica. Esta es la conversa cual me veni de fa con Barrymore, cual dona a me un plu carta forte cual me pote jua a tempo conveninte.

Mortimer ia resta per come de sera, e el e la baroneta ia jua ecarte a pos. La servor xef ia trae mea cafe a me en la biblioteca, e me ia usa la momento per fa alga demandas a el.

“Bon,” – me ia dise – “esce acel tua relatada grandiosa ia parti, o esce el asconde ancora ala distante?”

“Me no sabe, senior. Me espera par la sielo ce el ia parti, car el ia trae asi no plu ca problemes! Me no ia oia de el pos la ves la plu resente de lasa comables per el, e acel ia es a tre dias pasada.”

“Tu ia vide el alora?”

“No, senior, ma la comables ia desapare cuando me ia vade seguente longo acel via.”

“Donce el ia es serta ala?”

“Tal on ta crede, senior, estra si la otra om ia prende los.”

Me ia senta con mea tas de cafe partal levada a mea labios, con regarda fisada a Barrymore.

“Tu sabe ce on ave un otra om, donce?”

“Si, senior; on ave un otra om sur la stepe.”

“Esce tu ia vide el?”

“No, senior.”

“Donce como tu sabe sur el?”

“Selden ia informa me sur el, senior, a un semana o plu ante aora. Ance el asconde, ma el no es un prisonida cuanto me pote descovre. Me no gusta lo, Dr Watson – me dise direta a tu, senior, ce me no gusta lo.” El ia parla con un pasion subita seria.

“Ma escuta me, Barrymore! Me ave no conserna en esta caso estra per tua mestre. Me ia veni asi con no otra intende ca per aida el. Dise a me, franca, cual es lo cual tu no gusta.”

Barrymore ia esita per un momento, como si regretente sua esplode o trovante difisilia en espresa sua propre sentis en parolas.

“Lo es tota esta avenis, senior!” – el ia esclama ultima, brandinte sua mano en dirije a la fenetra, bateda par pluve, cual fasa la stepe. “On ave criminalia en alga loca, e vilia negra es infusante, me jura lo! Multe felis me ta es, senior, vidente Sir Henry en reviaja a London!”

“Ma cual cosa spesial alarma tu?”

“Vide la mori de Sir Charles! Acel ia es sufisinte mal, an pos la dise de la forensiste. Vide la ruidos sur la stepe a note. No person ta traversa lo pos reposa de sol, an si on ta paia el. Vide esta nonconoseda ci asconde ala distante, oservante e espetante! Cual el espeta? Cual lo sinifia? Lo no sinifia bon per cualcun con la nom Baskerville, e multe felis me va libri me de tota de lo a la dia cuando la servores nova de Sir Henry va es preparada per maneja la Cason.”

“Ma a tema de esta nonconoseda,” – me ia demanda – “esce tu pote dona cualce informa sur el? Cual Selden ia dise? Esce el ia descovre do el asconde, o lo cual el fa?”

“El ia vide el a un o du veses, ma el es un om rusosa e revela no cosa. Prima Selden ia suposa ce el es un polisior, ma pos corta el ia trova ce el ave alga propre scema. El es un senior de clase alta, cuanto Selden ia pote vide, ma el no ia pote persepi lo cual el fa.”

“E do el abita, longo el?”

“Entre la casa vea sur la lado de la colina – la cabanas de petra do la popla vea ia abita.”

“Ma como el nuri se?”

“Selden ia descovre ce el ave un xico ci labora per el e trae tota cual el nesesa. Probable el vade a Vale Tracey per lo cual el desira.”

“Multe bon, Barrymore. Nos va parla cisa plu sur esta a un otra ves.”

Cuando la servor ia parti, me ia pasea a la fenetra negra, e me ia regarda tra un vitro neblida la nubes avansante e la contorno contorsente de la arbores en la venta. Lo es un note savaje an en casa, e serta an plu en un cabana de petra sur la stepe. Cual pasion odiosa pote es lo cual gida un om a asconde en un tal loca a un tal tempo! E cual intende profonda e seria el pote ave cual esije un tal esperia! Ala, situada en acel cabana sur la stepe, pare es la sentro mesma de acel problem par cual me es tan dolosa frustrada. Me jura ce un plu dia no va pasa ante cuando me fa tota cual on pote fa per ateni la cor de la misterio.



  
    La can de la Baskervilles
    
  




  

Capitol 11: La om sur la monteta


La estraeda de mea jornal privata cual formi la capitol presedente ia trae mea nara asta la dia des-oto de otobre, un tempo cuando esta avenis strana ia comensa move rapida en dirije a sua conclui asustante. La avenis de la alga dias seguente es nonsutrable gravada sur mea memoria, e me pote raconta los sin refere a la notas alora fada. Me comensa los de la dia cual ia segue lo en cual me ia serti du fatos de importa grande, la un ce Sra Laura Lyons de Vale Tracey ia scrive a Sir Charles Baskerville e ia organiza encontra el a la loca e ora mesma cuando el ia ariva a sua mori, la otra ce la om ascondente sur la stepe es trovable entre la cabanas de petra sur la lado de la colina. Con la posese de esta du fatos, me ia senti ce o mea inteleto o mea coraje debe ave mancas si me no va pote lansa alga plu lus sur esta locas oscur.

Me no ia ave la posible de dise a la baroneta la informa cual me ia oteni sur Sra Lyons en la sera presedente, car Dr Mortimer ia resta juante cartas con el asta multe tarda. A la come de matina, an tal, me ia informa el sur mea descovre e ia demanda a el esce el ta gusta acompania me a Vale Tracey. Prima, el ia es multe zelosa per veni, ma, pos repensa, lo ia pare a ambos de nos ce, si me ta vade solitar, la resultas ta es cisa plu bon. Plu formal la visita ta es, min informa ta es cisa otenida. Me ia lasa Sir Henry pos me, donce, no nonreproxada par mea consiensa, e ia parti en viaja a mea esplora nova.

Cuando me ia ateni Vale Tracey, me ia comanda Perkins a stali la cavalos, e me ia fa demandas sur la dama ci me ia vole interoga. Me ia ave no difisilia en trova sua salas, cual ia es sentral e bon mobilida. Un servor ia gida me a en sin formalia, e cuando me ia entra a la salon un dama, sentante ante un tapador Remington, ia leva subita con un surie plasente de bonveni. Sua fas ia deveni deludeda, an tal, cuando el ia vide ce me es un stranjer, e el ia senta denova e ia demanda perce me visita.

La impresa prima lasada par Sra Lyons ia es de belia estrema. Sua oios e capeles ia ave la mesma color rica de nozeta, e sua jenas, an si notable puntetosa, ia es rojida par la brilieta encantante de la capelbrun, la ros delicata cual asconde en la cor de la rosa sulfurin. Amira ia es, me repete, la impresa prima. Ma la seguente ia es critica. On ia ave alga cosa sutil mal en la fas, alga ruia de espresa, cisa alga duria de oio, alga laxia de labio cual ia manxa sua belia perfeta. Ma estas, natural, es pensas tarda. A acel momento me ia es simple consensa ce me es en la presentia de un fem multe bela, e ce el demanda a me sur la causas de mea visita. Me no ia comprende plen ante acel instante como delicata es mea mision.

“Me ave la plaser” – me ia dise – “de conose tua padre.”

Lo ia es un presenta torpe, e la dama ia fa ce me senti lo.

“On ave no cosa comun entre mea padre e me.” – el ia dise. “Me deta no cosa a el, e sua amis no es meas. Sin la lamentada Sir Charles Baskerville e alga otra cores compatiosa, me ia ta mori cisa de famia car mea padre no ia cura.”

“La lamentada Sir Charles Baskerville es la tema per cual me visita tu asi.”

La puntetas ia deveni vidable sur la fas de la dama.

“Cual me pote dise a tu sur el?” – el ia demanda, e sua ditos ia move nervosa longo la teclas de sua tapador.

“Tu ia conose el, no?”

“Me ia dise ja ce me ave un deta grande a sua compatia. Si me es capas de susta me, lo es xef par causa de sua interesa a mea situa nonfelis.”

“Esce tu ia coresponde con el?”

La dama ia leva rapida sua regarda con un brilia coler en sua oios de nozeta.

“Cual es la intende de esta demandas?” – el ia demanda sever.

“La intende es evita un scandal publica. Lo es plu bon ce me ta demanda asi ca ce la caso ta pasa ultra nosa controla.”

El ia silenti, e sua fas ia es ancora multe pal. Ultima el ia regarda a supra con un cualia noncauta e defiante en sua disposa.

“Bon, me va responde.” – el ia dise. “Cual es tua demandas?”

“Esce tu ia coresponde con Sir Charles?”

“Serta me ia scrive a el a un o du veses per reconose sua delicatia e sua jenerosia.”

“Esce tu ave la datas de acel leteras?”

“No.”

“Esce tu ia encontra el?”

“Si, a un o du veses, cuando el ia veni a Vale Tracey. El ia es un om multe retirada, e el ia prefere fa bon en modos ascondeda.”

“Ma si tan rara tu ia vide el e tan rara ia scrive, como el ia sabe sufisinte sur tua situa per pote aida tu, como, par tua dise, el ia fa?”

El ia encontra mea confonde con prepara plen.

“On ia ave seniores plural ci ia conose mea istoria triste e ia uni per aida me. Un ia es Sr Stapleton, un visina e ami intima de Sir Charles. El ia es esedente jentil, e par via de el Sir Charles ia es informada sur mea situa.”

Me ia sabe ja ce Sir Charles Baskerville ia usa Stapleton per distribui sua carita a plu ca un ves, donce la afirma par la dama ia porta sur se la marca de veria.

“Esce tu ia scrive a cualce tempo a Sir Charles per demanda ce el encontra tu?” – me ia continua.

Sra Lyons ia roji con coleria denova.

“Vera, senior, esta es un demanda multe estracomun.”

“Me regrete, seniora, ma me debe repete lo.”

“Alora me responde: serta no.”

“No en la dia mesma de la mori de Sir Charles?”

La roji ia pali instante, e ante me ia es un fas morin. Sua labios seca no ia pote parla la “No” cual me ia vide e no ia oia.

“Serta tua memoria engana tu.” – me ia dise. “Me ta pote an sita un pasaje de tua letera. Lo ia dise: ‘Per favore, me prea, car tu es un bon senior, arde esta letera, e veni a la porteta ante la ora des.’”

Me ia pensa ce el ia desmaia, ma el ia regania se par un atenta suprema.

“Esce on ave no tal cosa como un bon senior?” – el ia sanglota.

“Tu es nonjusta contra Sir Charles. El ia arde la letera. Ma a veses un letera pote es lejable an si ardeda. Tu acorda aora ce tu ia scrive lo?”

“Si, me ia scrive lo.” – el ia esclama, versante sua alma en un torente de parolas. – “Me ia scrive lo. Perce me ta nega lo? Me ave no razona per vergonia sur lo. Me ia desira ce el aida me. Me ia crede ce si me ta conversa con el, me ta pote gania sua aida, donce me ia solisita ce el encontra me.”

“Ma perce a un tal ora?”

“Car me ia veni de descovre ce el va vade a London a la dia seguente e cisa va es a via per menses. Razonas ia esiste perce me no ia pote ariva plu temprana ala.”

“Ma perce un encontra en la jardin en loca de un visita a la casa?”

“Esce tu opina ce un fem ta pote vade solitar a acel ora a la casa de un om nonsposida?”

“Bon, cual ia aveni cuando tu ia ariva ala?”

“Me ia vade nunca.”

“Sra Lyons!”

“No, me jura a tu par tota santa a me. Me ia vade nunca. Alga cosa ia interveni per preveni mea vade.”

“Cual cosa?”

“Lo es un cosa privata. Me no pote comunica lo.”

“Tu acorda, alora, ce tu ia organiza un encontra con Sir Charles a la ora e loca mesma do el ia ariva a sua mori, ma tu nega ce tu ia reali la encontra.”

“Esta es vera.”

Sempre denova me ia contrainteroga el, ma me ia susede nunca pasa acel punto.

“Sra Lyons,” – me ia dise en sta pos esta intervisa longa e nonconcluinte – “tu aseta un encarga multe grande e pone tu en un disposa multe falsa par no presenta asoluta clar tota cual tu sabe. Si me va debe clama per la aida de la polisia, tu va trova como grave tu es perilida. Si tua disposa es inosente, perce a la comensa tu ia nega ce tu ia scrive a Sir Charles en acel data?”

“Car me ia teme ce on va tira cisa alga conclui falsa de lo e ce me va envolve me en un scandal.”

“E perce tu ia insiste tan ce Sir Charles ta destrui tua letera?”

“Si tu ia leje la letera, tu sabe ja.”

“Me no ia dise ce me ia leje tota la letera.”

“Tu ia sita alga de lo.”

“Me ia sita la epiloga. La letera ia es, como me ia dise, ardeda e no ia es tota lejable. Me demanda a tu denova perce lo ia aveni ce tu ia insiste tan ce Sir Charles ta destrui esta letera cual el ia reseta en la dia de sua mori.”

“Esta es un cosa multe privata.”

“Alora un plu motiva per evita un investiga publica.”

“Me va informa tu, donce. Si tu ia oia cualce cosa sur mea istoria nonfelis, tu sabe ja ce me ia sposi noncauta e ia ave un causa per regrete lo.”

“Me ia oia tal.”

“Mea vive ia es un persegue nonsesante par un sposo ci me odia. La lege suporta el, e a cada dia me fasa la posible ce el va forsa me a abita con el. A la tempo cuando me ia scrive esta letera a Sir Charles, me ia es informada ce lo pote aveni ce me va regania mea libria si alga spendes va pote es paiada. Esta ia sinifia tota a me – pas de mente, felisia, autorespeta – tota. Me ia conose la jenerosia de Sir Charles, e me ia pensa ce, si el ta oia la raconta de mea propre labios, el ta aida me.”

“Donce como lo ia aveni ce tu no ia vade?”

“Car me ia reseta aida entretempo de un otra fonte.”

“Perce, alora, tu no ia scrive a Sir Charles per esplica esta?”

“Tal me ia ta ata si me no ia ta vide la anunsia de sua mori en la jornal a la matina seguente.”

La raconta de la fem ia pende coerente juntada, e tota mea demandas ia es noncapas de bambola lo. Me ta pote serti lo sola par trova esce el ia institui vera un prosede de divorsa contra sua sposo a o sirca la tempo de la trajedia.

Lo ia es nonprobable ce el ta osa dise ce el no ia vade a Cason Baskerville si vera el ia vade, car un caro ta es nesesada per porta el ala, e no ia ta pote reveni a Vale Tracey ante la oras temprana de la matina. On no ta pote secreti un tal escurso. La probable ia es, donce, ce el dise la vera, o, a la min, un parte de la vera. Me ia parti confondeda e descorajida. Denova me ia ateni acel mur mor cual ia pare construida a traversa de cada via par cual me ia atenta ariva a la ojeto de mea mision. E an tal, plu me ia pensa a la fas de la dama e a sua manera, plu me ia senti ce alga cosa es detenida de me. Perce el ia deveni tan pal? Perce el ia batalia contra cada confesa asta cuando lo ia es forsada de el? Perce el ia es tan silente a la tempo de la trajedia? Serta la esplica de tota esta no ia pote es tan inosente como el ia vole ce me ta crede. Entretempo me ia pote continua no plu en acel dirije, ma ia debe returna a acel otra aidasolve cual ia es xercable entre la cabanas de petra sur la stepe.

E acel ia es un dirije la plu nonesata. Me ia comprende esta en cuando me ia reviaja, notante como la serie de colina pos colina mostra trasas de la popla antica. La sola indica par Barrymore ia es ce la nonconoseda abita un de esta cabanas abandonada, e multe sentos de los es sperdeda tra la longia e largia de la stepe. Ma me ia ave mea propre esperia per gida me, car lo ia mostra a me la om mesma stante sur la culmina de la Monteta Negra. Ta ce acel, donce, es la sentro de mea xerca. De ala ta ce me esplora cada cabana sur la stepe asta descovre la coreta. Si esta om va es a interna de lo, me va trova de sua propre labios, a punto de mea revolver si nesesada, ci el es e perce el segue tan longa nos. An si el ia lisca a via de nos en la fola de Strada Regent, el va ave difisilia en fa tal sur la stepe solitar. A la otra lado, si me va trova la cabana e sua abitor no va es a interna de lo, me va debe resta ala, sin depende de la longia de la vijila, asta sua reveni. Holmes no ia catura el en London. Lo va es vera un vinse per me si me va pote trova el tal como mea mestre ia fali.

La fortuna ia oposa nos sempre denova en esta investiga, ma aora ultima lo ia favore me. E la mesajor de bon fortuna ia es no otra ca Sr Frankland, ci ia sta, con barba gris e fas roja, estra la porteta de sua jardin, cual ia abri a la via xef longo cual me ia viaja.

“Bon dia, Dr Watson!” – el ia esclama con bon umor nonabitual. “Tu debe vera dona un reposa a tua cavalos e entra per prende un vitro de vino e per loda me.”

Mea sentis per el ia es multe distante de aminia pos lo cual me ia oia sur sua trata de sua fia, ma me ia es zelosa per envia Perkins e la vagoneta a casa, e la oportun ia es bon. Me ia desende e ia envia un mesaje a Sir Henry ce me va pasea per ariva en tempo per la come de sera. A pos me ia segue Frankland a sua sala de come.

“Esta es un dia grande per me, senior – un de la dias la plu eselente de mea vive.” – el ia esclama con multe cacaretas. “Me ia susede un reali duple. Me intende instrui la abitores en esta partes ce la lege es la lege, e ce on ave asi un om ci no teme apela a lo. Me ia confirma un direto de vade tra la sentro de la parce de la vea Middleton, direta tra lo, senior, a min ca sento metres de sua propre porte xef. Cual tu pensa de acel? Nos va instrui esta maniates ce los no pote crase su pede la diretos de la comunores, par la diablo! E me ia clui la bosce do la popla de Bonfilis ia abitua picnica. Esta persones enfernin pare crede ce no diretos de propria esiste, e ce los pote xama do los vole con sua paperes e sua botelas. Ambos casos es desideda, Dr Watson, e ambos en favore a me. Me no ia pasa un tal dia pos condena Sir John Morland par acusa de intrui car el ia fusili en sua propre coneria.”

“Como de diablo tu ia fa acel?”

“Xerca lo en la libros, senior. Lo va recompensa tua leje – Frankland contra Morland, Corte de la Judores Reial. Lo ia custa a me 200 paundes, ma me ia gania la deside.”

“Esce lo ia aida tu?”

“No, senior, no. Me dise orgulosa ce me ia es nonpartisan en la caso. Me ata intera par un senti de debe publica. Me ave no duta, per esemplo, ce la popla de Bonfilis va arde un pupa de me a esta note. Me ia dise a la polisia, a la ves pasada cuando los ia fa esta, ce los debe para esta esibis vergoniosa. La Polisia de la Contia es en un state scandalosa, senior, e lo no ia furni a me la proteje cual parteni a me par direto. La caso de Frankland contra Rea va trae la situa ante la atende de la publica. Me ia dise a los ce los va ave un causa per regrete sua trata de me, e ja mea parolas ia reali.”

“Como tal?” – me ia demanda.

La vea ia adota un fas multe sabosa.

“Car me ia pote dise a los lo cual los desira tan sabe; ma no cosa va indui me a aida acel turbosas en cualce modo.”

Me ia xerca asi e ala alga escusa par cual me ta pote parti de sua parleta, ma aora me ia comensa vole oia plu de lo. Me ia vide ja sufisinte la natur impedinte de esta pecor vea per comprende ce cualce sinia forte de interesa va es la modo la plu serta per sesa sua revelas.

“Alga caso de xasa nonlegal, sin duta?” – me ia dise con manera noncurante.

“Ha, ha, mea xico, un cosa vera multe plu importante ca tal! Como de la prisonida sur la stepe?”

Me ia fisa mea regarda.

“Tu no vole dise ce tu sabe do el es?” – me ia dise.

“Cisa me no sabe esata do el es, ma me es completa serta ce me ta pote aida la polisia a catura el. Esce tu ia pensa nunca ce la modo per catura acel om es par descovre do el oteni sua comedas e donce trasa los a el?”

El ia pare serta deveni noncomfortosa prosima a la veria.

“Sin duta,” – me ia dise – “ma como tu sabe ce el es a cualce loca sur la stepe?”

“Me sabe lo car me ia vide par mea propre oios la mesajor ci porta sua comables a el.”

Mea cor ia tristi per Barrymore. On ia es en un situa grave en la potia de esta vea interferor odiosa. Ma sua comenta ia sutrae un pesa de mea mente.

“Tu va es surprendeda par oia ce sua comables es portada a el par un enfante. Me vide el a cada dia tra mea telescopio sur la teto. El pasa longo la mesma vieta a la mesma ora, e a ci el ta vade si no a la prisonida?”

Asi on ia ave vera la bon fortuna! E an tal, me ia supresa tota aspeta de interesa. Un enfante! Barrymore ia dise ce un xico furni a nosa nonconoseda. Lo ia es sua trasa, e no lo de la prisonida, cual Frankland ia trova acaso. Si me ta pote oteni sua sabes, cisa los va salva me de un xerca longa e fatigante. Ma la noncrede e la noncura ia es evidente mea cartas la plu forte.

“Lo pare a me ce lo es multe plu probable ce el es la fio de un de la pastores de stepe ci porta la come media a sua padre.”

La apare la plu pico de oposa ia inflama la autocrata vea. Sua oios ia regarda me en modo malvolente, e la capeles gris sur sua jenas ia erije como los de un gato coler.

“Vera, senior!” – el ia dise, indicante la estende larga de la stepe. “Tu vide acel Monteta Negra ala distante? E tu vide la colina basa a ultra con la arboreta spinosa a sur? Lo es la parte la plu petrosa de tota la stepe. Esce acel es un loca do un pastor ta ave probable sua posto? Tua sujesta, senior, es intera asurda.”

Me ia responde umil ce me ia parla sin sabe tota la fatos. Mea sede ia plase el e ia gida el a plu revelas.

“Tu pote es serta, senior, ce me ave un funda multe bon ante veni a un opina. Me ia vide la xico a ves pos ves con sua paco. A cada dia, o an a du veses en un dia, me ia pote – ma un momento, Dr Watson. Esce mea oios engana me, o esce on ave a la momento presente alga cosa movente sur la lado de acel colina?”

Lo ia es distante par alga cilometres, ma me ia pote vide clar un punto peti e oscur contra la verde e gris sombre.

“Veni, senior, veni!” – Frankland ia esclama, fretosa asendente la scalera. “Tu va vide par tua propre oios e va judi mesma.”

La telescopio, un strumento forte capas e suportada par un trepede, ia sta sur la plomos plata de la teto de la casa. Frankland ia puxa sua oio a lo e ia fa un cria de sasia.

“Rapida, Dr Watson, rapida, ante sua pasa pos la colina!”

Ala el ia es, en fato serta, un xico peti e povre con un paco peti sur sua spala, lenta e laborosa asendente la colina. Cuando el ia ateni la cresta, me ia vide la figur traposa e nonrefinada en contorno de un instante contra la sielo fria azul. El ia regarda sirca se con manera furtiva e ascondente, como algun ci teme es segueda. A pos el ia desapare pos la colina.

“Bon! Esce me no dise coreta?”

“Serta, on ave un xico ci pare ave alga misioneta secreta.”

“E la tipo de misioneta ta pote es divinada an par un polisior de campania. Ma los va ave an no un parola de me, e me obliga ance tu a secretia, Dr Watson. No parola! Tu comprende?”

“Como tu desira.”

“Los ia trata me en modo vergoniosa – vergoniosa. Cuando la fatos va apare en Frankland contra Rea, me osa suposa ce un onda de coleria va flue tra la pais. No cosa ta indui me a aida la polisia en cualce modo. Lo ta es egal a los si me, en loca de mea pupa, ta es ardeda a pira par acel turbosas. Ma tu no parti, si? Tu va aida me a vacui la carafa per onora esta aveni grande!”

Ma me ia resiste tota sua solisitas e ia susede desconvinse el de sua intende anunsiada de acompania me a casa. Me ia resta sur la via tra cuando el ia pote vide me, e a pos me ia devia per traversa la stepe e ia dirije me a la colina petrosa pos cual la xico ia desapare. Tota ia es developante en favore a me, e me ia jura ce no par manca de enerjia o persiste me va fali profita de la acaso cual la fortuna ia lansa a me.

La sol ia es ja reposante cuando me ia ateni la culmina de la colina, e la inclinas longa su me ia es tota de verde orin a un lado e de ombras gris a la otra. Un nebleta ia senta basa sur la orizon la plu distante, de cual la formas fantasin de Belliver e Monteta Volpe ia protende. Tra la estende vasta on ia ave no sona e no move. Un avia grande e gris, un gavota o curlo, ia vola alta en la sielo azul. El e me ia pare es la sola cosas vivente entre la arco enorme de la sielo e la deserto a su. La sena esposada, la senti de malsolitaria, e la misterio e urjentia de mea taxe ia combina per fri mea cor. La xico ia es vidable en no loca. Ma basa su me, en un fende de la colinas, on ia ave un sirculo de la cabanas vea de petra, e a media de los ia es un cual ia reteni un teto sufisinte per funsiona como un scermo contra la clima. Mea cor en me ia salta cuando me ia vide lo. Esta ia es serta la nido do la nonconoseda asconde. Ultima mea pede ia sta a la limina de sua asconderia – me ia es capas de saisi sua secreta.

En prosimi a la cabana, con pasos tan cauta como Stapleton ta fa cuando, con rede preparada, el ta veni prosima a un papilio reposante, me ia sasia me ce vera on ia usa la loca como un abiteria. Un vieta nonclar entre la rocones ia gida a la abri gastada cual ia funsiona como un porte. Tota ia es silente a interna. Cisa la nonconoseda ia es ala emboscente, o cisa el ia es patruliante sur la stepe. Mea nervos ia vibra con la senti de aventura. Lansante mea sigareta a lado, me ia clui mea mano a la manico de mea revolver e, pos pasea rapida a la porte, me ia regarda a en. La cabana ia es vacua.

Ma on ia ave indicas bastante ce me no ia segue un trasa falsa. Esta ia es serta do la om abita. Alga covreletos enrolada en un lona nonpermeable ia reclina sur acel bloco mesma de petra sur cual un neandertal ia dormi en tempo pasada. La senes de un foco ia es pilada en un ximineria bruta. A sua lado ia es alga utiles de coce e un balde duiplen de acua. Un dejeta de botes vacua ia mostra ce la loca es ja ocupada tra alga tempo, e me ia vide, cuando mea oios ia abitua a la lus variante, un copa peti e un botela duiplen de distilada cual sta en la angulo. A media de la cabana, un petra plana ia ave la rol de un table, e sur esta un paco peti de stofa ia sta – la mesma, sin duta, cual me ia vide tra la telescopio sur la spala de la xico. Lo ia conteni un pan, un lingua botida, e du botes de pescas conservada. Cuando me ia repone lo pos esamina lo, mea cor ia salta en vide ce su lo un folia de paper reclina, con scrive sur se. Me ia leva lo, e esta ia es lo cual me ia leje, en scriveta ru de lapis:

“Dotor Watson ia vade a Vale Tracey.”

Tra un minuto me ia sta ala con la paper en mea manos, pensante sur la sinifia de esta mesaje brusca. Me, donce, e no Sir Henry, es el ci esta om secreta trasa. El mesma no ia segue me, ma el ia pone un ajente – la xico, cisa – a mea trasa, e esta ia es sua reporta. Posible, de cuando me ia es sur la stepe, me ia fa no paso cual no ia es oservada e reportada. Sempre alga forte nonvideda ia es sentida, un rede fina tirada sirca nos con capasia e delicatia infinita, teninte nos en modo tan lejera ce sola a un momento suprema on comprende ce en fato on es maraniada entre sua nodas.

Si un reporta esiste, on ave cisa otras, donce me ia regarda sirca la cabana, xercante los. Ma on ia ave no indica de cualce tal cosa, e egal me no ia pote descovre cualce sinia cual ta indica cisa la carater o intendes de la om ci abita en esta loca estracomun, estra ce el debe ave abituas spartan e poca interesa a la comfortas de la vive. Cuando me ia pensa a la pluves forte e ia regarda la teto baliante, me ia comprende la fortia e nonmutablia de la mision cual ia teni el en esta abiteria nonbonveninte. Esce el es nosa enemi malvolente, o esce el es acaso nosa anjel gardante? Me ia jura ce me no va parti de la cabana ante sabe.

A estra, la sol ia desende basa e la ueste ia flami con scarlata e oro. Sua refleta ia es relansada en pesos rojin par la stanges distante situada en la Pantan Grande de Grimpen. Ala on ia ave la du tores de Cason Baskerville, e ala un nube distante de fuma cual ia marca la vileta Grimpen. Entre la du, pos la colina, ia es la casa de la Stapletones. Tota ia es dulse e suave e pasosa en la lus orin de la sera, e an tal, cuando me ia regarda los, mea alma no ia partisipa la pas de la Natur, ma ia trema ante la nonclaria e la teror de acel conversa cual cada instante prosimi plu. Con nervos vibrante ma un intende fisada, me ia senta en la cava oscur de la cabana e ia espeta con pasientia sombre la ariva de sua abitor.

E alora, final, me ia oia el. Distante, la tintina agu ia sona de un bota colpante un petra. A pos un otra e ancora un otra, veninte sempre plu prosima. Me ia encolie en la angulo la plu oscur e ia leva la martel de la pistol en mea pox, determinada per no revela me ante esperia la posible de vide alga la nonconoseda. On ia ave un pausa longa cual ia mostra ce el ia para. A pos, denova la sonas de paso ia prosimi e un ombra ia cade contra la abri de la cabana.

“Lo es un sera bela, mea cara Watson.” – un vose bon conoseda ia dise. “Vera me crede ce tu va es plu comfortosa a estra ca a en.”

Capitol 12: Un mori sur la stepe


Tra un momento o du, me ia senta sin respira, apena capas de crede mea oreas. A pos, mea sensas e mea vose ia reveni a me, con ce un pesa crasente de encarga ia pare levada de mea alma en un instante. Acel vose fria, taliante, ironiosa ia pote parteni a sola un om en tota la mundo.

“Holmes!” – me ia esclama. “Holmes!”

“Sorti,” – el ia dise – “e atende la revolver, per favore.”

Me ia curvi su la lintel cru, e ala el ia senta sur un roca a estra, con sua oios gris en un dansa divertida cuando los ia turna a mea espresa stonada. El ia es magra e gastada, ma clar e enerjiosa, con fas zelosa bronzida par la sol e ruida par la venta. En sua completa de tuid e xapeta de stofa el ia aspeta como cualce otra turiste sur la stepe, e el ia reali, par acel ama gatin de limpia personal cual ia es un de sua cualias, ce sua mento es tan lisa e sua vestes tan perfeta como si el ta es en Strada Baker.

“Me ia es nunca plu felis de vide cualcun en mea vive.” – me ia dise, forte presante manos con el.

“O plu stonada, si?”

“Bon, me debe confesa lo.”

“La surprende no ia es tota a un lado, me serti tu. Me ia ave no idea ce tu ia trova mea refujeria periodal, e an min ce tu es a interna de lo, asta cuando me ia es a dudes pasos de la porte.”

“Mea impresa de pede, me suposa?”

“No, Watson, me teme ce me no ta emprende reconose tua impresa de pede entre tota la impresas de pede de la mundo. Si tu desira seria engana me, tu va debe cambia tua tabaciste; car cuando me vide la peseta de un sigareta con la indica Bradley, Strada Oxford, me sabe ce mea ami Watson es en la visineria. Tu pote vide lo ala a lado de la vieta. Tu ia lansa lo, sin duta, a acel momento suprema cuando tu ia entra atacosa a la cabana vacua.”

“Esata.”

“Me ia suposa lo – e, conosente tua persiste amirable, me ia es convinseda ce tu senta emboscente, con un arma prosima, espetante la reveni de la abitor. Donce tu ia pensa vera ce me es la criminor?”

“Me no ia sabe ci tu es, ma me ia es determinada per descovre.”

“Eselente, Watson! E como tu ia locali me? Tu ia vide me, cisa, a la note de la xasa de la prisonida, cuando me ia es tan nonatendente ce me ia permete la luna levante a formi un fondo pos me.”

“Si, me ia vide tu alora.”

“E ia xerca, sin duta, tota la cabanas asta veni a esta?”

“No, tua xico ia es oservada, e esta ia gida me a do me debe esplora.”

“La senior vea con la telescopio, sin duta. Me no ia pote comprende lo cuando me ia vide prima la lus rebrilietante de la lente.” – El ia sta se e ia regarda en la cabana. – “Ha, me vide ca Carter ia trae alga furnis. Cual es esta paper? Donce tu ia vade a Vale Tracey, si?”

“Si.”

“Per vide Sra Laura Lyons?”

“Esata.”

“Bon fada! Nosa esploras ia segue evidente linias paralel, e cuando nos va uni nosa resultas, me espeta ce nos va ave sabes alga completa sur la caso.”

“Bon, me es felis de mea cor ce tu es asi, car vera la encarga e la misterio ia comensa ambos deveni tro multe per mea nervos. Ma par nom de mervelia, como tu ia veni asi, e cual tu ia fa? Me ia crede ce tu es en Strada Baker, solvente acel caso de estorse.”

“Me ia desira ce tu crede acel.”

“Alora tu usa me, e an tal no fida me!” – me ia esclama con alga amargia. “Me opina ce me ia merita un trata plu bon de tu, Holmes.”

“Mea cara bonom, tu ia es ultra valua per me en esta como en multe otra casos, e me solisita ce tu va pardona me si lo pare ce me ia engana tu. En fato, me ia fa lo partal per tua propre securia, e mea reconose de la peril cual tu risca ia es lo cual ia gida me a veni asi e esamina mesma la situa. Si me ta es con Sir Henry e tu, lo es serta ce mea opina ia ta es la mesma como la tua, e mea presentia ia ta averti nosa oposores multe capas a garda se. Ma en esta state, me ia pote vaga como me ia ta pote fa a no grado si me ia ta abita en la Cason, e me resta un fator nonconoseda en la caso, preparada per ajunta tota mea pesa a un momento de crise.”

“Ma perce tu no ia esplica a me?”

“Si tu ia ta sabe, esta no ia ta aida nos e cisa ia ta gida on a descovre me. Tu ia ta desira informa me sur alga cosa, o par tua jentilia tu ia ta porta a me alga cosa comfortante, e tal un risca nonesesada ta es fada. Veninte asi, me ia prende con me Carter – tu recorda la om peti a la ofisia de mesajores – e el ia furni mea desiras simple: un pan e un colar limpa. Como un om ta desira plu? El ia dona a me un duple de oios ajuntada sur un duple de pedes multe ativa, e ambos ia es ultra valua.”

“Alora tota mea reportas ia es perida!” Mea vose ia trema cuando me ia recorda la laborosia e la orgulo con cual me ia composa los.

Holmes ia estrae un faxo de paperes de sua pox.

“Asi es tua reportas, mea cara bonom, e vera multe lejeda, me serti tu. Me ia organiza un sistem eselente, e los es retardada en via par mera un dia. Me debe estrema loda tu sur la zelo e la intelijentia cual tu ia mostra a tema de un caso estracomun difisil.”

Me ia es ancora alga ofendeda par la engana cual ia es dirijeda a me, ma la zelo de la loda par Holmes ia puxa mea coleria de mea mente. Me ia senti ance en mea cor ce el dise coreta e ce vera lo ia es la plu bon per nosa projeta ce me no ia sabe ce el es sur la stepe.

“Plu felis.” – el ia dise, vidente ce la ombra desapare de mea fas. “E aora informa me sur la resulta de tua visita a Sra Laura Lyons – no difisil per me ia es divina ce tu ia vade per vide el, car me es ja consensa ce el es la sola person en Vale Tracey ci pote aida nos en la caso. En fato, si tu no ta vade oji, lo es estrema probable ce me ta vade doman.”

La sol ia reposa ja e la note ia es desendente supra la stepe. La aira ia deveni fria e nos ia retira nos a la cabana per caldia. Ala, sentante en junta en la duilus, me ia raconta a Holmes mea conversa con la dama. El ia es tan interesada ce me ia debe repete partes de lo a du veses ante cuando el ia es contente.

“Esta es multe importante.” – el ia dise cuando me ia fini. “Lo pleni un canion cual me ia es noncapas de ponti en esta caso la plu complicada. Tu sabe, cisa, ce un intimia prosima esiste entre esta dama e la om Stapleton?”

“Me no ia es consensa de un intimia prosima.”

“On pote ave no duta sur lo. Los encontra, los coresponde, on ave un comprende completa entre los. Bon, esta pone un arma multe potiosa en nosa manos. Si me ta pote mera usa lo per desfisa sua sposa —”

“Sua sposa?”

“Me dona a tu alga informa aora, par intercambia per tota cual tu ia dona a me. La dama ci ia es asetada asi como Senioreta Stapleton es en realia sua sposa.”

“Par la sielo, Holmes! Esce tu es serta sur lo cual tu dise? Como el ia pote permete Sir Henry a deveni enamada par el?”

“La enama de Sir Henry ia pote dana nun otra ca Sir Henry. El ia atende spesial ce Sir Henry no cortea el, como tu mesma ia oserva. Me repete ce la dama es sua sposa e no sua sore.”

“Ma perce la engana complicada?”

“Car el ia previde ce sua sposa va es vera multe plu usosa a el en la rol de un fem libre.”

Tota mea instintos nonespresada, mea suspetas neblosa, ia prende subita un forma e ia sentri a la naturiste. En acel om nonemosiosa e sin color, con sua capel de palia e rede per papilios, me ia pare vide un cosa asustante – un creada de pasientia e rusosia infinita, con fas suriente e cor matante.

“El, donce, es la person ci es nosa enemi – el es la person ci ia spia nos en London?”

“Tal me leje la enigma.”

“E la averti – lo ia veni serta de la sposa!”

“Esata.”

La forma de alga vilia monstrin, partal videda, partal divinada, ia emerji tra la oscuria par cual me ia es tan longa ensircada.

“Ma esce tu es serta sur esta, Holmes? Como tu sabe ce la fem es sua sposa?”

“Car el ia es tan nonatendente ce el ia dise a tu un peso de autobiografia vera cuando el ia encontra prima tu, e probable el ia regrete lo a multe veses plu tarda. El ia es a ves pasada un ensenior en la norde de England. Bon, on ave no person plu fasil per trasa ca un ensenior. On ave ajenterias scolal par cual on pote identifia cualcun ci ia segue acel profesa. Un pico de investiga ia mostra a me ce un scola ia fali en un situa odiable, e ce la om ci ia posese lo – la nom ia difere – ia desapare con sua sposa. La descrives ia acorda. Cuando me ia trova ce la om mancante ia es dedicada a entomolojia, la identifia ia es completa.”

La oscuria ia clari, ma multe ia es ja ascondeda par la ombras.

“Si esta fem es vera sua sposa, como Sra Laura Lyons pertine?” – me ia demanda.

“Esta es un de la puntos cual tua propre rexercas ia lumina. Tua intervisa con la dama ia clari multe la situa. Me no ia sabe sur un divorsa projetada entre el e sua sposo. En acel caso, regardante Stapleton como un om nonsposida, el ia espeta sin duta deveni sua sposa.”

“E pos sua desilude?”

“He, alora cisa nos va trova ce la dama es usosa. Ta ce nosa debe prima – per ambos de nos – es visita el doman. Esce tu no opina, Watson, ce tu es a via de tua curada tra tempo alga longa? Tua loca debe es en Cason Baskerville.”

La bandas roja final ia desapare ja en la ueste e la note ia covre la stepe. Alga stelas debil ia brilia en un sielo violeta.

“Un demanda ultima, Holmes.” – me ia dise en leva. “Serta on no nesesa secretia entre tu e me. Cual es la sinifia de tota? Cual Stapleton desira?”

La vose de Holmes ia basi cuando el ia responde:

“Lo es omiside, Watson – omiside refinada, cruel, intendeda. No solisita detalias de me. Mea redes prosimi per enclui el, esata como la suas prosimi a Sir Henry, e con tua aida el es ja cuasi su mea controla. On ave sola un peril cual pote menasa nos. Lo es ce el va colpa cisa ante cuando nos va es preparada per fa tal. Pos un plu dia – masima pos du – e me va completi mea caso, ma asta alora, garda tua curada con tal atende con cual un madre amante vijila sempre sua enfante malada. Tua mision oji ia mostra sua merita, ma me pote cuasi desira ce tu no ia parti de la lado de el. Ma escuta!”

Un xilia temable – un ruji longida de teror e angusa – ia esplode de la silentia de la stepe. Acel cria asustante ia cambia a jelo la sangue en mea venas.

“O, mea dio!” – me ia esclama respirosa. “Cual lo es? Cual lo sinifia?”

Holmes ia salta ja sur sua pedes, e me ia vide sua contorno oscur e atletin a la porte de la cabana, con spalas basida, con testa puxada a ante, con fas fisante sua regarda a la negria.

“Xux!” – el ia xuxa. “Xux!”

La cria ia es forte par causa de sua intensia, ma sua sona ia radia de alga loca distante sur la plano ombrosa. Aora lo ia esplode a nosa oreas, plu prosima, plu forte, plu urjente ca a ante.

“Do lo es?” – Holmes ia xuxa; e me ia sabe par la vibra de sua vose ce el, la om de fero, es secuteda asta sua alma.

“Ala, me pensa.” Me ia indica un dirije en la oscuria.

“No, ala!”

Denova la cria angusada ia penetra la note silente, plu forte e plu prosima ca sempre. E un sona nova ia es miscada con lo, un ronci profonda e farfuliada, musical ma menasante, levante e cadente como la murmura basa e constante de la mar.

“La can!” – Holmes ia esclama. “Veni, Watson, veni! Sielo vasta, ta ce nos no ariva tro tarda!”

El ia comensa ja core rapida traversante la stepe, e me ia segue prosima el. Ma aora, de alga loca entre la tera ru direta ante nos, un xilia final e desperante ia veni, e pos acel un pum nonclar e pesosa. Nos ia para per escuta. No otra sona ia rompe la silentia pesosa de la note sin venta.

Me ia vide Holmes ponente sua mano a sua fronte como un om distraeda. Sua pedes ia piafa sur la tera.

“El ia vinse nos, Watson. Nos es tro tarda.”

“No, no, serta no!”

“Fol me ia es en reteni mea mano. E tu, Watson, vide la resulta de abandona tua curada! Ma, par la sielo, si la plu mal ia aveni, nos va venja el!”

Sieca nos ia core tra la negria, torpinte contra rocones, forsante nos tra arboretas spinosa, respirosa asendente colinas e fretosa desendente inclinas, sempre vadente en la dirije de do acel sonas temable ia veni. A cada alti, Holmes ia regarda zelosa sirca se, ma la ombras ia es densa sur la stepe, e no cosa ia move sur sua fas sombre.

“Tu vide cualce cosa?”

“No cosa.”

“Ma escuta, cual es acel?”

Un jemi basa ia ateni nosa oreas. E aora lo ia reaveni a sinistra de nos! A acel lado, un cresta de rocas ia fini en un falesa presipe cual ia fasa un inclina con petras sperdeda. Sur sua surfas sierin on ia ave estendeda alga ojeto oscur e nonordinada. Cuando nos ia core en dirije a lo, la contorno nonclar ia firmi a un forma definida. Lo ia es un om prona reposante sur la tera, con la testa pliada a su a un angulo asustante, la spalas rondida e la corpo jibosa como si en curso de volta. La posa ia es tan orible ce me no ia pote en acel instante comprende ce acel jemi ia es la parti de sua alma. No xuxa, no crepita, ia asende aora de la figur oscur supra cual nos ia curvi nos. Holmes ia pone sua mano sur el e ia releva lo con un esclama de teror. La sintili de la fosfor cual el ia ensende ia brilia a sua ditos sanguosa e a la stangeta macabre cual ia largi lenta de la cranio craseda de la vitim. E lo ia brilia a un otra cosa cual ia debili e desmaia la cores en nos – la corpo de Sir Henry Baskerville!

Lo ia es nonposible ce o la un o la otra de nos oblida acel completa strana de tuid rojin – la mesma cual el ia porta a la matina prima cuando nos ia vide el en Strada Baker. Nos ia reseta de lo un sola vide clar, ante cuando la fosfor ia balbuta estinguinte, esata como la espera ia estingui en nosa almas. Holmes ia jemi, e sua fas ia rebrilia blanca tra la oscuria.

“La bruta! La bruta!” – me ia esclama con manos en punios. “O, Holmes, me va pardona nunca me pos lasa el a sua mal destina.”

“Me es plu culpable ca tu, Watson. Per ave un caso bon ronda e completa, me ia dejeta la vive de mea cliente. Lo es la colpa la plu forte cual me ia esperia en mea carera. Ma como me ta pote sabe – como me ia ta pote sabe – ce el va risca solitar sua vive sur la stepe an contra tota mea avertis?”

“Ce nos ia oia sua xilias – mea Dio, acel xilias! – e an tal no ia es capas de salva el! Do es esta can bruta cual ia forsa el a sua mori? Lo embosce cisa entre esta rocas a esta momento. E Stapleton, do es el? El va es respondosa per esta ata.”

“Si, tal. Me va serti acel. La tio e la sobrino es omisideda – la un matada par teme a la vide mesma de un bestia sur cual el ia crede ce lo es supranatural, la otra puxada a sua fini en sua fuji nonfrenida per evade lo. Ma aora nos debe demostra la lia entre la om e la bestia. Estra par lo cual nos ia oia, nos no pote jura an la esiste de la bestia, car Sir Henry ia mori evidente par causa de la cade. Ma, par la sielo, an si el es tan rusosa, acel om va es su mea potia ante la pasa de un plu dia!”

Nos ia sta con cores amarga a ambos lados de la corpo mutilada, inondada par esta desastre subita e nonreversable cual ia trae tota nosa laboras longa e fatigante asta un fini tan compatiable. A pos, en cuando la luna ia leva, nos ia trepa a la culmina de la rocas de cual nosa ami povre ia cade, e de la apico nos ia teni nosa regardas traversante la stepe ombrosa, partal arjento e partal nonluminada. Distante, a alga cilometres en dirije a Grimpen, un lus solitar ia brilia jala e constante. Lo ia pote veni sola de la abiteria isolida de la Stapletones. Con blasfema amarga, me ia secute mea punio a lo en regarda.

“Perce nos no ta saisi el sin pausa?”

“Nosa caso no es completa. Acel om es cauta e rusosa a grado estrema. Lo conserna no lo cual nos sabe, ma lo cual nos pote demostra. Si nos fa an un move noncoreta, cisa la vil va evade ancora nos.”

“Cual nos pote fa?”

“Nos va ave un abunda de taxes doman. A esta note nos pote fa mera la rituos final a nosa ami povre.”

En junta, nos ia desende la inclina presipe e ia prosimi a la corpo, negra e clar contra la petras arjentin. La dolon de acel membros contorseda ia colpa me par un spasma de dole e ia nebli mea oios par larmas.

“Nos debe envia per ave aida, Holmes! Nos no pote porta el longo tota la via a la Cason. Par la sielo, tu es loco?”

El ia emete un esclama e ia curvi supra la corpo. Aora el ia dansa e rie e ia presa forte mea mano. Esce esta ia pote es mea ami sever e restrinjeda? Esta focos ia es ascondeda, vera!

“Un barba! Un barba! La om ave un barba!”

“Un barba?”

“El no es la baroneta – el es… he, el es mea visina, la prisonida!”

Con rapidia febrin nos ia turna la corpo, e acel barba gotante ia es dirijeda a supra a la luna fria clar. On ia pote ave no duta a tema de la fronte protendente, la oios afondada animalin. Lo ia es vera la mesma fas cual ia grima contra me en la lus de la candela de ultra la rocon – la fas de Selden, la criminor.

Alora, en un instante, tota ia es clar a me. Me ia recorda como la baroneta ia informa me ce el ia dona sua vestes vea a Barrymore. Barrymore ia dona plu los per aida Selden en sua evade. Botas, camisa, xapeta – tota ia es de Sir Henry. La trajedia ia es ancora sufisinte negra, ma a la min esta om ia merita mori par la leges de sua pais. Me ia informa Holmes sur la state de la situa, con mea cor versante bolas de grasiosia e joia.

“Donce la vestes ia causa la mori de esta compatiable.” – el ia dise. “Lo es sufisinte clar ce la can ia es stimulada par alga poseseda de Sir Henry – la bota cual ia es furada en la otel, multe probable – e tal ia trova esta om. On ave un cosa multe estracomun, an tal: como Selden, en la oscuria, ia sabe ce la can xasa el?”

“El ia oia lo.”

“La oia de un can sur la stepe no ta puxa un om tan dur como esta prisonida a un tal ataca de teror ce el ta risca un recatura par xilia savaje per ave aida. Longo sua crias, el ia core serta tra un distantia grande pos sabe ce la animal trasa el. Como el ia sabe?”

“Un misterio plu grande per me es perce esta can, si nos suposa ce tota nosa divinas es coreta –”

“Me suposa no cosa.”

“Alora bon, perce esta can ia es libre en esta note. Me imajina ce lo no core sempre libre sur la stepe. Stapleton no ta libri lo, estra si el ta ave un razona per crede ce Sir Henry va es ala.”

“Mea difisil es la plu intensa de la du, car me opina ce pos multe corta nos va reseta un esplica de la tua, ma cisa la mea va resta sempre un misterio. La demanda aora es: cual nos va fa con la corpo de esta compatiable misera? Nos no pote lasa lo asi a la volpes e la corvones.”

“Me sujesta ce nos pone lo en un de la cabanas asta pote comunica con la polisia.”

“Esata. Me ave no duta ce tu e me ta pote porta lo a ala. He, Watson, cual es esta? Lo es la om mesma, par tota cual es merveliosa e osante! Par no parola mostra tua suspetas – no parola, o mea projetas va cade en pesos a la tera.”

Un figur ia es prosiminte a nos, traversante la stepe, e me ia vide la lus roja debil de un sigar. La luna ia brilia a el, e me ia pote distingui la forma bonvestida e la pasea vivosa de la naturiste. El ia para cuando el ia vide nos, ante continua prosimi.

“He, Dr Watson, esta no es tu, si? Tu es la person ultima cual me ia ta espeta vide a estra sur la stepe a esta ora de la note. Ma, ai ai ai, cual es esta? Algun es ferida? No – no dise a me ce el es nosa ami Sir Henry!”

El ia freta per pasa me e ia curvi supra la om mor. Me ia oia sua enspira subita e la sigar ia cade de sua ditos.

“Ci – ci es esta?” – el ia balbuta.

“El es Selden, la om ci ia fuji de Princetown.”

Stapleton ia turna un fas macabre a nos, ma par un labora suprema el ia vinse sua stona e sua delude. El ia regarda agu de Holmes a me.

“Ai! Un aveni tan multe xocante! Como el ia mori?”

“Lo pare ce el ia rompe sua colo par cade de sur esta rocas. Mea ami e me ia pasea sur la stepe cuando nos ia oia un cria.”

“Me ia oia un cria ance. Esta ia es lo cual ia fa ce me sorti. Me ia es ansiosa sur Sir Henry.”

“Perce spesial sur Sir Henry?” – me no ia pote evita demanda.

“Car me ia sujesta ce el ta visita nos. Cuando el no ia ariva, me ia es surprendeda, e natural me ia deveni alarmada sur sua securia cuando me ia oia crias sur la stepe. En pasa,” – sua oios ia dardi denova de mea fas a lo de Holmes – “esce tu ia oia cualce cosa otra ca un cria?”

“No,” – Holmes ia dise – “e tu?”

“No.”

“Cual tu vole dise, alora?”

“O, tu conose la racontas cual la campanianes nara sur un can fantasma, e tal plu. On dise ce lo es oiable a note sur la stepe. Me ia demanda a me esce on ia ave cualce indica de un tal sona a esta note.”

“Nos ia oia no cosa de acel tipo.” – me ia dise.

“E cual es tua teoria sur la mori de esta compatiable?”

“Me ave no duta ce el ia es dementida par ansia e esposa. El ia core de loca a loca sur la stepe en state fol, e final ia cade a tera asi e ia rompe sua colo.”

“Acel pare la teoria la plu razonada.” – Stapleton ia dise, e el ia fa un suspira cual me ia interprete como indicante sua lejeri. “Como tu opina a la tema, Sr Sherlock Holmes?”

Mea ami ia inclina per saluta.

“Tu es capas de identifia rapida.” – el ia dise.

“Nos espeta ja tu en esta partes pos la ariva de Dr Watson. Tu ia veni a tempo per vide un trajedia.”

“Si, vera. Me ave no duta ce la esplica de mea ami va coere con la fatos. Me va porta un recorda nonplasente a London con me doman.”

“O, tu va revade doman?”

“Esta es mea intende.”

“Me espera ce tua visita ia lansa alga lus sur acel avenis cual ia confonde nos?”

Holmes ia leva sua spalas.

“On no pote sempre ave la susede cual on espera. Un investigor nesesa fatos e no lejendas o rumores. Esta no ia es un caso sasiante.”

Mea ami ia parla en sua manera la plu franca e nonconsernada. Stapleton ia regarda ancora forte el. A pos, el ia turna a me.

“Me ta sujesta porta esta compatiable a mea casa, ma lo ta asusta tan mea sore ce me no senti justida en fa tal. Me pensa ce si nos va covre sua fas con alga cosa, el va es secur asta la matina.”

E tal lo ia es organizada. Resistente la ofre de ospitia par Stapleton, Holmes e me ia parti per Cason Baskerville, lasante la naturiste a revade solitar. Regardante a retro, nos ia vide la figur lenta movente a via longo la stepe larga, e pos el acel sola manxa negra sur la inclina arjentin cual ia mostra do la om reposa ci ia ateni tan orible sua fini.

“Ultima, nos es prosima lutante.” – Holmes ia dise en cuando nos ia pasea en junta per traversa la stepe. “Acel om es tan osante! Como el ia controla se a fas de lo cual ia es sin duta un xoca paralisente cuando el ia trova ce un om nonintendeda ia deveni un vitim de sua scema… Me ia dise a tu en London, Watson, e me dise denova a tu aora, ce nos ia ave nunca un oposor ci merita plu nosa sabre.”

“Me regrete ce el ia vide tu.”

“Como ance me a la comensa. Ma me no ia pote evita lo.”

“Como, en tua opina, lo va afeta sua intendes ce el sabe aora ce tu es asi?”

“Cisa lo va causa ce el deveni plu cauta, o cisa lo va forsa el direta a metodos desperante. Como la plu criminores astuta, cisa el fida tro sua propre astutia e imajina ce el ia engana completa nos.”

“Perce nos no ta aresta el sin pausa?”

“Mea cara Watson, tu ia nase per es un om de ativia. Tua instinto es sempre la fa de alga ata enerjiosa. Ma suposante, par argumenta, ce nos ia ta aresta el a esta note, como de mundo nos ta es en state plu bon a pos? Nos ta pote demostra no cosa contra el. Esta es la rusosia diablin de la situa! Si el ta ata tra un ajente umana, nos ta pote colie alga atestas, ma si nos ta tira esta can grande a la lus de dia, lo no ta aida nos a pone un corda sirca la colo de sua mestre.”

“Ma nos ave serta un caso.”

“An no un ombra de lo – sola suposas e divinas. Un corte ta burla nos a via si nos ta veni con un tal raconta e tal atestas.”

“Nos ave la mori de Sir Charles.”

“Trovada mor sin cualce feri. Tu e me sabe ce el ia mori tota asustada, e nos sabe ance lo cual ia asusta el, ma como nos va reali ce des-du juriores fidable sabe lo? Cual sinias esiste de un can? Do es la impresas de sua dentes? Natural, nos sabe ce un can no morde un corpo mor e ce Sir Charles ia es mor an ante cuando la bestia ia ateni el. Ma nos debe demostra tota de esta, e nos no es bon posada per fa lo.”

“Alora bon, e esta note?”

“Nos no es multe plu bon posada a esta note. Denova, on ia ave no lia direta entre la can e la mori de la om. Nos ia vide nunca la can. Nos ia oia lo, ma nos no ta pote demostra ce lo ia core longo la trasa de esta om. Motivas manca completa. No, mea cara bonom, nos debe reconsilia nos a la fato ce nos ave presente no caso, e ce nos va benefica de aseta cualce risca per asembla un.”

“E como tu proposa fa esta?”

“Me ave un espera grande sur lo cual cisa Sra Laura Lyons va fa per nos cuando la state de la situa va es clarida a el. E me ave ance mea propre scema. Ta ce la malia de doman sufisi; ma me espera ce, ante la pasa de la dia, me va ave a fini la vantaje.”

Me ia pote estrae no plu cosa de el, e el ia pasea, perdeda en pensa, asta la porton de Baskerville.

“Tu va entra?”

“Si; me vide no razona per asconde plu. Ma un plu parola final, Watson. Dise no cosa sur la can a Sir Henry. Ta ce el opina ce la mori de Selden ia es tal como Stapleton vole ce nos crede. El va ave coraje plu forte per la mal esperia tra cual el va debe pasa doman, cuando el es obligada, si me recorda coreta tua reporta, a come a sera con esta persones.”

“Como ance me.”

“Donce tu va debe escusa tu e el va debe vade solitar. Esta va es fasil organizada. E aora, si nos es tro tarda per la come de sera, me crede ce ambos de nos desira nosa comes de note.”

Capitol 13: Fisante la redes


Sir Henry ia es plu plaseda ca surprendeda en vide Sherlock Holmes, car el ia espeta ja tra alga dias ce avenis resente va trae el de London. El ia leva sua suprasiles, an tal, cuando el ia trova ce mea ami ave no bagaje e no esplicas per la asentia de lo. Entre nos, nos ia furni pronto sua nesesadas, e a pos, en un come tarda de sera, nos ia esplica a la baroneta tan multe de nosa esperia como lo ia pare desirable ce el ta sabe. Ma prima me ia ave la taxe nonplasente de informa Barrymore e sua sposa. A la sposo lo ia es cisa un lejeri nondiminuida, ma la sposa ia plora amarga en sua faldon. A tota la mundo, Selden ia es un om de violentia, partal animalin e partal demonin; ma a sua sore el ia resta sempre la peti xico ostinosa de sua propre enfantia, la enfante ci ia teni forte sua mano. Vera vil es un om ci ave no fem ci lamenta el.

“Me ia pigri en la casa tra tota la dia pos la parti de Watson en la matina.” – la baroneta ia dise. “Me suposa ce me merita alga loda, car me ia reali mea promete. Si me no ia ta jura no sorti solitar, cisa me ia ta pasa un sera plu vivosa, car me ia reseta un mesaje de Stapleton invitante me ala.”

“Me ave no duta ce tu ia ta pasa un sera plu vivosa.” – Holmes ia dise sin broma. “Entre brasetas, me suposa ce tu no comprende ce nos ia lamenta tu como si tu ia ta rompe tua colo, no?”

Sir Henry ia abri sua oios.

“Como tal?”

“Acel compatiable misera ia porta tua vestes. Me teme ce tua servor, ci ia dona los a el, va trova se turbada par la polisia.”

“Acel es nonprobable. No manxa ia es sur los, cuanto me sabe.”

“Esta es fortunosa per el – en fato, lo es fortunosa per tota de vos, car vos sta tota a la mal lado de la leges en esta relata. Me no es serta ce, como un detetor consiensosa, mea debe prima no es aresta la casa intera. La reportas par Watson es documentos la plu implicante.”

“Ma como de la caso?” – la baroneta ia demanda. “Esce tu ia ordina cualce la marania? A me lo pare ce Watson e me no es multe plu sabosa ca cuando nos ia ariva.”

“Me pensa ce me va es posada per clari alga plu la situa a vos pos corta. La caso ia es esedente difisil e multe complicada. On ave alga puntos sur cual nos nesesa ancora un lumina – ma esta veni, an tal.”

“Nos ia esperia un cosa, como Watson ia informa tu, sin duta. Nos ia oia la can sur la stepe, donce me pote jura ce lo no es tota un superstisio vacua. Me ia ave alga relatas con canes cuando me ia es en la Statos ueste, e me reconose un can cuando me oia lo. Si tu pote pone un paramorde e cadena a esta can, me va es preparada per jura ce tu es la detetor la plu grande de tota tempo.”

“Me crede ce me va pone fasil a lo un paramorde e cadena si tu va dona a me tua aida.”

“Cuanto tu va comanda a me, me va fa lo.”

“Multe bon; e me va solisita ance ce tu fa lo en modo sieca, sin demanda sempre per la razona.”

“Esata como tu desira.”

“Si tu fa esta, me opina ce lo es probable ce nosa problem peti va es solveda pos corta. Me ave no duta —”

El ia para subita e ia regarda fisada la aira supra mea testa. La lampa ia radia contra sua fas, cual ia es tan atendente e tan nonmovente ce lo ia ta pote parteni a un sculta clasica clar taliada, un personi de vijila e espeta.

“Cual lo es?” – ambos de nos ia esclama.

Me ia pote vide cuando el ia basi sua regarda ce el represa alga emosia interna. Sua fas ia es ancora nonajitada, ma sua oios ia brilia en selebra divertida.

“Pardona la amira de un conosor de arte.” – el ia dise en brandi sua mano en dirije a la linia de portraes cual ia covre la mur oposada. “Watson no va aseta ce me ave cualce sabes artal, ma esta es mera jelosia car nosa puntos de vista sur la tema difere. Ma estas es vera un serie multe bela de portraes.”

“Bon, me es felis en oia tu disente lo.” – Sir Henry ia dise, regardante mea ami con alga surprende. “Me no reclama ce me sabe multe sur esta cosas, e me ta judi plu bon un cavalo o boveta mas ca un depinta. Me no ia sabe ce tu trova tempo per tal cosas.”

“Me reconose lo cual es bon cuando me vide lo, e me vide lo aora. Acel es par Kneller, me pote jura, acel dama ala en la seda azul, e la senior spesa en la peruca debe es par Reynolds. Tota es portraes de la familia, me suposa?”

“Cada.”

“Esce tu conose la nomes?”

“Barrymore ia instrui me sur los, e me crede ce me pote repete relativa bon mea lesones.”

“Ci es la senior con la telescopio?”

“Acel es Contramiral Baskerville, ci ia servi su Rodney en la Indias Ueste. La om en la jacon blu con la enrola de paper es Sir William Baskerville, ci ia es la Presidente de Comites Parlamental su Pitt.”

“E esta cavalor fasante me – el en la veluda negra e la dentela?”

“A, tu merita sabe sur el. Acel es la causa de tota la turba, la pecosa Hugo, ci ia inisia la Can de la Baskervilles. Lo no es probable ce nos va oblida el.”

Me ia contempla la portrae con interesa e alga surprende.

“Ai!” – Holmes ia dise. “El pare un om sufisinte cuieta e moderada, ma me osa dise ce un diablo ia embosce en sua oios. Me ia imajina el como un person plu forte e bruta.”

“On ave no duta sur la autenticia, car la nom e la data, 1647, es a retro de la lona.”

Holmes ia dise poca plu, ma la imaje de la selebror vea ia pare ave un fasina per el, e sua oios ia es constante fisada a lo tra la come. Sola plu tarda, cuando Sir Henry ia vade a sua sala, me ia pote segue la dirije de sua pensas. El ia regida me a la salon de banceta, con la candela de sua sala de dormi en sua mano, e el ia leva lo contra la portrae manxada par tempo sur la mur.

“Esce tu vide ala cualce cosa?”

Me ia regarda la xapo larga de plumon, la capeles risa sur la fronte, la colar de punto blanca e la fas reta e sever cual ia es moldurida entre los. Lo no ia es un fas savaje, ma lo ia es formal, dur e esijente, con un boca firma de labios magra, e oios fria nontolerante.

“Esce el sembla cualcun ci tu conose?”

“El es alga simil a Sir Henry sirca la mandibula.”

“Sola sujestada, cisa. Ma asta pos un momento!”

El ia sta sur un seja e, teninte la lampa en sua mano sinistra, el ia curvi sua braso destra supra la xapo larga e sirca la risas longa.

“Par la sielo!” – me ia esclama stonada.

La fas de Stapleton ia emerji de la lona.

“Ha, aora tu vide lo. Mea oios es instruida a esamina fases e no sua decoras. Lo es la cualia prima de un investigor de crimin ce el ta pote vide tra un desembla.”

“Ma esta es merveliosa. Lo ta pote es sua portrae.”

“Si, lo es un caso interesante de un regresa, cual pare es e fisical e spirital. Un studia de portraes familial sufisi per converti on a la dotrina de reincarne. La om es un Baskerville – esta es evidente.”

“Con intendes per la erita.”

“Esata. Esta acaso de la depinta ia furni a nos un de nosa lias la plu clar mancante. Nos ave el, Watson, nos ave el, e me osa jura ce, ante la note de doman, el va voleta en nosa rede, tan noncapas como un de sua propre papilios. Un spino, un suber e un carta, e nos va ajunta el a la colie de Strada Baker!”

El ia esplode con un de sua atacas rara de rie en turna a via de la depinta. Me no ia oia frecuente sua rie, e lo ia premostra sempre mal per algun.

Me ia leva temprana en la matina, ma Holmes ia es an plu temprana ativa, car me ia vide el prosiminte longo la rueta en cuando me ia vesti me.

“Si, nos va ave probable un dia plen oji.” – el ia comenta, e el ia frota sua manos con la joia de ativia. “La redes es tota posada, e la xasa es a punto de comensa. Nos va sabe ante la fini de la dia esce nos ia catura nosa lusio grande de mandibula magra, o esce el ia evade tra la redes.”

“Esce tu ia es ja sur la stepe?”

“Me ia envia un reporta de Grimpen a Princetown a tema de la mori de Selden. Me pensa ce me pote promete ce nun de vos va es turbada par la caso. E me ia comunica ance con mea fidosa Carter, ci ia ta sufri declinante a la porte de mea cabana, como un can a la tomba de sua mestre, si me no ia ta reposa sua mente sur mea securia.”

“Cual es la move seguente?”

“Parla con Sir Henry. A, el es asi!”

“Bon matina, Holmes.” – la baroneta ia dise. “Tu aspeta como un jeneral ci projeta un batalia con sua comandor.”

“Acel es la situa esata. Watson ia demanda per comandas.”

“E ance me fa tal.”

“Multe bon. Tu es obligada, si me comprende, a come con nosa amis la Stapletones a esta sera.”

“Me espera ce vos va acompania. Los es persones multe bonveninte, e me es serta ce los ta es multe felis de vide vos.”

“Me regrete ce Watson e me debe vade a London.”

“A London?”

“Si, me opina ce nos va es plu usosa ala a la momento presente.”

La fas de la baroneta ia longi persepable.

“Me ia espera ce vos va suporta me tra esta situa. La Cason e la stepe no es locas multe plasente cuando on es solitar.”

“Mea cara bonom, tu debe fida me asoluta e fa esata lo cual me dise a tu. Tu pote dise a vosa amis ce nos ia ta acompania felis tu, ma ce un conserna urjente ia esije nosa presentia en la site. Nos espera reveni a Devon pos tempo multe corta. Esce tu va recorda dona a los esta mesaje?”

“Si tu insiste a lo.”

“On ave no alternativa, me serti tu.”

Me ia vide par la fronte nubin de la baroneta ce el es profonda ferida par lo cual el regarda como nosa deserta.

“Cuando vos desira parti?” – el ia demanda fria.

“Direta pos la come de matina. Nos va viaja a Vale Tracey, ma Watson va lasa sua posesedas como un garantia ce el va reveni a tu. Watson, tu va envia un nota a Stapleton per informa el ce tu regrete ce tu no va pote veni.”

“Me es forte tentada a vade a London con vos.” – la baroneta ia dise. “Perce me debe resta asi solitar?”

“Car asi es tua posto de taxe. Car tu ia promete a me ce tu va ata como comandada, e me comanda tu a resta.”

“En ordina, donce, me va resta.”

“Un plu instrui! Me desira ce tu viaja a Casa Merripit. Reenvia tua caro, an tal, e dise a los ce tu intende revade a asi par pede.”

“Traversa par pede la stepe?”

“Si.”

“Ma acel es la ata mesma contra cual tu ia averti me a tan multe veses.”

“A esta ves, tu va pote fa lo sin peril. Si me no ta fida completa tua nervos e coraje, me no ta sujesta lo, ma lo es esensal ce tu va fa lo.”

“Alora me va fa lo.”

“E si tu valua tua vive, traversa la stepe en no dirije estra longo la rua reta cual gida de Casa Merripit a la Via Grimpen e cual es tua dirije natural de revade.”

“Me va fa esata como tu dise.”

“Multe bon. Me ta es contente en parti tan pronto como posible pos la come de matina, per ateni London en la posmedia.”

Me ia es multe stonada par esta program, an si me ia recorda ce Holmes ia dise a Stapleton en la note presedente ce sua visita va fini en la dia seguente. Lo no ia pasa tra mea mente, an tal, ce el va desira ce me acompania el, e me no ia pote comprende como ambos de nos va pote es asente a un momento cual el mesma ia declara como crisin. Ma no cosa ia es posible estra un obedi asoluta; donce nos ia dise adio a nosa ami regretosa, e pos du oras nos ia es en la stasion de Vale Tracey e ia envia ja la caro a sua viaja revadente. Un xico ia espeta sur la plataforma.

“Cualce comandas, senior?”

“Viaja par esta tren a la site, Carter. Direta cuando tu ariva, tu va envia un telegram a Sir Henry Baskerville, su mea nom, per dise ce si el va trova la libro de notas cual me ia perde, el debe envia lo a Strada Baker par posta rejistrada.”

“Si, senior.”

“E demanda a la ofisia de stasion esce on ave un mesaje per me.”

La xico ia reveni con un telegram, cual Holmes ia pasa a me. Lo ia dise:

Telegram resetada. Me veni con lisensa nonsuscriveda. Arivante a cuatrodes pos sinco. Lestrade.
“Acel responde a la mea de esta matina. El es la plu bon de la profesales, me opina, e cisa nos va nesesa sua aida. Aora, Watson, me pensa ce nos no pote plu bon usa nosa tempo ca par visita tua conoseda, Sra Laura Lyons.”

Sua projeta de opera ia comensa deveni clar. El va usa la baroneta per convinse la Stapletones ce nos ia parti vera, an si en fato nos va reveni a la instante cuando lo va es la plu probable ce nos va es nesesada. Acel telegram de London, si Sir Henry va comenta sur lo a la Stapletones, va debe sutrae de sua mentes la suspetas ultima. Ja me ia pare vide nosa redes prosiminte sirca acel lusio de mandibula magra.

Sra Laura Lyons ia es en sua ofisia, e Sherlock Holmes ia abri sua intervisa con un francia e diretia cual ia stona considerable el.

“Me investiga la avenis cual ia ensirca la mori de la lamentada Sir Charles Baskerville.” – el ia dise. “Mea ami asi, Dr Watson, ia informa me sur lo cual tu ia comunica, e ance sur lo cual tu ia reteni en pertine a acel caso.”

“Cual cosa me ia reteni?” – el ia demanda defiante.

“Tu ia confesa ce tu ia demanda ce Sir Charles ta es a la porteta a la ora des. Nos sabe ce acel ia es la loca e ora de sua mori. Tu ia reteni lo cual es la relata entre esta avenis.”

“On ave no relata.”

“Alora la coaveni debe es serta estracomun. Ma me crede ce nos va susede determina un relata, an tal. Me vole es intera franca con tu, Sra Lyons. Nos regarda esta como un caso de omiside, e cisa la atestas va implica no sola tua ami Stapleton ma ance sua sposa.”

La dama ia salta de sua seja.

“Sua sposa!” – el ia esclama.

“La fato no es plu un secreta. La person ci ia finje sua sore es vera sua sposa.”

Sra Lyons ia resenta se. Sua manos ia es saisinte la brasos de sua seja, e me ia vide ce la ungias ros ia deveni blanca su la presa de sua teni.

“Sua sposa!” – el ia dise denova. “Sua sposa! El no es un om sposida.”

Sherlock Holmes ia leva sua spalas.

“Demostra lo a me! Demostra lo a me! E si tu pote fa lo —!” La arde ferose de sua oios ia dise plu ca cualce parolas.

“Me ia veni preparada per fa tal.” – Holmes ia dise, estraente paperes plural de sua pox. “Asi es un foto de la duple fada en York a cuatro anios ante aora. Lo porta la nota ‘Sr e Sra Vandeleur’, ma tu va ave no difisil en reconose la senior, e ance la seniora, si tu conose sua aspeta. Asi es tre descrives, scriveda par atestores fidable, de Sr e Sra Vandeleur, ci a acel tempo ia maneja la scola privata de San Oliver. Leje los e vide esce tu pote duta la identia de esta persones.”

El ia regardeta los, e a pos ia leva sua regarda a nos con la fas fisada e rijida de un fem desperante.

“Sr Holmes,” – el ia dise – “esta om ia ofre sposi me dependente ce me ta pote divorsa mea sposo. El ia menti a me, la vil, en cada modo consetable. El ia dise a me nunca an un parola de veria. E perce – perce? Me ia imajina ce tota es per benefica me. Ma aora me vide ce me ia es nunca cualce cosa plu ca un util en sua manos. Perce me ta condui fidosa con el ci ia condui nunca fidosa con me? Perce me ta atenta scermi el de la segues de sua propre atas malvolente? Fa a me tota demandas cual tu desira, e me va reteni no respondes. Me jura a tu un cosa, e esta es ce cuando me ia scrive la letera, me ia previde nunca cualce dana a la senior vea, ci ia es mea ami la plu jentil.”

“Me crede intera tu, seniora.” – Sherlock Holmes ia dise. “La resita de esta avenis es sin duta multe dolosa a tu, e cisa lo va es fasilida si me dise a tu lo cual ia aveni, e tu pote coreti me si me fa cualce era importante. La envia de esta letera ia es sujestada a tu par Stapleton?”

“El ia dita lo.”

“Me suposa ce el ia dona la razona ce tu va reseta aida de Sir Charles en relata a la custas legal pertinente a tua divorsa?”

“Esata.”

“E a pos, cuando tu ia envia la letera, el ia desconvinse tu de vade a la encontra?”

“El ia dise a me ce lo ta feri sua autorespeta si cualce otra om ta trova la mone per un tal intende, e ce, an si el mesma es un om povre, el va dedica sua sentim ultima a sutrae la ostaculos dividente nos.”

“El pare ave un carater multe coerente. E a pos, tu ia oia no cosa asta cuando tu ia leje la reportas de la mori en la jornal?”

“Tal.”

“E el ia obliga tu a jura dise no cosa sur tua encontra projetada con Sir Charles?”

“Si. El ia dise ce lo ia es un mori multe misteriosa, e ce me ta es serta suspetada si la fatos ta emerji. El ia asusta me a resta silente.”

“Intera tal. Ma tu ia ave alga suspetas?”

El ia esita e ia basi sua regarda.

“Me ia conose el.” – el ia dise. “Ma si el ia ta es fidosa a me, me ia ta es sempre tal a el.”

“Me opina ce jeneral tu ia fa un evade fortunosa.” – Sherlock Holmes ia dise. “Tu ia ave el su tua potia e el ia sabe esta, e an tal tu es vivente. Tra alga menses tu ia pasea multe prosima a la borda de un presipe. Nos debe aora desira un bon matina a tu, Sra Lyons, e lo es probable ce tu va oia denova de nos pos multe corta.”

“Nosa caso deveni rondida, e problemes pos problemes desapare ante nos.” – Holmes ia dise cuando nos ia sta espetante la ariva de la tren rapida de la site. “Me va es pronto en la situa de pote pone en un sola raconta juntada un de la crimines la plu strana e dramosa de la eda moderna. Studiantes de criminolojia va recorda la avenis analoja en Godno, en Rusia Peti, en la anio ’66, e natural on ave la omisides par Anderson en Carolina Norde, ma esta caso posese alga cualias cual pertine unica a lo. An aora, nos ave no caso clar contra esta om multe rusosa. Ma me va es vera multe surprendeda si lo no va es sufisinte clar ante cuando nos vade a leto a esta note.”

La tren rapida de London ia entra rujinte a la stasion, e un peti om tendonosa, simil a un buldog, ia salta de un vagon de clase prima. Tota tre de nos ia presa manos, e me ia vide instante de la modo respetosa en cual Lestrade ia regarda mea acompanior ce el ia aprende multe pos la dias cuando los ia colabora prima. Me ia recorda bon la despeta cual la teorias de la razonor ia abitua alora stimula en la om pratical.

“Cualce cosa bon?” – el ia demanda.

“La cosa la plu grande en anios.” – Holmes ia dise. “Nos ave du oras ante cuando nos nesesa pensa a comensa. Me opina ce nos pote spende los en prende alga come de sera, e a pos, Lestrade, nos va sutrae de tua garga la nebla de London par dona a tu un respira de la aira pur de note de Dartmoor. Tu ia es ja nunca ala? A, bon, me no suposa ce tu va oblida tua visita prima.”

Un de la defetos de Sherlock Holmes – si vera on pote nomi lo un defeto – ia es ce el ia es estrema nonvolente per comunica sua intendes plen a cualce otra person asta la instante de reali los. Partal esta ia veni sin duta de sua propre natur mestrin, cual ia ama domina e surprende los ci es sirca el. Partal ance de sua cautia profesal, cual ia urje el a risca nunca la acaso. La resulta, an tal, ia es multe frustrante per los ci ia ata como sua ajentes e aidores. Me ia sufri frecuente lo, ma nunca plu ca en acel viaja longa en la oscur. La malesperia grande ia es ante nos; final, nos ia es a punto de fa nosa labora ultima, ma Holmes ia dise no cosa, e me ia pote sola imajina en cual modo el va ata. Mea nervos ia vibra espetante cuando final la venta fria sur nosa fases e la spasios oscur e vacua a cada lado de la via streta ia informa me ce nos ia reveni sur la stepe denova. Cada gami de la cavalos e cada jira de la rotas ia prosimi nos a nosa aventura suprema.

Nosa conversa ia es impedida par la presentia de la gidor de la vagoneta luada, tal ce nos ia es obligada a parla sur temas trivial cuando nosa nervos ia es tensada par emosia e espeta. Lo ia es un lejeri per me, pos acel restrinje nonatural, cuando nos ia pasa ultima la casa de Frankland e ia sabe ce nos prosimi a la Cason e a la sena de la ativia. Nos no ia viaja asta la porte, ma ia desende prosima a la entra de la rueta de asede. La vagoneta ia reseta sua paia e ia es comandada a revade sin pausa a Vale Tracey, en cuando nos ia comensa pasea a Casa Merripit.

“Esce tu es armada, Lestrade?”

La detetor peti ia surie.

“Tra cuando me ave mea pantalon, me ave un pox de anca, e tra cuando me ave mea pox de anca, me ave alga cosa en lo.”

“Bon! Mea ami e me es ance preparada per crises.”

“Tu es forte secretosa sur esta caso, Sr Holmes. Cual es aora la jua?”

“Un jua de embosce.”

“Par la sielo, esta no pare un loca multe felis.” – la detetor ia dise con trema, regardetante sirca se la inclinas sombre de la colina e la lago enorme de nebla cual ia covre la Pantan Grimpen. “Me vide la luses de un casa ante nos.”

“Acel es Casa Merripit e la fini de nosa viaja. Me debe solisita ce vos pasea sur ditos de pedes e no parla par plu ca xuxas.”

Nos ia move cauta longo la rua como si nosa destina ta es la casa, ma Holmes ia para nos cuando nos ia es a sirca dusento metres de lo.

“Esta va sufisi.” – el ia dise. “Esta rocas a destra formi un scermo amirable.”

“Nos va espeta asi, si?”

“Si, nos va fa nosa embosce peti asi. Entra a esta caveta, Lestrade. Tu ia es ja en la casa, no, Watson? Esce tu conose la locas de la salas? Cual es acel fenetras grilida a esta fini?”

“Me pensa ce los es la fenetras de la cosina.”

“E acel a ultra, cual brilia tan forte?”

“Acel es serta la sala de come.”

“La cortinas es levada. Tu conose la plu bon la posa de la loca. Rampe cuieta a ante e vide cual cosa los fa – ma par Dio no lasa ce los sabe ce los es regardada!”

Me ia pasea sur ditos de pedes longo la via e ia acrupi pos la mur basa cual ia ensirca la bosce sucreseda de frutas. Rampente en sua ombra, me ia ateni un punto do me ia pote regarda direta tra la fenetra sin cortina.

On ia ave sola du omes en la sala, Sir Henry e Stapleton. Los ia senta con sua profiles dirijeda a me a la du lados de la table ronda. Cada de los ia fumi un sigar, e cafe e vino ia es ante los. Stapleton ia es parlante en modo vivosa, ma la baroneta ia aspeta pal e distraeda. Cisa la pensa de acel pasea solitar a traversa de la stepe menasante ia presa pesosa a sua mente.

Con me regardante los, Stapleton ia leva se e ia sorti de la sala, en cuando Sir Henry ia pleni denova sua vitro e ia apoia a retro sur sua seja, sucante sua sigar. Me ia oia la grinse de un porte e la sona cracosa de botas sur calculos. La pasos ia pasa longo la via a la otra lado de la mur sur cual me ia acrupi. Par regarda traversante, me ia vide la naturiste pausante a la porte de un cabana en la angulo de la bosce. Un clave ia turna en un securador, e cuando el ia entra, un ruido strana e scaramuxin ia veni de interna. El ia es en la cabana tra sola sirca un minuto, e a pos me ia oia la clave turnante a ves nova, e el ia pasa me e ia reentra a la casa. Me ia vide el reuni con sua visitor, e me ia rerampe cuieta a do mea acompaniores ia espeta, per dise a los lo cual me ia vide.

“Tu dise, Watson, ce la dama no es ala?” – Holmes ia demanda cuando me ia fini mea reporta.

“Tal.”

“Donce do el pote es, car on ave no lus en cualce sala otra ca la cosina?”

“Me no pote imajina do el es.”

Me ia dise ja ce supra la Pantan Grimpen grande, un nebla densa blanca ia pende. Lo ia flota lenta en dirije a nos e ia cumula se como un mur a acel lado de nos, basa ma pesosa e clar definida. La luna ia brilia sur lo, e lo ia aspeta como un campo grande de jelo sintilinte, con la crestas de la montetas distante portada sur sua surfas. La fas de Holmes ia es turnada a lo, e el ia murmura nonpasiente en regarda sua vaga lenta.

“Lo move en dirije a nos, Watson.”

“Esce esta importa?”

“Lo importa vera multe – la sola cosa sur la tera cual ta pote desorganiza mea scemas. El no va pote pospone multe plu aora. Lo es ja la ora des. Nosa susede e an sua vive depende cisa de sua sorti ante cuando la nebla va covre la via.”

La note ia es clar e bela supra nos. La stelas ia brilia fria e forte, e un duiluna ia bani la sena intera en un lus suave e nonserta. Ante nos ia es la masa oscur de la casa, de cual sua teto sierin e ximines erijeda ia es dur contornida contra la sielo de puntos arjento. Bandetas larga de lus oro de la fenetras plu basa ia estende tra la bosce e la stepe. Un de los ia es subita estinguida. La servores ia parti de la cosina. Sola la lampa ia resta en la sala de come do la du omes, la ospitor omisidal e la ospitada nonconsensa, ia conversa ancora con sigar en mano.

A cada minuto, acel plano de lana blanca cual ia covre un dui de la stepe ia vaga sempre plu prosima a la casa. Ja la filos magra prima de lo ia risi a traversa de la cuadro oro de la fenetra luminada. La mur plu distante de la bosce ia es ja nonvidable, e la arbores ia protende de un spiral de vapor blanca. An cuando nos ia regarda lo, la anelos de nebla ia veni rampente ultra ambos angulos de la casa e ia rola lenta per deveni un cumula densa sur cual la nivel alta e la teto ia flota como un barcon strana sur un mar ombrosa. Holmes ia colpa pasionosa par sua mano la roca ante nos e ia piafa sua pedes en sua nonpasientia.

“Si el no va sorti pos min ca un cuatriora, la via va es covreda. Pos un duiora, nos no va pote vide nosa manos ante nos.”

“Esce nos ta move a retro sur tereno plu alta?”

“Si, me opina ce lo no va es un era.”

Donce, con ce la cumula de nebla ia flue avansante, nos ia retira nos ante lo asta trova nos a cuasi un cilometre de la casa, e ancora acel mar densa blanca, de cual la luna ia arjenti sua borda alta, ia continua move lenta e nonprevenable.

“Nos vade tro distante.” – Holmes ia dise. “Ta ce nos no risca la posible ce el va es atenida ante pote ariva a nos. A tota custa, nos debe resta postida do no es.” El ia cade a sua jenos e ia puxa sua orea a la tera. “Grasias a Dio, me pare oia el prosiminte.”

Un sona de pasos rapida ia rompe la silentia de la stepe. Acrupinte entre la rocas, nos ia fisa nosa regardas a la cumula de cresta arjento ante nos. La pasos ia deveni plu oiable, e tra la nebla, como si tra un cortina, la om ia pasea ci nos ia espeta. El ia regarda sirca se con surprende cuando el ia emerji en la note clar e stelosa. Pos esta, el ia veni rapida longo la via, ia pasa prosima a do nos ia reclina, e ia continua en asende la inclina longa pos nos. Paseante, el ia fa regardetas nonsesante a pos cada spala, como un om ci es ajitada.

“Xux!” – Holmes ia esclama, e me ia oia la clica neta de la leva de la martel de un pistol. “Atende! Lo veni!”

Un tape cuieta, neta e continuante ia veni de alga loca en la cor de acel cumula rampente. La nube ia es a min ca sincodes cilometres de do nos ia reclina, e nos ia grima a lo, tota tre, nonserta cual monstro es a punto de esplode de sua cor. Me ia es a la codo de Holmes, e me ia videta sua fas per un momento. Lo ia es pal e joiosa, con oios forte briliante en la lus de luna. Ma subita los ia salteta a ante en un regarda rijida e fisada, e sua labios ia separa stonada. A la mesma instante, Lestrade ia fa un cria de teror e ia lansa se a prona sur la tera. Me ia salta sur mea pedes, con mea mano inerte teninte mea pistol e mea mente paraliseda par la forma asustante cual ia emerji bondinte a nos de la ombras de la nebla. Lo ia es serta un can, un can enorme e negra como carbon, ma no un can de tipo ja videda par oios mortal. Foco ia esplode de sua boca abrida, sua oios ia luminese en un regarda ardetante, sua beco e caruncula e capeletas erijeda ia es contornida par flamas dansante. Nunca en la sonia deliriosa de un serebro desordinada on ta pote conseti cualce cosa plu savaje, plu xocante, plu enfernin ca acel forma oscur e fas savaje cual ia puxa se a nos tra la mur de nebla.

Con saltas longa, la creada negra e enorme ia bondi longo la rua, prosima seguente la pasos de nosa ami. Nos ia es tan paraliseda par la apare ce nos ia permete ce lo pasa ante cuando nos ia regania nosa coraje. Alora Holmes e me ia spara ambos en junta, e la creada ia emete un ulula orible, mostrante ce a la min un ia colpa lo. Lo no ia pausa, an tal, ma ia bondi plu. Distante sur la via, nos ia vide Sir Henry regardante a retro, con fas blanca en la lus de luna, sua manos levada en teror, grimante sin defende a la cosa asustante cual xasa el.

Ma acel cria de dole de la can ia ejeta tota nosa temes a la ventas. Si lo es ferable, lo es mortal, e si nos ia pote feri lo, nos ia pote mata lo. Nunca me ia vide un om corente como Holmes ia core en acel note. On judi ce me ave pedes rapida, ma el ia avansa tan ultra me como me ia avansa ultra la profesal peti. Ante nos tra nosa freta longo la rua, nos ia oia sempre plu xilias de Sir Henry e la ruji profonda de la can. Me ia ariva a tempo per vide ce la animal salta sur sua vitim, lansa el a la tera e vade a morde sua garga. Ma a la instante seguente, Holmes ia vacui sinco cambras de sua revolver a la lado de la creada. Con un ulula final de dolon e un morde malvolente a la aira, lo ia rola sur sua dorso, furiosa brandinte cuatro pedetas, ante cade flasida sur sua lado. Me ia curvi me, con respira rapida, e ia presa mea pistol a la testa asustante e sintilinte, ma presa la gatilio ia es sin valua. La can jigante ia es mor.

Sir Henry ia reclina nonconsensa do el ia cade. Nos ia aranca sua colar a via, e Holmes ia espira un prea de grasias cuando nos ia vide ce on ave no sinia de un feri e ce la salva ia aveni a bon tempo. Ja la palpebras de nosa ami ia trema e el ia fa un atenta debil per move. Lestrade ia puxa sua botela de pox entre la dentes de la baroneta, e du oios asustada ia leva sua regarda a nos.

“Mea dio!” – el ia xuxa. “Cual lo ia es? Cual, par la sielo, lo ia es?”

“Lo es mor, sin depende de lo cual lo es.” – Holmes ia dise. “Nos ia reposa la fantasma de la familia a un ves per sempre.”

Par mera grandia e fortia, lo ia es un creada asustante cual ia reclina estendeda ante nos. Lo no ia es pur un sanumberto e lo no ia es pur un mastin; ma lo ia pare es un combina de la du – magra, savaje e tan grande como un peti leon fema. An aora en la calmia de moria, la mandibulas vasta ia pare gota un flama bluin e la peti oios cruel e profonda ia es ensircada par foco. Me ia pone mea mano sur la beco sintilinte, e cuando me ia leva los, mea propre ditos ia ardeta e brilieta en la oscur.

“Fosfor.” – me ia dise.

“Un prepara rusosa de lo.” – Holmes ia dise, ensoflante la animal mor. “On ave no odor cual ia ta interfere cisa con sua capasia de ole. Nos deta a tu un regrete profonda, Sir Henry, ce nos ia esposa tu a esta asusta. Me ia es preparada per un can, ma no per un tal creada como esta. E la nebla ia dona a nos poca tempo per aseta lo.”

“Vos ia salva mea vive.”

“Pos comensa par perili lo. Esce tu es sufisinte forte per sta?”

“Dona a me un plu pleniboca de acel coniac e me va es preparada per tota. Tal! Aora, ta ce on aida me a sta. Cual tu intende fa?”

“Lasa tu asi. Tu no es capas de plu aventuras en esta note. Si tu va espeta, la un o la otra de nos va reacompania tu a la Cason.”

El ia atenta bambola a sur sua pedes; ma el ia es ancora macabre pal e tremetante en cada membro. Nos ia aida el a un roca, do el ia senta secutente con sua fas ascondeda en sua manos.

“Nos debe parti de tu aora.” – Holmes ia dise. “La resta de nosa labora debe es fada, e cada momento importa. Nos ave nosa caso, e aora nos nesesa sola nosa om.”

“La probablia ce nos va trova el a la casa es un entre mil.” – el ia continua en cuando nos ia revade rapida longo nosa pasos sur la via. “Serta acel sparas ia informa el ce la jua es finida.”

“Nos ia es alga distante, e cisa esta nebla ia amorti los.”

“El ia segue la can per clama lo a via – sur esta tu pote es serta. No, no, el ia parti ja! Ma nos va xerca en la casa per deveni serta.”

La porte xef ia es abrida, donce nos ia core a en e ia freta de sala a sala, stonante un vea servor mas e bambolante ci ia encontra nos en la coredor. On ia ave no lus estra la sala de come, ma Holmes ia saisi la lampa e ia fali esplora no angulo de la casa. Nos ia vide no sinia de la om xasada par nos. A la nivel alta, an tal, la porte de un de la salas de dormi ia es clavida.

“Algun es asi a en.” – Lestrade ia cria. “Me oia un move. Abri esta porte!”

Un jemi e xuxa debil ia veni de interna. Holmes ia colpa la porte, pico supra la securador, par la planta de sua pede e lo ia abri lampin. Con pistol en mano, tota tre de nos ia entra fretosa a la sala.

Ma a en on ia ave no sinia de acel vil desperante e defiante ci nos ia espeta vide. En loca, nos ia es frontida par un ojeto tan strana e tan nonespetada ce nos ia sta tra un momento, regardante lo con stona.

La sala ia es organizada como un museo peti, e la mures ia es foreda par un cuantia de caxas, con covrentes de vitro, plen de acel colie de papilios de dia e note de cual sua formi ia es la amato de esta om complicada e perilosa. En la sentro de esta sala on ia ave un faxon vertical, cual on ia pone a alga tempo como un suporta per la vea bloco de lenio comeda par vermes cual ia traversa la teto. A esta palo un figur ia es liada, tan envolveda e engolida par la telones usada per securi lo, ce on no ia pote a esta momento dise esce lo parteni a un om o un fem. Un tela ia pasa sirca la garga e ia es securida a la retro de la colona. Un otra ia covre la parte basa de la fas, e supra lo du oios oscur – oios plen de tristia e vergonia e un demandosia asustante – ia regarda nos a contra. Pos un minuto nos ia aranca la silentador a via, ia desenvolve la lias, e Sra Stapleton ia afonda sur la solo ante nos. Cuando sua testa bela ia cade sur sua peto, me ia vide la marca clar roja de un colpa de flajelo a sua colo.

“La bruta!” – Holmes ia esclama. “Veni, Lestrade, tua botela de pox! Pone el sur la seja! El ia desmaia par causa de maltrata e fatiga.”

La dama ia abri sua oios denova.

“Esce el es secur?” – el ia demanda. “Esce el ia evade?”

“El no pote evade nos, seniora.”

“No, no, me no ia refere a mea sposo. Sir Henry? Esce el es secur?”

“Si.”

“E la can?”

“Lo es mor.”

El ia fa un suspira longa de contentia.

“Grasias a Dio! Grasias a Dio! O, esta vil! Vide como el ia trata me!” El ia xuta sua brasos a estra sua mangas, e nos ia vide con repulsa ce los ia es intera manxada par contusas. “Ma esta es zero – zero! Mea mente e alma es lo cual el ia tortura e viole. Me ia pote tolera tota, la maltrata, la solitaria, la vive enganante, tota, cuando me ia pote ancora teni la espera ce me ave sua ama, ma aora me sabe ce ance en esta me ia es sua enganada e sua util.” El ia comensa plora pasionosa en parla.

“Tu ave per el no bonvole, seniora.” – Holmes ia dise. “Dise a nos, donce, do nos va trova el. Si a cualce tempo tu ia aida el en malia, aora aida nos e espia tal.”

“On ave sola un loca a do el ia pote fuji.” – el ia responde. “On ave un mineria vea de stanio sur un isola en la cor de la pantan. Ala es do el ia manteni sua can e ance ala el ia fa preparas afin el ta ave un refujeria. Acel es do el ta fuji.”

La cumula de nebla ia reposa como lana blanca contra la fenetra. Holmes ia teni la lampa a lo.

“Vide.” – el ia dise. “Nun ta pote trova sua via en la Pantan Grimpen a esta note.”

El ia rie, aplaudinte par sua manos. Sua oios e dentes ia brilia con joia ferose.

“Cisa el va trova sua via a en, ma nunca a estra.” – el ia esclama. “Como el pote vide la palos gidante en esta note? Nos ia planta los en junta, el e me, per indica la via tra la pantan. O, si sola me ia ta pote estrae los oji! Alora vera vos ia ta ave el su vosa controla!”

Lo ia es evidente a nos ce tota xasa va es futil asta cuando la nebla va leva. Entretempo nos ia lasa Lestrade a garda la casa cuando Holmes e me ia revade con la baroneta a Cason Baskerville. La istoria de la Stapletones no ia pote plu es retenida de el, ma el ia aseta corajosa la colpa cuando el ia oia la vera sur la fem ci el ia ama. Ma la xoca de la aventuras de la note ia frati sua nervos, e ante la matina el ia reclina deliriosa en un febre forte su la cura de Dr Mortimer. Acel du ia es destinada a viaja en junta sirca la mundo ante cuando Sir Henry va deveni denova la om sana e vivosa ci el ia es ante deveni la mestre de acel propria malfortunosa.

E aora me veni rapida a la conclui de esta nara estracomun, en cual me ia atenta comparti con la lejor acel temes oscur e suposas neblosa cual ia ombri tan longa nosa vives e ia fini en un manera tan trajedin. A la matina pos la mori de la can, la nebla ia leva ja e nos ia es gidada par Sra Stapleton a la punto do los ia trova un via tra la pantan. Lo ia aida nos a comprende la oriblia de la vive de esta fem cuando nos ia vide la zelo e joia con cual el ia pone nos a la trasa de sua sposo. Nos ia lasa el stante sur la penisola magra de tera firma e torbosa cual ia estende diminuinte a en la pantan vasta. De la fini de lo, palos peti plantada asi e ala ia mostra do la via zigzaga de mexa a mexa de juncos entre acel cavetas de spuma verde e fangerias repulsante cual ostaculi la via per un stranjer. Canas densa e un abunda de plantas melmosa de acua ia envia un odor de putri e un vapor de miasma pesosa a nosa fases, e un paso falsa ia cade nos a plu ca un ves a profondia de coxa en la pantan oscur e tremetante, cual ia secute tra metres en ondas mol sirca nosa pedes. Sua teni ostinosa ia tira contra nosa talones paseante, e cuando nos ia afonda en lo, lo ia es como si alga mano nosiva es arancante nos a su en acel profondas osena, car tan macabre e intendente ia es la saisi par cual lo ia teni nos. Sola a un ves nos ia vide un sinia ce algun ia pasa ja longo acel via perilosa ante nos. De entre un mexa de erba cotonin par cual lo ia es levada a estra la melma, alga cosa oscur ia protende. Holmes ia afonda asta sua taie cuando el ia pasea de la via per saisi lo, e si nos no ia ta es ala per estrae el par tira, el ia ta pone nunca sua pede sur tera firma denova. El ia teni un vea bota negra en la aira. “Meyers, Toronto” ia es primida sur la cuoro interna.

“Lo merita un bani de fango.” – el ia dise. “Lo es la bota mancante de nosa ami Sir Henry.”

“Lansada ala par Stapleton en sua fuji.”

“Esata. El ia reteni lo en sua mano pos usa lo per pone la can a sua trasa. El ia fuji cuando el ia sabe ce la jua es finida, ancora teninte lo. E el ia lansa lo a via en esta punto de sua fuji. Nos sabe a la min ce el ia veni secur asta asi.”

Ma nos ia es nunca destinada a sabe plu ca acel, an si on ia ave multe cual nos ia pote divina. No posible ia esiste per trova impresas de pede en la pantan, car la fango levante ia suda rapida a sur e a en los, ma cuando nos ia ariva ultima a tera plu firma ultra la fangeria, tota de nos ia xerca zelosa los. Ma an no un sinia la plu pico de los ia ateni nosa oios. Si la tera ia raconta vera, alora Stapleton ia ateni nunca acel isola de refuja en dirije a cual el ia luta tra la nebla en acel note final. A alga loca en la cor de la Pantan Grimpen grande, profonda en la melma repulsante de la fangeria enorme cual ia suca el a su, esta om fria de cor cruel es enterada per sempre.

Nos ia trova multe trasas de el sur la isola, a media de la pantan, do el ia asconde sua aliada savaje. Un rota jigante de propulsa e un poso partal plenida par dejetadas ia mostra la situa de un mineria abandonada. A sua lado ia es la restas desintegrante de la casetas de la escavores, nondutable forsada a via par la apesta repulsante de la fangeria ensircante. En un de estas, un grapa e cadena con un cuantia de osos rodeda ia mostra do la animal ia es encluida. Un sceleto con un marania de capeletas brun aderente a lo ia reclina entre la detrito.

“Un can!” – Holmes ia dise. “Par Jupiter santa, un spaniel de capeles risa. La povre Mortimer va vide nunca denova sua animal amada. Bon, me no crede ce esta loca conteni cualce secreta cual nos no ia penetra ja. El ia pote asconde sua can, ma el no ia pote asconde sua vose, e de asi acel crias ia veni cual an en la lus de dia no ia es plasente per oia. En un crise, el ia ta pote manteni la can en la cabana a Merripit, ma lo ia es sempre riscosa, e lo ia es sola en la dia suprema, cual el ia regarda como la fini de tota sua laboras, ce el ia osa fa lo. Esta pasta en la bote es sin duta la misca luminesente con cual la creada ia es pintida. Lo ia es sujestada, natural, par la raconta sur la can de enferno de la familia, e par la desira de mata la vea Sir Charles par teme. Lo no es stonante ce la prisonida, acel diablo povre, ia core xiliante, an como nosa ami ia fa, e como cisa nos mesma ia ta fa, cuando el ia vide un tal creada bondinte tra la oscuria de la stepe longo sua trasa. Lo ia es un metodo rusosa, car, ultra la posible de envia la vitim a sua mori, cual campanian ta osa investiga tro prosima un tal creada si el ta videta lo, como multe ia fa, sur la stepe? Me ia dise lo en London, Watson, e me dise lo denova aora, ce nunca a ante nos ia aida xasa un om plu perilosa ca el ci reposa ala.” El ia jesti par sua braso longa en dirije a la banda verde manxada de pantan cual ia estende a via asta fusa con la inclinas rojin brun de la stepe.

Capitol 15: Un retrospeta


Lo ia es la fini de novembre, e Holmes e me ia senta, en un note multe fria e neblosa, a ambos lados de un foco ardente en nosa salon en Strada Baker. Pos la conclui trajedin de nosa visita a Devon, el ia deveni ocupada par du casos de importa suprema, de cual en la prima el ia esposa la condui deplorable de Coronel Upwood en relata con la scandal famosa de cartas de la Club Nonpareil, e en la numero du el ia defende la nonfortunosa Mme Montpensier contra la acusa de mata par cual el ia es menasada en relata con la mori de sua estrafia, Mlle Carére, la dama joven ci pos ses menses, on va recorda, ia es trovada vivente e sposida en New York. Mea ami ia es en umor eselente par causa de la susede cual ia acompania un serie de casos difisil e importante, tal ce me ia pote indui el a discute la detalias de la misterio de Baskerville. Me ia espeta pasiente la bon momento, car me ia es consensa ce el va permete nunca du casos simultan, e ce sua mente clar e lojical no va es tirada a via de sua labora presente per considera recordas de la pasada. Sir Henry e Dr Mortimer ia es en London, an tal, en via a acel viaja longa cual ia es recomendada per la restora de sua nervos fratida. Los ia visita ja nos en acel posmedia mesma, donce lo ia es natural ce la tema proposa se per discute.

“La curso intera de avenis” – Holmes ia dise – “de la punto de vista de la om ci ia nomi se Stapleton ia es simple e direta, an si a nos, ci ia ave en la comensa no modo de sabe la motivas de sua atas e ia pote aprende sola un parte de la fatos, tota ia apare suprapasante complicada. Me ia benefica de du conversas con Sra Stapleton, e la caso es aora tan completa ordinada ce me no es consensa de cualce cosa cual resta un secreta a nos. Tu va trova un pico de notas sur la tema su la titulo B en mea lista catalogada de casos.”

“Cisa, per favore, tu ta dona a me un contorno de la curso de avenis longo tua memoria?”

“Serta, an si me no pote garantia ce me porta tota la fatos en mea mente. Consentra mental intensa ave la tende strana de fa ce on oblida lo cual ia pasa. Un avocato ci ave sua caso constante su la ditos, e pote argumenta con un esperta sur sua propre sujeto, trova ce un o du semanas en la cortes va fa ce tota desapare denova de sua testa. Tal, cada de mea casos desloca la presedente, e Mlle Carére ia desclari ja mea recorda de Cason Baskerville. Doman, cisa alga otra problem peti va es presentada a mea atende, lo cual va en sua turno priva la bela dama franses e la malfamosa Upwood. Pertinente a la caso de la can, an tal, me va dona a tu la curso de avenis tan esata como me pote, e tu va sujesta cualce cosa cual me ia oblida cisa.

“Mea investigas mostra ultra tota duta ce la portrae familial no ia menti, e ce esta om ia es vera un Baskerville. El ia es un fio de acel Rodger Baskerville, la frate plu joven de Sir Charles, ci ia fuji con mal reputa a America Sude, do on ia dise ce el ia mori nonsposida. Ma en fato el ia sposi, e ia jenita un enfante, esta om, de ci sua nom vera es la mesma como lo de sua padre. El ia sposi Beryl Garcia, un de la belas de Costa Rica, e, pos fura un cuantia considerable de mone, el ia cambia sua nom a Vandeleur e ia fuji a England, do el ia institui un scola en la este de la contia Yorkshire. Sua razona per atenta esta tipo spesial de ocupa ia es ce el ia veni a conose un ensenior tuberculosica en la viaja de reveni, e ce el ia usa la capasia de esta om per susede la emprende. Ma Fraser, la ensenior, ia mori, e la scola cual ia comensa bon ia desende de reputa povre a mal fama. La Vandeleures ia trova oportunia en cambia sua nom a Stapleton, e la sposo ia porta la restas de sua ricia, sua scemas per la futur, e sua gusta de entomolojia a la sude de England. Me ia aprende en la Museo Brites ce el ia es un esperta reconoseda sur la tema, e ce la nom Vandeleur es permanente asosiada con alga papilio de note sur cual el, en sua dias en Yorkshire, ia es la descrivor prima.

“Nos veni aora a acel parte de sua vive cual ia revela se como tan intensa interesante a nos. Evidente la om ia esplora e ia trova ce sola du vives interveni entre el e un imobila valuosa. Cuando el ia vade a Devon, sua projetas ia es, me crede, estrema neblosa, ma la fato ce el ia intende turba de la comensa es evidente de la modo en cual el ia prende sua sposa con se en carater de sua sore. La idea de usa la dama como un tentante ia es clar ja presente en sua mente, an si el ia es cisa nonserta como la detalias de sua conspira va es organizada. El ia intende ultima posese la imobila, e el ia es preparada per usa cualce util o fa cualce risca per acel premio. Sua ata prima ia es institui se en un loca tan prosima como posible a la casa de sua asendentes, e sua ata du ia es cultiva un amia con Sir Charles Baskerville e con la visinas.

“La baroneta mesma ia raconta a el sur la can de la familia, e ia prepara tal la via per sua propre mori. Stapleton, como me va continua nomi el, ia sabe ce la cor de la vea es debil e ce un xoca va mata el. El ia descovre esta de Dr Mortimer. El ia oia ance ce Sir Charles es superstisiosa e regarda esta lejenda macabre como multe seria. Sua mente injeniosa ia sujesta instante un modo par cual la baroneta ta pote es matada, e an tal lo ta es apena posible ce on ta retrae la culpablia a la omisidor vera.

“Pos conseti la idea, el ia ata per reali lo con delicatia notable. Un scemor comun ia ta es sasiada par labora con un can savaje. La usa de metodos artifis per demoni la animal ia es un marca de jenia a sua lado. El ia compra la can en London de Ross e Mangles, la vendores en Strada Fulham. Lo ia es la plu forte e la plu savaje cual los ia posese. El ia transporta lo par la ferovia de Devon Norde e ia pasea tra distantia grande en traversa la stepe per trae lo a casa sin stimula comentas. El ia aprende ja, xasante insetos, penetra la Pantan Grimpen, e tal ia trova un asconderia secur per la bestia. Asi el ia stali lo e ia espeta sua bon momento.

“Ma lo no ia veni rapida. La senior vea no ia pote es tentada a via de sua tereno a note. A alga veses, Stapleton ia vade furtiva con sua can, ma sin susede. Lo ia es en esta aventuras futil ce el, o vera sua aliada, ia es videda par campanianes, e ce la lejenda de la can demonin ia reseta un confirma nova. El ia espera ce cisa sua sposa va tenta Sir Charles a sua ruina, ma en esta la dama ia mostra se como nonespetada autonom. El ia refusa atenta marania la senior vea en un relata sentosa cual ta pote transfere la om a la manos de sua enemi. Menasas e an, me regrete dise, colpas ia fali convinse la dama. El ia refusa envolve se en la scema, e tra alga tempo Stapleton ia pote fa no progresa.

“El ia trova un modo de sorti de sua difisiles par la acaso ce Sir Charles, ci ia formi un amia a el, ia nomi el como la ajente de sua carita en la caso de acel fem nonfortunosa, Sra Laura Lyons. Par representa se como un om nonsposida, el ia oteni un influe completa a la seniora, e el ia dona a esta la comprende ce, si lo ta aveni ce el ta reali un divorsa de sua sposo, el mesma ta sposi el. Sua scemas ia es subita culminada par sua sabe ce Sir Charles es a punto de parti de la Cason longo la consela de Dr Mortimer, con ci el mesma ia finje comparti sua opina. El ia debe ata sin pausa, o sua vitim ta vade cisa ultra sua potia. El ia presa donce Sra Lyons afin el ta scrive esta letera, suplicante la om vea a permete un encontra con el en la sera ante sua parti a London. A pos, par un argumenta malgidante, Stapleton ia preveni el de vade, e tal ia reseta la bon momento cual el ia espeta.

“Pos reviaja de Vale Tracey en la sera, el ia ave tempo per prende sua can, per trata lo par sua pinta enfernin, e per gida la bestia a la porteta do el ia ave razonas per suposa ce el va trova la senior vea espetante. La can, tisada par sua mestre, ia salta supra la porteta e ia xasa la baroneta nonfortunosa, ci ia fuji xiliante longo la rueta de taxos. En acel tunel oscur, nondutable asustante ia es la esperia de vide acel creada negra enorme, con sua mandibulas flaminte e oios ardente, bondinte pos sua vitim. El ia cade mor a la fini de la rueta par causa de maladia de cor e teror. La can ia resta sur la borda erbosa tra cuando la baroneta ia core longo la via, tal ce no impresas ia es vidable estra los de la om. Vidente el en reclina nonmovente, probable la bestia ia prosimi per ensofla el, ma, trovante ce el ia mori, ia turna se a via denova. Esta ia es cuando lo ia lasa la impresa de pede cual ia es real oservada par Dr Mortimer. La can ia es clamada a via e ia freta a sua nido distante en la Pantan Grimpen, e un misterio ia es lasada cual ia confonde la autoriosas, ia alarma la campania, e ia trae ultima la caso a la campo de nosa oserva.

“Tal sur la mori de Sir Charles Baskerville. On persepi la rusosia diablin de lo, car vera lo ta es cuasi nonposible ce on ta leva un caso contra la omisidor vera. Sua sola complis ia es un person ci ta pote nunca denunsia el, e la natur orible e nonconsetable de la metodo ia servi sola per crese sua eficasia. Ambos femes envolveda en la caso, Sra Stapleton e Sra Laura Lyons, ia es lasada con un suspeta forte contra Stapleton. Sra Stapleton ia sabe ce sua sposo scemi contra la om vea, e ia conose ance la esiste de la can. Sra Lyons ia sabe no la un e no la otra de esta cosas, ma ia es disturbada ce la mori ia aveni a la ora de un encontra noncanselada cual ia es conoseda sola a Stapleton. An tal, ambos de los ia es su sua influe, e Stapleton ia ave no razona de teme los. La dui prima de sua taxe ia es susedosa realida, ma la parte plu difisil ia resta ancora.

“Lo es posible ce Stapleton no ia conose la esiste de un eritor en Canada. En cualce caso, pos multe corta, el ia descovre lo de sua ami Dr Mortimer, ci ia informa el sur tota detalias de la ariva de Henry Baskerville. La idea prima de Stapleton ia es ce esta stranjer joven de Canada va es cisa matable en London an sin viaja a Devon. El ia desfida sua sposa sempre pos sua refusa de aida el en prepara un trapa per la om vea, e el no ia osa lasa longa sua sposa estra sua regarda par causa de teme de perde sua influe a el. Lo ia es par esta razona ce el ia prende el a London con se. Los ia reposa, me ia trova, a la Otel Privata Mexborough, en Strada Craven, cual ia es en fato un de los cual mea ajente ia visita xercante indicas. Ala el ia teni sua sposa prisonida en sua sala en cuando el, desemblante su un barba, ia segue Dr Mortimer asta Strada Baker e a pos asta la stasion e la Otel Northumberland. Sua sposa ia suspeta pico sua intendes; ma el ia ave un tal teme de sua sposo – un teme fundida sur maltrata violente – ce el no ia osa scrive per averti la om ci, el ia sabe, es en peril. Si la letera ta cade en la manos de Stapleton, sua propre vive no ta es secur. Ultima, como nos sabe, el ia adota la metodo de talia la parolas cual va formi la mesaje, e de adirije la letera par scrive desemblada. Lo ia ateni la baroneta, e ia dona a el la averti prima de sua peril.

“Lo ia es multe esensal ce Stapleton ta oteni alga parte de la vestes de Sir Henry afin, si el ta es obligada a usa la can, el ta ave sempre un modo de pone lo a sua trasa. Con puntualia e ososia tipal, el ia emprende esta sin pausa, e nos no pote duta ce la limpibota o limpisala de la otel ia es bon sobornada per aida el en sua scema. Ma acaso, la bota prima cual ia es prendeda per el ia es nova e donce nonusable per sua intende. A pos, el ia fa ce on redona lo e ia oteni un otra – un aveni multe instruosa, car lo ia demostra concluinte a mea mente ce nos es consernada par un can real, car no otra suposa ia pote esplica esta ansia per oteni un bota vea e esta noninteresa a un nova. Plu bizara e orible es un aveni, plu atendente lo merita ce on esamina lo, e la punto mesma cual pare complica un caso es, si coreta considerada e siensal manejada, la punto la plu probable per esplica lo.

“Plu, nos ia ave la visita de nosa amis en la matina seguente, sempre trasada par Stapleton en la taxi-caro. Par causa de sua sabe de nosa salas e de mea aspeta, como ance sua condui jeneral, me es disposada a crede ce a no grado la carera criminal de Stapleton ia es limitada a sola esta caso de Baskerville. Lo es sujestosa ce en la tre anios pasada on ia ave cuatro efratas considerable en la sude-ueste de England, e per zero de los on ia aresta ja un criminor. La plu resente de estas, a Corte Folkestone, en maio, ia es notable par causa de la pistoli calma de la pajo ci ia surprende la furor mascida e solitar. Me no pote duta ce Stapleton ia refresci sua furnis diminuinte en esta modo, e ce tra anios el ia es un om desperante e perilosa.

“Nos ia vide un esemplo de sua recursosia en acel matina cuando tan susedosa el ia evade nos, e ance de sua ososia cuando el ia reenvia mea propre nom a me par la taxiste. De acel momento, el ia comprende ce me ia emprende la caso en London, e ce el ave donce no posible de susede ala. El ia revade a Dartmoor e ia espeta la ariva de la baroneta.”

“Un momento!” – me ia dise. “Tu ia descrive coreta, sin duta, la serie de avenis, ma un punto esiste cual tu ia lasa sin esplica. Cual ia aveni a la can cuando sua mestre ia es en London?”

“Me ia dona ja alga atende a esta demanda e lo es nondutable importante. On pote ave no duta ce Stapleton ia ave un person confidada, an si lo es nonprobable ce a cualce tempo el ia pone se su la potia de esta par comparti con el tota sua intendes. On ia ave un servor vea a Casa Merripit, de cual sua nom ia es Anthony. Sua relata con la Stapletones pote es trasada tra anios plural, asta tan longa pasada como la dias de ensenia a la scola, donce el ia sabe serta ce sua mestre e mestresa es vera sposida a lunlotra. Esta om ia desapare e ia evade la pais. Lo es sujestosa ce Anthony no es un nom comun en England, ma ce Antonio es tal en tota paises espaniol o espaniol-american. La om, como ance Sra Stapleton, ia parla bon engles, ma con un pronunsia strana zezeante. Me mesma ia vide esta om vea traversante la Pantan Grimpen longo la via cual Stapleton ia marca. Lo es donce multe probable ce, en la asentia de sua mestre, el ia es la person ci ia cura la can, an si el ia sabe cisa nunca la intende per cual ia bestia ia es usada.

“La Stapletones ia viaja alora a Devon, a do los ia es pronto segueda par Sir Henry e tu. Un comenta aora sur mea propre atas a acel tempo. Lo va reveni cisa a tua memoria ce, cuando me ia esamina la paper sur cual la parolas primida ia es fisada, me ia esplora de prosima per xerca la filigrana. En fa esta, me ia teni lo a poca sentimetres de mea oios, e ia es consensa de un odoreta de la parfum conoseda como jasmin blanca. On ave setedes-sinco parfumes sur cual lo es multe nesesada ce un esperta criminal debe pote distingui los de lunlotra, e, a plu ca un ves en mea propre esperia, casos ia depende de reconose rapida los. La parfum ia sujesta la presentia de un dama, e ja mea pensas ia comensa dirije se a la Stapletones. Tal me ia deveni serta sur la can, e ia divina ja la identia de la criminor an ante nosa visita a la sude-ueste.

“Mea scema ia es oserva Stapleton. Lo ia es evidente, an tal, ce me no ta pote fa esta si me ta es con tu, car el ta es agu vijilante. Me ia engana cadun, donce, incluinte tu, e me ia viaja secreta cuando on ia suposa ce me es en London. Mea sufris no ia es tan grande como tu ia imajina, an si tal detalias trivial debe interfere nunca con la investiga de un caso. Me ia reposa per la plu en Vale Tracey, e ia usa la cabana sur la stepe sola cuando me ia debe es prosima a la sena de ativia. Carter ia viaja con me, e, su desembla de un xico de campania, el ia es forte aidosa a me. Me ia depende de el per comables e vestes pur. Cuando me ia oserva Stapleton, Carter ia oserva frecuente tu, afin me ia pote teni mea mano sur tota la cordetas.

“Me ia informa ja tu ce tua reportas ia ateni rapida me, pos es instante enviada de Strada Baker a Vale Tracey. Los ia es eselente usosa a me, e spesial acel dise unica, acaso vera, par Stapleton sur sua biografia. Me ia pote determina la identia de la om e la fem, e ia sabe final la posa esata de la situa. La caso ia es considerable complicada par la aveni de la prisonida fujinte e la relatas entre el e la Barrymores. Tu ia reordina ance esta en modo multe eficas, an si me ia ariva ja a la mesma concluis par mea propre oservas.

“Ja cuando tu ia descovre me sur la stepe, me ia ave un sabe completa de la cosa intera, ma me no ia ave un caso presentable a un juria. An la atenta par Stapleton en acel note contra Sir Henry, cual ia fini par la mori de la prisonida nonfortunosa, no ia aida multe nos a demostra un omiside par nosa om. No metodo ia pare esiste otra ca catura el en la crimin mesma, e per fa esta, nos ia debe usa Sir Henry, solitar e parente nonprotejeda, como un tentante. Nos ia fa tal, e a custa de un xoca sever a nosa cliente, nos ia susede completi nosa caso e puxa Stapleton a sua destrui. Ce Sir Henry ia es esposada a esta es, me debe confesa, un reproxa contra mea maneja de la caso, ma nos ia ave no modo de previde la spetaculo temable e paralisente cual la bestia ia presenta, e nos no ia pote predise la nebla cual ia permete ce lo emerji bondinte ante nos con tan poca averti. Nos ia ateni nosa ojeto a un custa sur cual la spesialiste e ance Dr Mortimer serti me ce lo va es tempora. Un viaja longa va permete cisa ce nosa ami sani no sola sua nervos fratida ma ance sua sentis ferida. Sua ama per la dama ia es profonda e sinsera, e per el la parte la plu triste de tota esta aveni negra ia es ce par la dama el ia es enganada.

